
ÓÈÕ-ÛÍ 2009 ÎÍÛ ÍÀÌÐÛÍ ÝÝËÆÈÒ ×ÓÓËÃÀÍÛ 

2009 ÎÍÛ 12 ÄÓÃÀÀÐ ÑÀÐÛÍ 11-ÍÈÉ ªÄªÐ (ÁÀÀÑÀÍ ÃÀÐÀÃ)-ÈÉÍ 

ÍÝÃÄÑÝÍ ÕÓÐÀËÄÀÀÍ 

	№
	Õýëýëöñýí àñóóäàë
	Õýäýýñ õýäýä

	1.
	Õóðàëäààíû òîâ÷ òýìäýãëýë:
	1-7

	2.
	Õóðàëäààíû äýëãýðýíã¿é òýìäýãëýë:

1. Òºðèéí ºì÷ººñ îðîí íóòãèéí ºì÷èä ýä õºðºíãº øèëæ¿¿ëýõ òóõàé ÓÈÕ-ûí òîãòîîëûí òºñºë (àíõíû õýëýëö¿¿ëýã)

2. “Ìîíãîë Óëñûí Çàñãèéí ãàçàð Ýíýòõýã óëñûí Çàñãèéí ãàçàð õîîðîíä áàéãóóëñàí òîãòâîðæèëòûí çýýëèéí õýëýëöýýðèéã ñî¸ðõîí áàòëàõ òóõàé” (õýëýëöýõ ýñýõ)

3. Íèéãìèéí äààòãàëûí ñàíãèéí 2009 îíû òºñâèéí òóõàé õóóëüä ººð÷ëºëò îðóóëàõ òóõàé õóóëèéí òºñºë (íýã äýõ õýëýëö¿¿ëýã)
4. “Øèíý Óëààíáààòàð” Ò¿ð õîðîî áàéãóóëàõ òóõàé ÓÈÕ-ûí òîãòîîëûí òºñºë (õýëýëöýõ ýñýõ)

5. Ìîíãîë Óëñûí Åðºíõèé ñàéä Ñ.ÁÀÒÁÎËÄÛÍ ìýäýýëýë: “Àòðûí III äàõü àÿí áà ìàë àæ àõóéí ñàëáàðûí àæëûí ÿâö, ¿ð ä¿í, öàã ¿åèéí àñóóäàë”.
	8-13

13-17

17-22

22-24

25-53


Монгол Улсын Их Хурлын 2009 оны намрын ээлжит чуулганы 12 дугаар сарын 11-ний өдөр (Баасан гараг)-ийн хуралдаан 10 цаг 40 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дэд дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.



Үдээс өмнөх чуулганы нэгдсэн хуралдаанд ирвэл зохих 76 гишүүнээс 41 гишүүн ирж, 53.9 хувийн ирцтэй байв. Үүнд:


Чөлөөтэй: Д.Арвин, Х.Бадамсүрэн, Х.Баделхан, Н.Батбаяр, Ц.Батбаяр, Сү.Батболд, Я.Батсуурь, Х.Баттулга, Э.Бат-Үүл, Г.Батхүү, Г.Баярсайхан, Ц.Баярсайхан, Р.Буд, Л.Гансүх, Л.Гантөмөр, Л.Гүндалай, Д.Дэмбэрэл, Х.Жекей, Д.Загджав, Д.Лүндээжанцан, Ц.Мөнх-Оргил, Д.Очирбат, Д.Оюунхорол, Р.Раш, Д.Тэрбишдагва, Ч.Улаан, Ц.Шинэбаяр, Ж.Энхбаяр, З.Энхболд, Ө.Энхтүвшин;

Өвчтэй: С.Баяр, Д.Ганхуяг, Ц.Даваасүрэн, Ш.Сайхансамбуу, О.Чулуунбат;

Нэг. Төрийн өмчөөс орон нутгийн өмчид эд хөрөнгө шилжүүлэх тухай УИХ-ын тогтоолын төсөл (анхны хэлэлцүүлэг)

Хэлэлцэж буй асуудалтай холбогдуулан Сангийн сайд С.Баярцогт, Монгол Улсын сайд, Засгийн газрын Хэрэг эрхлэх газрын дарга Ч.Хүрэлбаатар,  Төрийн өмчийн хорооны Удирдлага, өмч хувьчлалын газрын дарга Ц.Нанзаддорж, УИХ-ын даргын зөвлөх Д.Батмөнх, УИХ-ын Тамгын газрын нарийн бичгийн дарга С.Магнайсүрэн, ахлах зөвлөх Н.Цогтсайхан, УИХ-ын Эдийн засгийн байнгын хорооны зөвлөх Ж.Батсайхан, референт Ш.Ариунжаргал нарын бүрэлдэхүүнтэй ажлын хэсэг байлцав. 

“Төрийн өмчөөс орон нутгийн өмчид эд хөрөнгө шилжүүлэх тухай” УИХ-ын тогтоолын төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг УИХ-ын гишүүн Д.Дамба-Очир танилцуулав. 

Байнгын хорооны танилцуулгатай холбогдуулан УИХ-ын гишүүн Ц.Дашдорж, Су.Батболд, Ж.Сүхбаатар нарын асуусан асуултад УИХ-ын дэд дарга Н.Энхболд, УИХ-ын гишүүн Д.Дамба-Очир, Төрийн өмчийн хорооны Удирдлага, өмч хувьчлалын газрын дарга Ц.Нанзаддорж, УИХ-ын Тамгын газрын нарийн бичгийн дарга С.Магнайсүрэн нар хариулж, тайлбар хийв. 

Эдийн засгийн байнгын хорооноос гаргасан зарчмын зөрүүтэй саналын томъёоллоор санал хураалт явуулав. 

Нэг. Эдийн засгийн байнгын хороогоор дэмжигдсэн саналууд:

Н.Энхболд: - 1. УИХ-ын гишүүн Ц.Цэнгэлийн гаргасан, Төслийн хавсралтанд Төв аймгийн Батсүмбэр сумын 13.115.00 мянган төгрөгийн үнэ бүхий Зөгийн аж ахуйн барилгыг нэмж тусгах гэсэн саналыг дэмжье. 

Зөвшөөрсөн: 
33

Татгалзсан:

10

Бүгд:


43

76.7 хувийн саналаар дэмжигдлээ.

2. УИХ-ын гишүүн Ц.Цэнгэлийн гаргасан, Төслийн хавсралтад Булган аймгийн Гурванбулаг сумын 8.421.90 мянган төгрөгийн үнэ бүхий Цэргийн оёдлын үйлдвэрийн барилгыг нэмж тусгах гэсэн саналыг дэмжье. 

Зөвшөөрсөн: 
38

Татгалзсан:

5

Бүгд:


43

88.4 хувийн саналаар дэмжигдлээ.

З. УИХ-ын гишүүн Д.Дамба-Очирын гаргасан, Төслийн хавсралтын 6-д тусгасан Увс аймгийн Бөхмөрөн сумын Хилийн заставын эзэмшилд байсан барилга байгууламжийн объектод 12.180.00 мянган төгрөгийн үнэ бүхий албаны байр орхигдсоныг нэмж тусгах гэсэн саналыг дэмжье. 

Зөвшөөрсөн: 
36

Татгалзсан:

8

Бүгд:


44

81.8 хувийн саналаар дэмжигдлээ.

4. УИХ-ын гишүүн Д.Одхүүгийн гаргасан, Төслийн хавсралтаас Орхон аймгийн Жаргалант сумын 321.097.30 мянган төгрөгийн үнэ бүхий Худалдаа үйлчилгээний цогцолборыг хасах гэсэн саналыг дэмжье. 

Зөвшөөрсөн: 
34

Татгалзсан:

10

Бүгд:


44

77.3 хувийн саналаар дэмжигдлээ.

5. УИХ-ын гишүүн Д.Хаянхярваагийн гаргасан, Төслийн хавсралтад Дархан-Уул аймгийн Орхон сумын холбооны салбарын ашиглаж байсан 17.040.00 мянган төгрөгийн үнэ бүхий хуучин барилгыг нэмж тусгах гэсэн саналыг дэмжье. 

Зөвшөөрсөн: 
39

Татгалзсан:

5

Бүгд:


44

88.6 хувийн саналаар дэмжигдлээ.

- Эдийн засгийн байнгын хорооноос гаргасан, “Төрийн өмчөөс орон нутгийн өмчид эд хөрөнгө шилжүүлэх тухай” УИХ-ын тогтоолын төслийг анхны хэлэлцүүлгээр нь баталъя гэсэн горимын саналыг дэмжье.

Зөвшөөрсөн: 
39

Татгалзсан:

5

Бүгд:


44

88.6 хувийн саналаар горимын санал дэмжигдлээ.

- “Төрийн өмчөөс орон нутгийн өмчид эд хөрөнгө шилжүүлэх тухай” УИХ-ын тогтоолыг баталъя. 

Зөвшөөрсөн: 
40

Татгалзсан:

5

Бүгд:


45

88.9 хувийн саналаар тогтоол батлагдлаа.

Уг асуудлыг 11 цаг 00 минутад хэлэлцэж дуусав. 

Хоёр. “Монгол Улсын Засгийн газар, Энэтхэг улсын Засгийн газар хооронд байгуулсан тогтворжилтын зээлийн хэлэлцээрийг соёрхон батлах тухай” хуулийн төсөл (хэлэлцэх эсэх)


Хэлэлцэж буй асуудалтай холбогдуулан Сангийн сайд С.Баярцогт, дэд сайд Т.Очирхүү, мөн яамны Төрийн нарийн бичгийн дарга Д.Баттөр, Зээл тусламжийн бодлого, хамтын ажиллагааны газрын дарга Н.Хүрэнбаатар, мэргэжилтэн н.Отгонбаяр УИХ-ын Тамгын газрын нарийн бичгийн дарга С.Магнайсүрэн, ахлах зөвлөх Н.Цогтсайхан, зөвлөх М.Элбэгдорж, УИХ-ын Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг Сангийн сайд С.Баярцогт танилцуулав. 

Танилцуулгатай холбогдуулан УИХ-ын гишүүн Н.Ганбямбын асуусан асуултад Сангийн сайд С.Баярцогт хариулж, тайлбар хийв. 

“Монгол Улсын Засгийн газар Энэтхэг улсын Засгийн газар хооронд байгуулсан тогтворжилтын зээлийн хэлэлцээрийг соёрхон батлах тухай” хуулийн төслийн хэлэлцэх эсэх асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Д.Хаянхярваа танилцуулав. 

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 

Н.Энхболд: -  Аюулгүй байдал, гадаад бодлогын байнгын хорооноос гаргасан, “Монгол Улсын Засгийн газар Энэтхэг улсын Засгийн газар хооронд байгуулсан тогтворжилтын зээлийн хэлэлцээрийг соёрхон батлах тухай” хуулийн төслийг хэлэлцэх нь зүйтэй гэсэн саналыг дэмжье. 

Зөвшөөрсөн: 
37

Татгалзсан:

7

Бүгд:


44

84.1 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв. 

Уг асуудлыг 11 цаг 15 минутад хэлэлцэж дуусав. 
Гурав. Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төсөл (нэг дэх хэлэлцүүлэг)

Хэлэлцэж буй асуудалтай холбогдуулан Сангийн сайд С.Баярцогт, Сангийн яамны Төрийн нарийн бичгийн дарга Д.Баттөр, мөн яамны Төсвийн бодлогын газрын дарга Б.Батжаргал, Төсвийн бодлогын газрын Зарлагын хэлтсийн дарга Б.Нямаа, Нийгмийн хамгаалал, хөдөлмөрийн сайд Т.Ганди, мөн яамны Бодлогын хэрэгжилтийг зохицуулах газрын Санхүү, хөрөнгө оруулалтын хэлтсийн дарга Х.Мөнхзул, Нийгмийн даатгалын ерөнхий газрын дарга Ч.Алтанхуяг, УИХ-ын Тамгын газрын нарийн бичгийн дарга С.Магнайсүрэн, ахлах зөвлөх Н.Цогтсайхан, зөвлөх С.Энхбаяр, УИХ-ын Төсвийн байнгын хорооны  референт Ш.Чинбат нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Сангийн сайд С.Баярцогт танилцуулав. 

Танилцуулгатай холбогдуулан УИХ-ын гишүүн Ц.Сэдванчиг, Н.Ганбямба, А.Тлейхан нарын асуусан асуултад Сангийн сайд С.Баярцогт, Нийгмийн хамгаалал, хөдөлмөрийн сайд Т.Ганди нар хариулж, тайлбар хийв. 

УИХ-ын гишүүдээс санал гараагүй болно. 

Хуулийн төслийг хоёр дахь хэлэлцүүлэгт бэлтгүүлэхээр Төсвийн байнгын хороонд шилжүүлэв. 

Уг асуудлыг 11 цаг 30 минутад хэлэлцэж дуусав. 
Дөрөв. “Шинэ Улаанбаатар” Түр хороо байгуулах тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, ахлах зөвлөх Н.Цогтсайхан, зөвлөх Ж.Бямбадулам, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг УИХ-ын гишүүн С.Бямбацогт танилцуулав. 

“Шинэ Улаанбаатар” Түр хороо байгуулах тухай УИХ-ын тогтоолын төслийн хэлэлцэх эсэх асуудлыг хойшлуулж өгнө үү гэсэн УИХ-ын гишүүн Ч.Сайханбилэгийн гаргасан хүсэлтийн дагуу уг асуудлыг дараагийн хуралдаанаар үргэлжлүүлэн хэлэлцэхээр тогтов. 

Бусад. Эцсийн найруулга. 


УИХ-ын дэд дарга Н.Энхболд “Тооллогын тов өөрчлөн тогтоох тухай” УИХ-ын тогтоолын эцсийн найруулгыг танилцуулав. 

Эцсийн найруулгатай холбогдуулан УИХ-ын гишүүдээс асуулт, санал гараагүй болно. 

УИХ-ын гишүүд дээрх тогтоолын эцсийн найруулгыг сонсов. (11:35)

Хуралдаан 11 цаг 35 минутад завсарлаж, 15 цаг 15 минутаас үргэлжлэв.  


Үдээс хойшхи чуулганы нэгдсэн хуралдаанд ирвэл зохих 76 гишүүнээс 44 гишүүн ирж, 57.8 хувийн ирцтэй байв. Үүнд:


Чөлөөтэй: Д.Арвин, Х.Бадамсүрэн, Х.Баделхан, Н.Батбаяр, Ц.Батбаяр, Я.Батсуурь, Х.Баттулга, Э.Бат-Үүл, Г.Батхүү, Г.Баярсайхан, Ц.Баярсайхан, Р.Буд, Л.Гансүх, Л.Гантөмөр, Л.Гүндалай, Д.Дэмбэрэл, Х.Жекей, Д.Загджав, Д.Лүндээжанцан, Ц.Мөнх-Оргил, Д.Очирбат, Р.Раш, Д.Тэрбишдагва, Ч.Улаан, Ц.Шинэбаяр, З.Энхболд, Ө.Энхтүвшин;

Өвчтэй: С.Баяр, Д.Ганхуяг, Ц.Даваасүрэн, Ш.Сайхансамбуу, О.Чулуунбат;

· Монгол Улсын Ерөнхий сайд С.Батболдын мэдээлэл: “Атрын III дахь аян ба мал аж ахуйн салбарын ажлын явц, үр дүн, цаг үеийн асуудал”. 


Монгол Улсын Ерөнхий сайдын мэдээлэлтэй холбогдуулан Монгол Улсын Ерөнхий сайд С.Батболд, Монгол Улсын Шадар сайд М.Энхболд, Монгол Улсын сайд, Засгийн газрын Хэрэг эрхлэх газрын дарга Ч.Хүрэлбаатар, Сангийн сайд С.Баярцогт, Боловсрол, соёл, шинжлэх ухааны сайд Ё.Отгонбаяр, Хүнс, хөдөө аж ахуй, хөнгөн үйлдвэрийн сайд Т.Бадамжунай, Хүнс, хөдөө аж ахуй, хөнгөн үйлдвэрийн яамны Стратегийн төлөвлөлт, бодлогын газрын дарга П.Баянмөнх, мөн яамны Мал аж ахуйн бодлогын хэрэгжилтийг зохицуулах газрын дарга П.Ганхуяг, Газар тариалангийн бодлогын хэрэгжилтийг зохицуулах газрын дарга Б.Бурмаа, Тариаланг дэмжих сангийн гүйцэтгэх захирал Ц.Батсайхан, Онцгой байдлын ерөнхий газрын Улсын нөөц, сэргээн босголтын газрын дарга Д.Батсайхан, Улсын мэргэжлийн хяналтын газрын дарга Я.Содбаатар, Монгол Улсын Ерөнхий сайдын зөвлөх Д.Батбаатар, УИХ-ын Тамгын газрын нарийн бичгийн дарга С.Магнайсүрэн, УИХ-ын Байнгын хороодын ажлын албаны референт Ц.Цэрэн, Ж.Оюунцэцэг нар байлцав. 


Монгол Улсын Ерөнхий сайд С.Батболд “Атрын III дахь аян ба мал аж ахуйн салбарын ажлын явц, үр дүн, цаг үеийн асуудал”-аар мэдээлэл хийв. 


Мэдээлэл, танилцуулгатай холбогдуулан УИХ-ын гишүүн С.Бямбацогт, Н.Ганбямба, Б.Бат-Эрдэнэ, Д.Оюунхорол, Д.Балдан-Очир, Д.Дондог, Э.Мөнх-Очир, Д.Хаянхярваа, Ж.Сүхбаатар, Ж.Энхбаяр нарын асуусан асуултад Монгол Улсын Ерөнхий сайд С.Батболд, Монгол Улсын Шадар сайд М.Энхболд, Сангийн сайд С.Баярцогт, Хүнс, хөдөө аж ахуй, хөнгөн үйлдвэрийн сайд Т.Бадамжунай, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Б.Бурмаа, Улсын мэргэжлийн хяналтын газрын дарга Я.Содбаатар, Монгол Улсын Ерөнхий сайдын зөвлөх Д.Батбаатар нар хариулж, тайлбар хийв.  


УИХ-ын гишүүд Монгол Улсын Ерөнхий сайдын мэдээллийг сонсов. 


Хуралдаан 16 цаг 55 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА



Ц.ШАРАВДОРЖ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ


ХӨТЛӨГЧ






Ц.АЛТАН-ОД

МОНГОЛ УЛСЫН ИХ ХУРЛЫН 2009 ОНЫ НАМРЫН ЭЭЛЖИТ ЧУУЛГАНЫ

12 ДУГААР САРЫН 11-НИЙ ӨДӨР (БААСАН ГАРАГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 10 цаг 40 минутад эхлэв.

Н.Энхболд: - Улсын Их Хурлын гишүүдийн энэ өдрийн амрыг эрье. Их Хурлын гишүүдээс гадаадад 17, дотоодод 4 хүн томилолттой, 4 хүн өвчтэй байгаа. Ирц 39 хүнтэй байна.

2009 оны намрын ээлжит чуулганы 12 сарын 11-ний өдрийн нэгдсэн хуралдаан нээснийг мэдэгдье.

Өнөөдрийн нэгдсэн хуралдаанаар дараахь асуудлуудыг хэлэлцэнэ. Төрийн өмчөөс орон нутгийн өмчид хөрөнгө шилжүүлэх тухай Улсын Их Хурлын тогтоолын төслийн анхны хэлэлцүүлэг, Зээлийн хэлэлцээр соёрхон батлах тухай хуулийн төсөл, Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төслийн анхны хэлэлцүүлэг, Түр хороо байгуулах тухай Улсын Их Хурлын тогтоолын төслийн хэлэлцэх эсэх гэсэн ийм асуудлууд байна. 

15.00 цагаас төлөвлөснөөр Атрын III дахь аян ба Мал аж ахуйн салбарын явц, үр дүн, цаг үеийн асуудлаар Монгол Улсын Ерөнхий сайд С.Батболдын мэдээлэл сонсоно. Үдээс хойш их олон гишүүд орон нутагт томилолт нэмж авсан байгаа. Ирц бүрдэхээргүй бол үүнийг яах вэ гэдгийг Ч.Хүрэлбаатар сайд аа эргээд ярьж байгаад шийдье. 

Хэлэлцэх асуудлын талаар санал байна уу? Алга байна. Хэлэлцэх асуудлаа баталъя. 

Нэг. Төрийн өмчөөс орон нутгийн өмчид эд хөрөнгө шилжүүлэх тухай УИХ-ын тогтоолын төсөл (анхны хэлэлцүүлэг)

Н.Энхболд: - Тогтоолын төслийн талаарх Эдийн засгийн байнгын хорооны санал, дүгнэлтийг Д.Дамба-Очир танилцуулна. Д.Дамба-Очир гишүүнийг индэрт урьж байна.

Д.Дамба-Очир: - Улсын Их Хурлын дарга, эрхэм гишүүд ээ,

Төрийн өмчөөс орон нутгийн өмчид эд хөрөнгө шилжүүлэх тухай Улсын Их Хурлын тогтоолын төслийг Улсын Их Хурлын 2009 оны 12 дугаар сарын З-ны өдрийн хуралдаанаар хэлэлцээд анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ.

Тус Байнгын хороо уг тогтоолын төслийг анхны хэлэлцүүлэгт бэлтгэсэн тухай асуудлыг 2009 оны 12 дугаар сарын 8-ны өдрийн хуралдаанаараа хэлэлцээд гаргасан дараахь санал, дүгнэлтийг нэгдсэн хуралдаанд танилцуулж байна.

Төсөлд Төв аймгийн Батсүмбэр сумын Зөгийн аж ахуйн барилга, Булган аймгийн Гурванбулаг сумын цэргийн оёдлын үйлдвэрийн барилга, Увс аймгийн Бөхмөрөн сумын хилийн заставын эзэмшилд байсан албаны байр, Дархан-Уул аймгийн Орхон сумын холбооны салбарын ашиглаж байсан барилгыг тус тус нэмж тусгах, мөн Орхон аймгийн Жаргалант сумын худалдаа үйлчилгээний цогцолборын барилгыг төслөөс хасах саналууд Байнгын хорооны хуралдаанд оролцсон гишүүдийн олонхийн саналыг авсан болно.

Тогтоолын төслийн талаарх зарчмын зөрүүтэй саналуудын томъёоллыг та бүхэнд бичгээр тараасан бөгөөд төслийг анхны хэлэлцүүлгээр нь батлуулах горимын саналыг хуралдаанд оролцсон гишүүд санал нэгтэй дэмжсэнийг уламжилж байна.

Улсын Их Хурлын гишүүд ээ

Төрийн өмчөөс орон нутгийн өмчид эд хөрөнгө шилжүүлэх тухай Улсын Их Хурлын тогтоолын төслийн анхны хэлэлцүүлэгт бэлтгэсэн талаар Эдийн засгийн байнгын хорооноос гаргасан санал, дүгнэлтийг хэлэлцэн уг тогтоолын төслийг баталж өгөхийг та бүхнээс хүсье.

Анхаарал тавьсанд баярлалаа.

Н.Энхболд: - Д.Дамба-Очир гишүүнд баярлалаа.

Байнгын хорооны санал, дүгнэлттэй холбогдуулаад асуулттай гишүүн байна уу?  Ц.Дашдорж гишүүнээр тасаллаа.

Ц.Дашдорж: - Энэ дээр төрийн өмчөөс орон нутгийн өмчид шилжүүлэх асуудлыг хэлэлцэнэ. Би орон нутгийн өмчөөс төрийн өмчид шилжих асуудал дээр ер нь ямар байр суурь баримталсан, ямар процедураар шилждэг вэ? ийм асуудлууд нэлээн гарч ирээд байна. Ялангуяа үндсэн чиглэл болон 2010 оны төсөвт суучихсан байж байгаа Говь-Алтай, Завхан аймгийг эрчим хүчээр хангах асуудлын хүрээнд Могойн голын нүүрсний ордын орон нутгийн өмчид байгаа хувийг төрийн өмчид шилжүүлэх замаар энэ үйл ажиллагааг нэлээн цэгцлэх бодит бололцоо нь нээлттэй харагдаад байгаа юм. Үүнийг лавлая.

Д.Дамба-Очир: - Орон нутгийн өмчөөс төрийн өмчид шилжүүлэх асуудлыг бид нар Байнгын хороон дээр яриагүй. Тэр процедурын асуудлыг Сангийн сайд нь хариулах юм уу? Эсхүл ажлын хэсэг хариулсан  нь дээр байх.  Бид нарын ярьж байгаа асуудал төрийн өмчөөс орон нутагт шилжүүлээд, тэгээд цааш нь хувьчлах тухай асуудал яригдсан.

Н.Энхболд: - Тамгын газар тэр хуулийн тайлбар.

С.Магнайсүрэн: - Орон нутгийн өмчөөс төрийн өмчид шилжүүлэхэд мөн ялгаагүй эрхэлсэн төрийн захиргааны байгууллагууд нь саналаа оруулж ирээд, эсхүл хууль санаачлах процедураараа яваад тэгээд Их Хурал шийдвэр гаргаж байгаа, процессын хувьд.

Н.Энхболд: - Байнгын хорооны санал, дүгнэлттэй холбогдуулаад асуулт асууж, хариулт авлаа. Су.Батболд гишүүн асууя.

Су.Батболд: - Засгийн газраас орж ирсэн санал дээр байхгүй байна. Манай Батсүмбэр суман дахь Зөгийн аж ахуй бол угаасаа төрийн өмчит аж ахуй байсан. Тэгээд Хөдөө аж ахуйн их сургуульд 2007 онд С.Энхболд Ерөнхий сайдаар ажиллаж байхдаа шилжүүлсэн. Өмчлөлийн асуудал шийдэгдэхгүй явсаар байгаад харьяаллыг нь Хөдөө аж ахуйн их сургуульд шилжүүлсэн. Энэ нь өөрөө төрийн өмчид байж байгаад Хөдөө аж ахуйн их сургуулийн харъяанд үйл ажиллагаа явуулдаг аж ахуйн барилга биш л дээ. Засгийн газраас үүнийг орон нутгийн өмчид авъя гэсэн санал орж ирээгүй байсныг Ц.Цэнгэл гишүүн эндээс санал гаргаад, санал хураахаар болсон байна. Үүнийг нэг удаа үлдээгээд ХААИС, орон нутагтай нь ярьж байгаад шийдэхгүй бол үүнийг бас  ХААИС-ийн өмчлөлөөс орон нутгийн өмчид авч болохгүй. Энэ нь Зөгийн аж ахуйн сургалт, эрдэм шинжилгээний үйл ажиллагаа явуулдаг сургалтын байгууллага байгаа юм. Тийм учраас би энэ саналыг Ц.Цэнгэл гишүүнтэй ярьсан юм. Энэ саналыг татаж аваад, дараа нь шийдвэл яасан юм бэ? Тэртэй тэргүй Засгийн газраас орж ирээгүй байгаа саналыг Их Хурал дээр шууд жагсаалтад нэмэлт, өөрчлөлт оруулж болохгүй байх гэж бодож байна.

Н.Энхболд: - Орон нутаг, сумаас, аймгаас нь хүсэлт тавьсан юм билээ. Одоо бол ерөөсөө ашиглагдахгүй байгаа, түгжээтэй байж байгаа, тэнд Зөгийн аж ахуй байхгүй. Аж ахуй эрхэлж байсан хүмүүс нь юмаа аваад гараад явчихсан юм билээ.  Тэгэхээр Байнгын хорооноос нэгэнт ингээд санал оруулаад Их Хурал шийддэг учиртай учраас саналаа хураалгаад явахаас өөр аргагүй байх аа. Орон нутаг үүнийгээ Нийтийн аж ахуй үйлчилгээний маягаар ашиглахаар бэлдсэн барьсан төсөл байгаа юм билээ.

Су.Батболд: - Засгийн  газрын санал байхгүй байхад бид  төрийн өмчөөс шууд орон нутгийн өмчид Их Хурлын нэг гишүүний гаргасан саналаар гаргаж  оруулж болохгүй.  Би өөрөө ХААИС-ийн удирдах зөвлөлийн даргын хувьд ХААИС над руу сая яриад байгаа юм. Гэнэтхэн ийм асуудал шийдэгдсэн байна. Манай өмчийг шууд орон нутгийн өмчид авах асуудлыг Засгийн газрын шийдвэргүйгээр төрийн өмчөөс орон нутгийн өмчид авч болохгүй, хойшлуулж өгч, ярьж байгаад шийдээч гээд байгаа юм. Тэгэхгүй бол дараа нь маргаан гарна. Бид нартай ч ярилцаагүй шүү дээ, аймаг, орон нутгаас. Хэнтэй ярьсан юм бэ? Авъя, баръя гэж яриагүй. Тийм учраас би нэг удаа хойшлуулаад, шийдэхгүй бол шууд шилжүүлж болохгүй. Энэ сургалт, эрдэм шинжилгээний зориулалтаар ашиглаж байгаа байгууламж юм.

Үүнийг би хойшлуулаад дараа нь Засгийн газар дээр оруулж байгаад  ярьсан нь дээр.

Ж.Сүхбаатар: - Их Хурлын гишүүдийн өглөөний мэнд хүргье. Ц.Дашдорж гишүүнтэй ойролцоо боловч өөрийнхөө аймагтай холбогдуулаад асууя. Саяхан ер нь Шарын голын байдлыг манай Их Хурлын гишүүд байнга сонсож байсан байх. Шарын голын уурхайтай холбогдуулаад, Шарын голын ус дулаантай холбогдуулаад Шарын гол дулааны орон нутгийн өмчтэй байгаа. Үүнээс болоод  уурхай хоорондын ойлголцлын асуудал, зохицуулалтын асуудлаас болоод энэ Шарын гол хөлдөх, удаа дараа усгүй байх ийм байдалд орж байсан. Сая Засгийн газар хуралдаанаараа авч үзээд орон нутгийн өмчөөс төрийн өмчид шилжүүлэх асуудлыг шийдвэрлэсэн. Тэгэхээр Засгийн газар шийдчихээд одоо яг юун дээр хүлээгдээд байна вэ? орон нутгийн өмчөөс төрийн өмчид шилжүүлэх асуудлыг яаралтай шийдэхгүй бол Дархан-Уул аймаг тэр Шарын голыг авч явж дийлэхээ больсон байдаг. Тэнд бүхэл бүтэн оршин суугчдын хувь заяа хөсөр хаягдчихсан, Шарын голын нүүрсний уурхай хувьчлагдчихсан. Тэгээд хувийн нүүрсний уурхай бол Шарын голын иргэдийн эрх ашгийг бодож байна гээд нэлээн хэдэн жил болсон. Одоо бид чадахаа байлаа гэдгээ удаа дараа хэлж байгаа. Энэ өвөл бас дахиад ямар нэгэн асуудал үүсэхийг үгүйсгэхгүй байгаа.

Тэгэхээр Засгийн газар нэгэнт шийдчихсэн юм бол хэзээ энэ асуудлаа өргөн барих вэ? орон нутгийн өмчөөс төрийн өмчид шилжүүлэх асуудлаа даруйхан оруулж ирэх болоогүй юм уу гэдгийг би Байнгын хорооны дүгнэлттэй холбогдуулаад Хэрэг эрхлэх газрын дарга, Төрийн өмчийн хорооны газрын дарга хоёр байгаа учраас зориуд хандаж байна.

Асуудал шийдэгдэхгүй удаашраад байна.

Н.Энхболд: - Байнгын хороон дээр яг энэ асуудал нь яригдсан уу? Үгүй юу мэдэхгүй байна. Төрийн өмчийн хороо хариулъя.

Ц.Нанзаддорж: - Төрийн болон орон нутгийн өмчийн тухай хуульд төрийн өмч олж авах гэсэн заалт байгаа юм. Тэнд Их Хурлын бүрэн эрх дээр цаад өмчлөгч нь өөрөө өгөхгүй байгаа үед дайчлан авах гэдгээрээ Их Хурлын бүрэн эрхэд орсон байдаг. Өмнө нь явж ирсэн практикаар бол сумдын 04–ийн шугамуудыг төрийн өмчид  орон нутгийн өмчөөс шилжүүлэхээр орон нутгийн иргэдийн Хурлын шийдвэр гараад, тэр нь төрийн өмчид бүртгэж авахын тулд Их Хурлаар орох процедураар давах гэж энэ дунд хөрөнгө үрэгдэх ийм асуудал гардаг байсан.

Бас нэг практик гэвэл орон сууцны хорооллууд баригдаад хувийн компаниуд өөрийн хүчин чадлаар цахилгааны шугам бариад түүнийгээ ашиглаж чадахгүй төрийн мэргэжлийн байгууллагад хүлээлгэж өгье гэдэг ийм дүгнэлт гардаг. Ерөнхийдөө Засгийн газар дээр  2008 онд энэ асуудлыг оруулаад, цаад эзэн нь өөрөө төрд өмчөө үнэ төлбөргүй өгье гэж байгаа бол  Их Хуралд оруулалгүйгээр Засгийн газар шийдвэр гаргаад ингээд бүртгэж авч байя. Тэгээд Засгийн газар бүртгэж авах процедурын талаар журмыг тогтож өгсөн байгаа. Энэ хүрээнд Шарын голын дулааны станцыг төрд авах асуудлыг Засгийн газар шийдвэрлэсэн. Одоо хаалтын баланс хийгээд хөрөнгө хүлээж авах үйл ажиллагаа нь явагдаж байгаа. Ойрын 12 сарын 20-ноос өмнө төрийн өмчид бүртгэж авах, шилжүүлж авах ажиллагаа нь дуусах юм.

Ж.Сүхбаатар: - Нанзаддорж дарга аа, миний ойлгож байгаагаар Улсын Их Хурлын шийдвэргүйгээр саяны тэр журамд заасан үндэслэл байгаа учраас шууд Засгийн газар төрийн өмчид шилжүүлээд авч байна гэж ойлгож болох уу? 

Ц.Нанзаддорж: - Хуулийн процедураар болохоор цаад өмчийн эзэн нь өөрөө өгье гэж байгаа, төр авъя гэж байгаа учраас заавал Их Хурлаар оруулахгүйгээр ингээд бүртгээд авъя, нэгдүгээрт.

Хоёрдугаарт, энэ процедур нь явж байгаа.

Ж.Сүхбаатар: - Яагаад үүнийг асууж байгаа юм бэ гэхээр урьд нь Засгийн газрын хуралдаан дээр Төрийн өмчийн хороонд ч гэсэн байж байхад иймэрхүү тохиолдлууд дээр Улсын Их Хурлын шийдвэрийг заавал гаргуулаад л явж байсан. Би тийм учраас баараггүй байх үүднээс нь асуугаад байгаа юм.

Ц.Нанзаддорж: - Хамгийн сүүлчийн Их Хурлын шийдвэр 2006 онд гарсан юм. Тэгээд сумдын 04-ийн шугамуудыг төрд хүлээж авахад дэндүү их хүнд сурталтай байна. Нэгэнт орон нутаг өмчийн эзэн орон нутгийн иргэдийн Хурал өөрөө өгье гэдэг шийдвэрээ гаргачихаад байхад заавал Их Хурлаар оруулах асуудал бас хүндрэлтэй байна гэж тал талдаа яриад, ер нь Их Хурлын бүрэн эрх, төрийн өмчид олж авах бүрэн эрх гэдэг нь орон нутгийн эрх барих байгууллага нь өөрөө өмчөө өгөх дургүй байвал Их Хурал шийдвэр гаргаж үүнийг хүчээр авч болох юм байна. Өмчийн эзэн өөрөө өгье гэж байгаа нөхцөлд төрд шууд бүртгэж авъя гэдэг энэ процедурыг богиносгох ийм зорилгоор хийгдсэн. Энэ чиглэлд практик нэгэнт тогтсон байж байгаа.

Ж.Сүхбаатар: - Ойлголоо, тэгээд шийдсэн юм байна тийм ээ?

Ц.Нанзаддорж: - Шийдсэн ажил нь явагдаж байгаа.

Н.Энхболд: - Баярлалаа. Дэгээрээ явъя. Байнгын хорооноос гаргасан дандаа нэмнэ, хасна гэсэн саналууд гараад дэмжигдсэн учраас  энэ саналаар санал хураагаад явах нь зөв байх гэж бодож байна.

Ингээд асуулт асууж, хариулт авлаа.

Одоо Байнгын хорооноос гаргасан зарчмын зөрүүтэй саналуудаар санал хураая. Санал нэг бүрээр санал хураалт явуулна. Гишүүд  харж байгаарай.

Эдийн засгийн байнгын хороогоор дэмжигдсэн саналууд:

1. Төслийн хавсралтад Төв аймгийн Батсүмбэр сумын 13 сая 115 мянган төгрөгийн үнэ бүхий Зөгийн аж ахуйн барилгыг нэмж тусгах гэсэн Ц.Цэнгэл гишүүний гаргасан саналыг Байнгын хороо дэмжсэн байна.

Энэ саналыг дэмжье.

43 гишүүн санал хураалтад оролцож, 33 гишүүн зөвшөөрч, энэ санал дэмжигдлээ.

2. Төслийн хавсралтад Булган аймгийн Гурванбулаг сумын 8 сая 421 мянга 900 төгрөгийн үнэ бүхий Цэргийн оёдлын үйлдвэрийн барилгыг нэмж тусгах гэсэн Ц.Цэнгэл гишүүний гаргасан саналыг Байнгын хороо дэмжсэн байна.

Энэ саналыг дэмжье.

43 гишүүн санал хураалтад оролцож, 38 гишүүн зөвшөөрч, энэ санал дэмжигдлээ.


З. Төслийн хавсралтын 6-д тусгасан Увс аймгийн Бөхмөрөн сумын Хилийн заставын эзэмшилд байсан барилга байгууламжийн объектод 12 сая 180 мянган төгрөгийн үнэ бүхий албаны байр орхигдсоныг нэмж тусгах гэсэн Д.Дамба-Очир гишүүний гаргасан саналыг Байнгын хороо дэмжсэн байна.

Энэ саналыг дэмжье.

44 гишүүн санал хураалтад оролцож, 36 гишүүн зөвшөөрч, энэ санал дэмжигдлээ.

4. Төслийн хавсралтаас Орхон аймгийн Жаргалант сумын 321 сая 97300 мянган төгрөгийн үнэ бүхий Худалдаа үйлчилгээний цогцолборыг хасах гэсэн Д.Одхүү гишүүний гаргасан саналыг Байнгын хороо дэмжсэн байна.

Энэ саналыг дэмжье.

44 гишүүн санал хураалтад оролцож, 34 гишүүн зөвшөөрч, энэ санал дэмжигдлээ.

5. Төслийн хавсралтад Дархан-Уул аймгийн Орхон сумын холбооны салбарын ашиглаж байсан 17 сая 40 мянган төгрөгийн үнэ бүхий хуучин барилгыг нэмж тусгах гэсэн Д.Хаянхярваа гишүүний гаргасан саналыг Байнгын хороо дэмжсэн байна.

Энэ саналыг дэмжье.

44 гишүүн санал хураалтад оролцож, 39 гишүүн зөвшөөрч, энэ санал дэмжигдлээ.

Байнгын хорооноос гаргасан зарчмын зөрүүтэй саналуудаар санал хурааж дууслаа. 

Байнгын хорооноос гаргасан, төслийг анхны хэлэлцүүлгээр нь баталъя гэсэн горимын саналыг дэмжье.

44 гишүүн санал хураалтад оролцож, 39 гишүүн зөвшөөрч, 88,6 хувийн саналаар горимын санал дэмжигдлээ.

Горимын санал дэмжигдсэн учраас одоо тогтоолын төслийг баталъя гэсэн санал хураалт явуулъя.

Төрийн өмчөөс орон нутгийн өмчид эд хөрөнгө шилжүүлэх тухай УИХ-ын тогтоолын төслийг батлах санал хураалт явуулж байна.

45 гишүүн санал хураалтад оролцож, 40 гишүүн зөвшөөрч, 88,9 хувиар энэ тогтоол батлагдлаа. Дараагийн асуудалд оръё.

Уг асуудлыг 10 цаг 40 минутаас 11 цаг 00 минутад хэлэлцэв. 

Хоёр. “Монгол Улсын Засгийн газар Энэтхэг улсын Засгийн газар хооронд байгуулсан тогтворжилтын зээлийн хэлэлцээрийг соёрхон батлах тухай” (хэлэлцэх эсэх)

Н.Энхболд: - Зээлийн хэлэлцээр соёрхон батлах тухай хуулийн төслийг хэлэлцье.

Монгол Улсын Засгийн газар, Энэтхэг Улсын Засгийн газар хоорондын Тогтворжуулалтын зээлийн хэлэлцээрийг батлах тухай асуудал байгаа.

Хууль санаачлагчийн илтгэлийг Улсын Их Хурлын гишүүн, Сангийн сайд С.Баярцогт танилцуулна. С.Баярцогт сайдыг урьж байна.

С.Баярцогт: - Улсын Их Хурлын дэд дарга, эрхэм гишүүд ээ,

Улсын Их Хурлаас баталсан төсвийг тэнцвэржүүлэх, алдагдлыг санхүүжүүлэх бодлогын арга хэмжээний хөтөлбөрийн хүрээнд Монгол Улсын Засгийн газар, БНЭУ-ын Засгийн газар хооронд  25.0 сая ам долларын тогтворжилтын зээлийн хэлэлцээрт Монгол Улсын Ерөнхийлөгч Ц.Элбэгдоржийн БНЭУ-д хийсэн төрийн айлчлалын үеэр тухайн үеийн Гадаад хэргийн сайд С.Батболд 2009 оны 9 дүгээр сарын 14-ний өдөр  гарын үсэг зурсан билээ.

Энэхүү Тогтворжилтын зээлийг зөвхөн Монгол Улсын төсвийн алдагдлыг бууруулахад ашиглуулах зорилготой болно.

Зээлийг ашиглах үед Засгийн газраас ямар нэгэн нэмэлт нөхцөл шаардагдахгүйгээр бусад Олон улсын байгууллага, гадаад орнуудаас авч байгаа хөтөлбөрийн зээлүүдээс  үлэмж хөнгөлөлттэй байгаагаараа онцлог зээл юм.

Зээлийн нөхцөл нь 30 жил. Үндсэн зээлийн болон хүүгийн төлбөрөөс чөлөөлөх хугацаа нь  10 жил. Хүү жилийн 1 хувь. БНЭУ-ын Засгийн газраас Монгол Улсын Засгийн газарт 25 сая ам долларыг нэг удаагийн бэлэн мөнгөний шилжүүлгээр өгч, 2009 оны  10 дугаар сарын 29-ний өдөр Монголбанкин дахь төрийн дансанд орж ирсэн билээ.

Эрхэм гишүүд ээ,

Зээлийн хэлэлцээрийг Улсын Их Хурлаар соёрхон батлуулах тухай хуулийн төсөл, хуулийн үзэл баримтлал, бусад холбогдох баримт бичгүүдийг та бүхэнд танилцуулж байна.

Хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

Н.Энхболд: - С.Баярцогт сайдад баярлалаа.

Хууль санаачлагчийн илтгэлтэй холбогдуулаад асуулт асуух гишүүд байна уу?  Н.Ганбямба гишүүнээр тасаллаа.

Н.Ганбямба: - Яг юунд зориулж байна гэсэн бэ? Сайн ойлгосонгүй. Хоёрдугаарт нь, гадны зээл, тусламж авлаа гэхэд манайх чинь бодлого алдагдаад явдаг улс шүү дээ. Гадаадынхан бол танайх аваад ашиг гарахгүй юманд зарцуулдаг шүү дээ гээд. Ер нь гадна талаас манайд өгөх сонирхол муутай болж байгаа. Тухайлбал Төмөр замын хөдлөх бүрэлдэхүүнийг сайжруулна ч гэж байх шиг гээд. Энэ чинь эдийн засагт ямар үр дүн өгөх вэ гэхээр, Төмөр зам бол Монголд нэг ч төгрөгийн татвар төлдөггүй. Эдийн засагт тун хувь нэмэр багатай ийм салбар шүү дээ. Өөрсдөө л хямралаас болж яалаа л гээд байдаг. Түүн шиг Хятадын 300.0 саяыг өглөө гэсэн. Танай улсад чинь өгөөд 6 жил юм хийгээгүй байна гээд сая манай хэдэн улсууд айлчлалын үеэр яригдсан байна билээ. Танайд эдийн засагт ашгийн төлөө төсөл, хөтөлбөр хэрэгжүүлдэггүй учраас Монгол Улсад зээл өгөхөд сонирхолтой биш байна гэдэг юм билээ.

Тэгэхээр одоо би бодож байна. Нэг Засгийн газар солигдохоор л бодлого өөрчлөгддөг. Энэ 20 жилийн турш бид нар сайхан тууштай ийм бодлогоор явсангүй. Дандаа хазайж гуйвсан бодлоготой. Энэ хоёр хөршийн бодлого бол ерөөсөө гуйвшгүй, яг хөгжүүлнэ л гэсэн бол яг тэр зорилго руугаа л бодлого нь яваад байдаг. Бусад зээл тусламжууд нь тэр бодлого руугаа л  зориулагдаад байдаг. Монгол Улс гадны зээл тусламж соёрхон батлах юм батлаад байдаг, батлаад байдаг. Бодлого нь алдагдаад байдаг болохоор үр дүн гардаггүй. Эдийн засаг маань нөгөө л бүтэц нь хуучнаараа, түүхийгээрээ. Түүхий эдийн шинжтэй хэрэглээний эдийн засаглал яг хэвээрээ л явж байгаа. Оюутолгой батлахдаа мөн л 80 хувь нь шороогоор гарах, зэсийн баяжмалаар л батлагдсан. Тэгэхээр энэ том гэрээ соёрхон батлахад бид нар бодлого барьдаг болчихвол яасан юм бэ? Бодлогынхоо чигийг алдахгүй. Сангийн сайд солигдсон ч гэсэн яг бодлого хэвээрээ. Сонгуульд нэг улс төрийн хүчин гарч ирээд бодлогоо өөрчилдөг, нэг Засгийн газар өөрчлөгдөхөөр л Монголын бодлого өөрчлөгдөөд 20 жил бодлогогүй ингэж гуйвсаар байгаад хүрээд ирсэн. Тэгэхээр одоо орж ирж байгаа зээл, гэрээнүүд дандаа ийм лобби маягаар явж ирсэн юм, би яг ганцхан үүнийг хэлж байгаа юм биш шүү. Лобби маягаар явж ирсэн. Олон жилийн юм ярьж байгаа юм.

Тэгэхээр бид нар бодлогоо шинэчилж аваад, хөгжлийн цогц бодлого гээд өнгөрсөн Их Хурлаар батлагдсан. Мэдлэгт тулгуурласан эдийн засгийг хөгжүүлнэ гэсэн их том зорилго, бодлоготой шүү дээ. Тэгсэн юун тэр бодлого байтугай маш их өөр юм руу яваад байх юм. Үүнийгээ бас тодруулаач, яг юунд зарцуулах гээд, ямар лобби орчихсон, уг нь орж ирж байгаа мөнгийг бид нар эдийн засагт л үр дүнтэй ашиглавал хэрэгтэй байгаа юм шүү. Гэтэл яг нарийндаа Энэтхэгийн Засгийн газартай байгуулсан гэрээнийхээ зорилго чиглэлийг сайн тодруулж хэлэхгүй юу? 

С.Баярцогт: - Н.Ганбямба гишүүний асуултад хариулъя. Энэтхэгийн зээл бол төсвийн алдагдлыг нөхөх зориулалттай зээл байгаа. Өнгөрсөн З сард бид нар Хандивлагчдын техникийн уулзалт хийгээд Олон улсын Валютын сантай хөтөлбөр тохироход олон улсын Валютын сан 224 сая зээлжих эрх бүхий зээлийг манай  гадаад валютын нөөцөн дээр өгөөд, тухайн үед бидний тооцсоноор 2009, 2010 оны төсвийн алдагдлыг хаахад зориулж дор хаяж 205 сая ам доллар хэрэгтэй юм байна гэдэг тухайн үеийн дүн гарсан. Үүнтэй холбогдуулаад  Дэлхийн банк 60, Азийн хөгжлийн банк 60,  Японы Засгийн газар 50 гэсэн ийм зээлийг тухайн үед амласан. Тухайн үед тэр техникийн зөвлөгөөн дээр оролцож байсан улсууд ч гэсэн цаашдаа бид нар дэмжинэ гэдэг амлалтуудыг өгсөн. Үүнтэй холбогдуулаад Энэтхэгийн Засгийн газар 25-ыг өгч байгаа. АНУ-ын Засгийн газар 14 саяыг, 10 сая нь төсвийн зээллэг маягаар, Австралийн Засгийн газар 4,5 сая ам доллартай тэнцэхийг өгч байгаа. Энэ нь бүхэлдээ олон улсын Валютын сантай тохирсон 18 сарын хөтөлбөрийн хүрээнд хэрэгжиж байгаа программын хүрээнд хийгдэж байгаа ийм зээл. Ямар нэгэн нөхцөл тавиагүй, ийм зээл.

Таны хэлсэн шүүмжлэлтэй мэдээж хэрэг санал нэг байна. Зээл тусламжийнхаа бодлогын асуудлыг бид нар эргэж харах ёстой. Одоо байгаа манай зээл тусламжийн бодлого бол зөвхөн хөнгөлөлттэй зээл, тусламж авах ийм хуулийн зохицуулалттай. Цаашдаа бид нар арилжааны зээл авдаг. Арилжааны зээл нь өөрөө эдийн засгийн бүтцийг олон болгодог, төрөлжүүлдэг. Эдийн засгаа дэмждэг ийм зээлийн төрөл рүү шилжих ёстой байх гэсэн ийм байр суурийг барьж байгаа. Энэ байр сууриа ч гэсэн бид нар Дэлхийн банк, Азийн хөгжлийн банк, Олон улсын валютын сан гээд манай гишүүн нь байгаа улс, олон улсын байгууллагуудад өөрийнхөө байр суурийг илэрхийлсэн байгаа. Ер нь бол үүнээс өөр чиглэлээр том хэмжээний зээлийн асуудлыг Хятадтай ярьж байгаа. Хятадтай таны ярьсан сая З00 саяын зээлийн эхний 40 саяыг сая зурчихсан. Тийм учраас энэ 300 саяын зээл хэдийгээр маш удаан хугацаанд явагдаж байгаа ч гэсэн хэрэгжээд эхэлж байгаа.

Хятадын Экзим банк бол яг тийм нөхцөлтэйгээр дахиад  500 саяыг өгөх бололцоотой гэдгээ хэлсэн байгаа. Баярлалаа.

Н.Энхболд: - Төсвийн алдагдлыг нөхөхөд зориулсан Засгийн газар өөрийнхөө үзэмжээр зарцуулах ёстой ийм  зээл шүү дээ. 

Н.Ганбямба: - Уг нь бол төсвийн зарлагаас ийм хэмжээний мөнгийг үргүй зардлаас хасчихад алдагдлаа багасгана гэсэн үг шүү дээ. Тэгэхдээ энэ бол мэдээж эдийн засагт үр дүнгээ өгөхгүй зээл юм байна. Ингээд бид нар гал унтраах маягаар зээл авсаар явтал нөгөө эдийн засгийн маань  50 хувиас дээш гараад явчих вий дээ, Сангийн сайд аа. ДНБ-ний 50-60 хувьтай тэнцээд явчихвал үндэсний аюулгүй байдал гэж гол үзүүлэлтийнхээ энэ босгыг сайн анхаараарай. Ингээд бид нар гал унтраах маягаар төсвийн алдагдал нөхнө. Төсвийн алдагдлыг бид дотоод боломж бий шүү дээ. Энэ үргүй зардлыг багасгаад, бүтцийн өөрчлөлт ороод ирсэн бол үргүй зардлыг багасгаад энэ хэмжээний зээлээр бид нар төсвийн алдагдал нөхөхгүй. Үргүй зардлаа дотооддоо цомхотгох тийм боломж уг нь бидэнд байсан. 

Тэгэхдээ ингэж гал унтраах маягаар явсаар байтал нэг мэдэхэд л GDP-гийн 50-60 хувьд хүрчихсэн, үндэсний аюулгүй байдал чинь болохгүй боллоо гэсэн дохио өгөөд эхэлбэл аюултай шүү дээ. Ганцхан үүгээр ч нэг их айхтар 50 хувьд хүрчихгүй байх л даа.

Н.Энхболд: - Баярлалаа. Асуулт асууж дууслаа. 

Хуулийн төслийн талаар Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Д.Хаянхярваа гишүүн танилцуулна. Д.Хаянхярваа гишүүнийг урьж байна.

Д.Хаянхярваа: - Улсын Их Хурлын дэд дарга, эрхэм гишүүд ээ,

Монгол Улсын Засгийн газар БНЭУ-ын Засгийн газар хооронд байгуулсан Тогтворжилтын зээлийн хэлэлцээрийн төслийг Аюулгүй байдал, гадаад бодлогын байнгын хороо 2009 оны 8 дугаар сарын 24-ний өдрийн хуралдаанаар хэлэлцэн зөвшилцсөн. 

Монгол Улсын Засгийн газраас 2009 оны  12 дугаар сарын 1-ний өдөр Улсын Их Хуралд өргөн мэдүүлсэн Монгол Улсын Засгийн газар БНЭУ-ын Засгийн газар хооронд байгуулсан Тогтворжилтын зээлийн хэлэлцээрийг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2009 оны 12 дугаар сарын 9-ний өдрийн хуралдаанаараа хэлэлцлээ.

Байнгын хорооны хуралдаанд оролцсон гишүүд санал нэгтэйгээр Тогтворжилтын зээлийн хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ

Монгол Улсын Засгийн газар БНЭУ-ын Засгийн газар хооронд байгуулсан Тогтворжилтын зээлийн хэлэлцээрийг соёрхон батлах тухай хуулийн төслийг хэлэлцэх эсэх талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа.

Н.Энхболд: - Д.Хаянхярваа гишүүнд баярлалаа.

Ажлын хэсэгт Сангийн яамны Төрийн нарийн бичгийн дарга Д.Баттөр, мөн яамны Зээл тусламжийн бодлого хамтын ажиллагааны газрын дарга Б.Хүрэнбаатар нар оролцож байгаа.

Байнгын хорооны санал, дүгнэлттэй холбогдуулаад асуух асуулттай гишүүн байна уу?  Алга байна.

Байнгын хорооны санал, дүгнэлттэй холбогдуулан үг хэлэх гишүүн байна уу? Алга байна.

Санал хураалт явуулъя.

Байнгын хорооны саналаар Монгол Улсын Засгийн газар, Энэтхэг Улсын Засгийн газар хоорондын Тогтворжуулалтын зээлийн хэлэлцээр соёрхон батлах тухай хуулийн төслийг хэлэлцэх нь зүйтэй гэсэн саналын томъёоллоор санал хураалт явуулъя.

44 гишүүн санал хураалтад оролцож, 37 гишүүн зөвшөөрч, энэ хуулийн төслийг хэлэлцэх нь зүйтэй гэж үзлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлж байна. Дараагийн асуудал.

Уг асуудлыг 11 цаг 00 минутаас 11 цаг 15 минутад хэлэлцэв. 

Гурав. Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төсөл (нэг дэх хэлэлцүүлэг)

Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төслийн анхны хэлэлцүүлгийг явуулъя.

Төсвийн төслийн талаарх илтгэлийг С.Баярцогт сайд танилцуулъя. С.Баярцогт сайдыг урьж байна.

С.Баярцогт: - Улсын Их Хурлын дэд дарга, эрхэм гишүүд ээ,

Улсын Их Хурал  2009 оны 7 дугаар сарын 16-ны өдөр Нийгмийн даатгалын сангаас олгох ажилгүйдлийн тэтгэмжийн тухай, Нийгмийн даатгалын сангаас олгох тэтгэвэр, тэтгэмжийн тухай хуулиудад нэмэлт, өөрчлөлт оруулсантай холбогдуулан Тэтгэврийн даатгалын сан, Тэтгэмжийн даатгалын сан, Үйлдвэрийн осол мэргэжлээс шалтгаалах өвчний даатгалын сан, Ажилгүйдлийн даатгалын сан, Эрүүл мэндийн даатгалын сангийн зарлагын хэмжээг нэмэгдүүлэхээр Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төслийг боловсруулан танилцуулж байна.

Ийнхүү боловсруулахад Нийгмийн даатгалын сангийн 2009 оны төсвийн нийт зарлага 17,4 тэрбум төгрөгөөр нэмж тусгагдахаар байна. Хуулийн төсөл батлагдсанаар Тэтгэврийн сангийн зардлыг 3,2 тэрбум төгрөгөөр, Тэтгэмжийн даатгалын сангийн зардлыг 6,9 тэрбум төгрөгөөр, Үйлдвэрлэлийн осол, мэргэжлээс шалтгаалах өвчний даатгалын сангийн зардлыг 0,6 тэрбум төгрөгөөр, Ажилгүйдлийн даатгалын сангийн зардлыг 3,5 тэрбум төгрөгөөр, Эрүүл мэндийн даатгалын сангийн зардлыг 2,4 тэрбум төгрөгөөр, Нийгмийн даатгалын байгууллагын үйл ажиллагааны зардлыг 700 сая төгрөгөөр тус тус нэмэгдүүлж, Нийгмийн даатгалын тухай хуульд орсон нэмэлт, өөрчлөлтүүд болон Нийгмийн даатгалын сангийн нэмэгдэл зарлагыг санхүүжүүлэх нөхцөл бүрдэх юм.

Нийгмийн даатгалын сангийн  2009 оны төсвийн тухай хуульд өөрчлөлт орсноор санхүү, эдийн засгийн хүндрэлийн үед даатгуулагчийн өрхийн орлого буурах эрсдэлийг хамгаалах зорилгоор Улсын Их Хурлаар батлагдсан Нийгмийн даатгалын хуулиудад орсон өөрчлөлтүүдийг хэрэгжүүлэх боломж бүрдэх юм.

Нийгмийн даатгалын сангийн  2009 оны төсвийн тухай хуульд өөрчлөлт оруулах тухай хуулийн төслийг хэлэлцэн шийдвэрлэж өгөхийг хүсье.

Анхаарал тавьсан явдалд баярлалаа.

Н.Энхболд: - С.Баярцогт сайдад баярлалаа.

Илтгэлтэй холбогдуулаад асуулт асуух гишүүд нэрээ өгье.  Ажлын хэсэгт Нийгмийн хамгаалал, хөдөлмөрийн сайд Т.Ганди, Нийгмийн даатгалын ерөнхий газрын дарга Ч.Алтанхуяг, Сангийн яамны Төсвийн бодлогын газрын дарга Б.Батжаргал, мөн яамны Төсвийн бодлогын газрын Зарлагын хэлтсийн дарга Б.Нямаа, Нийгмийн хамгаалал, хөдөлмөрийн яамны Бодлогын хэрэгжилтийг зохицуулах газрын Санхүү, хөрөнгө оруулалтын хэлтсийн дарга Х.Мөнхзул, Сангийн яамны Төрийн нарийн бичгийн дарга Д.Баттөр нар оролцож байна.

Ц.Сэдванчиг, Н.Ганбямба, А.Тлейхан нараар асуултыг тасаллаа.

Ц.Сэдванчиг: - Баярлалаа. Бид саяхан 2010 оны төсвийг батлаад, тэгээд орлого, зарлагаа батлаад явчихсан шүү дээ. Удаа ч үгүй яагаад энэ Нийгмийн даатгалын..

Н.Энхболд: - Энэ чинь 2009 оны юм.

Ц.Сэдванчиг: - Нийгмийн даатгалын сангийн тухай хуульд өөрчлөлт оруулахаар ийм хуулийн төсөл оруулаад ирэв. Төсвийн тухай хууль ярьж байхад энэ асуудлыг оруулж ирээд нэг мөр батлуулаад явж болоогүй юм уу? Энэ дээр тайлбар өгөөч.

С.Баярцогт: - Ц.Сэдванчиг гишүүний асуултад хариулъя. Бид нар  сая хуулийн дагуу 10 сарын 1-нээс 12 сарын 1-ний хооронд 2010 оны төсвийг хэлэлцэж баталсан. Өнөөдрийн оруулж ирж байгаа энэ Нийгмийн даатгалын сангийн төсвийн тухай хуульд өөрчлөлт оруулах тухай хууль бол 2009 оны төсөвт тодотгол хийж байгаа гэсэн ийм төсөв байгаа юм. Энэ хоёр хууль эрх зүйн хувьд хоёр тусдаа баримт бичиг учраас хоёр тусад нь хэлэлцэж байгаа. Тэгээд би бас 2010 оны төсвийг хэлэлцэж байхад  Нийгмийн даатгалын шимтгэлийн хувь хэмжээг 3 нэгжээр нэмэгдүүлэх, Эрүүл мэндийн даатгалын хувь хэмжээг тодорхой хэмжээгээр нэмэгдүүлэх энэ саналуудыг оруулж ирэхдээ ямар асуудал тавьсан бэ гэхээр Нийгмийн даатгалын сангийн зарцуулалтан дээр би тодотгол оруулж ирнэ. Яагаад гэхээр төсөв баталсны дараагаар буюу  2009 оны 7 дугаар сард Нийгмийн даатгалын сангаас олгох олон тэтгэмжүүдийн хувь хэмжээг шууд нэмэгдүүлсэн байгаа. Тэгэхээр төсвийн жилд тухайн төсвөөр зарцуулагдах хөрөнгийг баталчихаад байхад хувь хэмжээг нь нэмэгдүүлж байгаа учраас тодорхой хэмжээний өөрчлөлт хийх зайлшгүй шаардлага гарч ирж байгаа юм.

Дээрээс нь энэ хямралын үр нөлөөгөөр олон хүнийг тооцож байснаас жирийн дунджаас өндөр хэмжээгээр тэтгэвэрт гарсан. Тийм учраас тэтгэврийн сангаас олгох тэтгэвэр, тэтгэмжийн хэмжээ бодит дүнгээрээ шууд нэмэгдэж байгаа. Тэгэхээр энэ зайлшгүй шаардлагаар энэ төсвийн тодотгол орж ирж байгаа гэдгийг хэлье. Баярлалаа.

Н.Ганбямба: - С.Баярцогт сайдад би төсөв баталж байхад хэлж байсан. Таны буруу тооцооноос болоод ингээд удахгүй төсвийн тодотголууд ороод ирэх юм биш биз гээд. Хамгийн өндөр орлоготой халгиж цалгиж байсан зэсийн баяжмалын үнэ хамгийн өндөр байсан үеийн орлого орж ирлээ. Буруу тооцчихоод орлого хүрсэнгүй гэх юм биш биз. Саяхан хэдхэн хоногийн өмнө та түүхэнд байгаагүй сонин юм хийсэн шүү дээ. Энэ оны орлого маань буруу тооцчихжээ, орлогоо гүйцэж орлого орж ирэхгүй боллоо гээд та бонд гаргуулах анхны тийм сонин юм оруулж ирсэн. Гэтэл одоо  10 хоногийн дараа төсвийн тодотгол орж ирж байна шүү дээ. Нийгмийн даатгалын сангийн төсөв чинь нэгдсэн төсөв дотор байгаа. Өөрөөр хэлбэл улсын төсөв шүү дээ. Бид нар хуулийн хугацаандаа улсын төсвөө баталчихлаа гэсэн чинь  10 хоногийн дараа дахиад Нийгмийн даатгалын төсвийг нэг, хоёр, гурав, дөрөвдүгээр хэлэлцүүлгээр хэлэлцэх гээд байж байгаа нь таны тооцоотой л холбоотой шүү дээ.

Тийм учраас одоо он гарангуут та орлого орж ирэхгүй нь ээ бонд гаргая гэдэг юм уу?  Бас төсвийн тодотгол хийх гээд дахиад ийм юм өргөн барих юм биш биз дээ. Тооцоогоо та зөв хийгээрэй гээд би төсөв батлахын өмнө Сангийн сайдад хичээнгүйлэн хүссэн  юм тэр шүү дээ. Таны тооцоо буруугаас болоод удахгүй ингээд төсвийн тодотголууд орж ирээд байх юм биш биз дээ гээд. Тэгээд 10 хоногийн дараа тодотгол л гэсэн үг шүү дээ. 1, 2, 3, 4 хэлэлцүүлгээр явагдана. Тэгээд энэ хавар бараг намрын чуулган дуусаагүй байхад дахиж тийм юм гарахгүй биз гэдгээ та бас хэл. Төсвийн тодотгол дахиж хийхгүй гээд.

Н.Энхболд: - Энд жаахан буруу ойлголт яваад байх шиг байна. Энэ чинь 2009 оны төсөвт орж байгаа тодотгол. 

Н.Ганбямба: - Дарга аа, энэ чинь төсөв дотор явдаг юм шүү дээ. Нэгдсэн төсөв дотор байдаг юм шүү дээ, Нийгмийн даатгалын төсөв чинь нэгдсэн төсөв дотроо ордог юм. Тийм учраас төсвийн хууль гэж орж ирж биччихээд, бид нарыг чинь их гоё гоё томъёоллоор сайхан аргаддаг шүү дээ. Үүнийг харахад өө энэ төсвийн хуульд өөрчлөлт орох юм байна гэсэн чинь наадах чинь төсөв явж байна шүү дээ.

Т.Ганди: - Нийгмийн даатгалын сангийн энэ төсвийн тухай хууль бол Нийгмийн даатгалын сангуудын чөлөөт үлдэгдлээс эргэж нөхөж тодотгол хийхгүй бол болохгүй байгаа юм. Үүнийг шууд энэ үлдэж байгаа хэсгийг нь зарцуулаад явах хууль эрх зүйн акт өнөөдөр байхгүй. Яагаад гэхээр Төсвийн удирдлага, санхүүжилтийн тухай хууль, Нийгмийн даатгалын тухай хуулиар хэрвээ дутагдаж байгаа эх үүсвэрийг чөлөөт үлдэгдлээс шууд санхүүжүүлэх тийм бололцоотой бол төсвийн тодотгол оруулахгүй байж болохоор байсан.

Яг ийм эрхийг Их Хурлаас хүсч байгаа юм. Чөлөөт үлдэгдлээрээ эргээд дахин тодотгол хийгээд, дутагдаж байгаа хэсэг дээрээ нэмэлт олгох. Түүнээс биш нэмэлт эх үүсвэр юм уу? Нэмэлт санхүүжилтийн асуудал биш. Ойлголтын арай өөр зөрүү байна гэж хэлэх байна. Үүнийг хэрвээ  зохицуулалт Их Хурлаас гарч чадахгүй бол тэтгэврийн сан бас нэлээн хүндрэлтэй байгаа. Тэгээд 2010 онд нэгдүгээр улиралдаа бүх хуулиудыг шинээр өргөн барьж, түүнийг баталсны дараа тэтгэвэр тавилтууд явагдана гэдэг нь өөрөө нийгэмд маш их бухимдлыг үүсгэнэ. Тэгээд З, 4 сараар тэтгэврээ авч чадахгүй байдал нөхцөлүүд үүснэ.

С.Баярцогт: - Н.Ганбямба гишүүний асуултад хариулъя. Би ойлголтыг зөв болгох үүднээс хариулж байгаа шүү. Та бол нэгдсэн төсвийн хуулиар бид нар З төсөв баталж байгаа. Улсын төсөв, хөгжүүлэх сангийн төсөв, нийгмийн даатгалын сангийн төсөв гээд. Энэ төсвүүд бол өөрсдөө биеэ даасан хуулиуд учраас хоорондоо шилжих ямар ч эрх зүйн үндэс байхгүй. Тийм учраас улсын төсөв дээр ямар нэгэн хэмжээний дутагдал гарвал улсын төсөв дээр нь тодотгол хийнэ. Хөгжүүлэх сан дээр ямар нэгэн байдал үүсвэр зөвхөн Хөгжүүлэх сан дээр. Нийгмийн даатгалын сан дээр ямар нэгэн хэмжээний өөрчлөлт гарвал Нийгмийн даатгалын сан дээр. Тийм учраас  2009 оны төсвийн хувьд бол бид нар Хөгжүүлэх сан дээр зун тодотгол хийсэн. Тэгээд нөхцөл байдал одоогийн бодитой байдал бол хоёр хүчин зүйлээс үүсч байгаа юм.

Нэгдүгээрт нь, төсөв батлагдсаны дараагаар Улсын Их Хурлын шийдвэрээр хуулиудад өөрчлөлт орсон учраас хувь хэмжээнүүд нь нэмэгдээд зардал бол өссөн. Нэмэлт эх үүсвэр гаргах гэж байгаа биш, сангийнх нь чөлөөт үлдэгдлээс үүнийг санхүүжүүлэх эрх авах гэж байгаа юм. Тэгэхгүй бол хэрвээ санхүүжүүлээд явах юм бол Засгийн газар Улсын Их Хурлын зөвшөөрөлгүйгээр төсвийг захиран зарцуулсан ийм байдал үүснэ. Ийм асуудал болж байсан. 

Тийм учраас тодотгол хийж зарцуулах тухай асуудал гарч байгаа юм. Тэгэхээр тооцооны тухай асуудал ерөөсөө биш. Энэ бол Нийгмийн даатгалын сангийн төсвийн хууль дээр хийж байгаа тодотгол. Тэгэхдээ тодотгол нь тооцооноос үндэслэлтэй биш. Улсын Их Хурлын гаргасан шийдвэрүүдийн дагуу нийт сангаас олгож байгаа тэтгэмжийн хувь хэмжээнүүд, тодорхой хувиудаар нэмэгдсэн. Тийм учраас үүнийг зайлшгүй хийхээс өөр аргагүй.

А.Тлейхан: - Баярлалаа.  2009 он бол хямралын жил байсан. Олон хүн ажилгүй болсон, нийгэм хүндэрсэн гээд байдлыг ойлгож байгаа. Тэр утгаараа тодотгол хийх зайлшгүй шаардлага байгааг үгүйсгэхгүй ээ, үүнийг дэмжих нь зөв байх.

Тэгэхдээ дотор нь анхаарал татсан хэд хэдэн асуудал байгааг бид шүүмжлэхгүй байж болохгүй. Эрүүл мэндийн даатгалын сангийн зарлагыг 2,3 тэрбум төгрөгөөр нэмэгдүүлэх юм байна. Энд байгаа 5 үндэслэлийг харахад дотор нь бас анхаарал татсан асуудал байна. Эрүүл мэндийн сайдын 2009 оны 3 дугаар сард гаргасан  51 тоот тушаалын дагуу мөнгө нэмнэ, Сангийн сайдын мөн З сарын тушаалаар мөнгө нэмнэ, Нийгмийн даатгалын зөвлөлийн шийдвэрээр 880.0 сая төгрөг нэмнэ гэх мэтийн өнгөрсөн хугацаандаа сайдуудын гаргасан тушаалуудыг Их Хурал хуульчлах болж байна.  Ингэж эрхээ хэтрүүлж болохгүй байх аа. Аливаа асуудал хуулийн хүрээнд, өөрийнхөө батлагдсан хөрөнгийн хүрээнд л явахаас биш, сайд тушаал гаргачихаад эргэж түүнийгээ хуульчилдаг тийм зарчим байхгүй.

Энэ дээр анхаарах ёстой, цаашдаа ингэж явах ёстой юм уу? Ер нь би Засгийн газрын гаргасан шийдвэрийг хойноос нь хуульчилдаг ийм буруу практик руу бид орж байна шүү дээ. Энэ анхаарал татаж байгаа асуудлыг бид нар хэлэхгүй байж бас болохгүй байна. Тийм учраас энэ асуудлыг хэлэлцэхдээ үүнд бас анхаарал хандуулах ёстой гэж бодож байна. Цаашдаа бид нар Засгийн газрын гаргасан шийдвэрийг эргэж хуульчилдаг, хойноос нь хөөж явдаг, сайдууд нь хуулиас дээгүүр эрх эдэлдэг болчимгүй явдлыг хамтарсан гэдэг нэрийн дор хаацайлж болохгүй ээ. Хэдийгээр хамтарч хэл ам олж ажиллах бол нийгмийн тусын тулд, сайн сайхны төлөө явдаг болохоос биш Засгийн газрын гаргасан гэдэг юм уу? Зарим нэг сайдын гаргасан шийдвэрийг араас нь хөөж хуульчилдаг буруу практик байж болохгүй гэдгийг хэлье. 

Тийм учраас энэ асуудлыг хэлэлцэх явцдаа ярилцаж болох байхаа гэж ингэж бодож байна. Нэгэнт өнөөдөр нийгмийн хүрээнд тэтгэвэр,тэтгэмж тавих асуудал хүндрэл юм шиг байна. Бас нийгмийн эмзэг бүлэгт хүрэх халамж бусад үйлчилгээний асуудал хүндрэх төлөвтэй байна. Тийм учраас энэ асуудлыг дэмжиж өгөх нь зүйтэй байх гэж бодож байна. Баярлалаа.

Н.Энхболд: - Санал юм даа. 

А.Тлейхан: - Асуулт шүү дээ, яагаад сайдууд

Н.Энхболд: - Сайд нар шийдвэр гаргаад түүнийгээ хуулиар баталгаажуулах гэж байна вэ?

А.Тлейхан: - Болж байгаа юм уу гэж асуугаад байгаа юм.

Т.Ганди: - А.Тлейхан гишүүний шүүмжлэлтэй хандаж байгаа зүйлд хүндэтгэлтэй хандаж байна. Ер нь тэтгэврийн сангийн хуримтлал яагаад нимгэрсэн бэ гэдэг асуудал нэг Засгийн газар юм уу? Нэг салбарын хүрээнд шийдэгдээгүй ийм асуудал болсон юм. Яагаад гэвэл, нийт тэтгэврийн сангийн даатгалын шимтгэлийн хэмжээг бууруулах асуудал татварын хуулийн ерөнхий концепцид хийсэн өөрчлөлттэй уялдаад үндсэндээ 19 хувиас 10 хувь хүртэл буурсан.  Ингээд шимтгэл төлөлтийн хувь буурсан учраас даатгалын сангийн ерөнхий хуримтлал нэлээн багассан байдал шууд энэ төсөвт нөлөөлсөн. Ер нь цаашдаа энэ тэтгэврийн санг тогтвортой байлгахын тулд бааз суурийг нэмэгдүүлэх асуудал шимтгэл төлөгчдийн зайлшгүй даатгалын системд бүгдийг хамруулах асуудлыг нэн даруй шийдэхгүй бол үндсэндээ тэд тэдэн хувиар бууруул, эсхүл нэмэгдүүл гэсэн энэ шийдвэр, ер нь тусгай сангуудийн тогтворжсон ийм үйл ажиллагаанд сөрөг нөлөө гаргаад байгаа юм.

Тийм учраас энэ шүүмжлэлтэй асуудалд бид бүгдээрээ хамтарч, дараа дараагийнхаа шинэчлэлийн бодлого дээр анхаарч ажиллах ёстой юм гэж ойлгож хүлээж авч байна.

Н.Энхболд: - Баярлалаа. Илтгэлтэй холбогдуулаад асуулт асууж дууслаа.

Одоо санал хэлэх гишүүд байна уу? Алга байна.

Саяны гишүүдээс гарсан асуулт, А.Тлейхан гишүүний саналыг анхааралдаа аваад хэлэлцэнэ биз дээ.

Ингээд дэгийн дагуу Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төслийн нэг дэх хэлэлцүүлэг дууслаа.

Хоёр дахь хэлэлцүүлэгт бэлтгүүлэхээр Төсвийн байнгын хороонд шилжүүллээ. Шаардлагатай гэж үзвэл Нийгмийн бодлого, боловсрол, соёл, шинжлэх ухааны байнгын хороо хэлэлцэж болох байх. Дараагийн асуудалд оръё.

Уг асуудлыг 11 цаг 15 минутаас 11 цаг 30 минутад хэлэлцэв. 

Дөрөв. “Шинэ Улаанбаатар” Түр хороо байгуулах тухай УИХ-ын тогтоолын төсөл (хэлэлцэх эсэх)

Түр хороо байгуулах тухай Улсын Их Хурлын тогтоолын төслийг хэлэлцэж эхэлье. Төсөл санаачлагчийн илтгэлийг Улсын Их Хурлын гишүүн С.Бямбацогт танилцуулна. С.Бямбацогт гишүүнийг индэрт урьж байна.

С.Бямбацогт: - Улсын Их Хурлын дэд дарга, эрхэм гишүүд ээ,

Монгол Улсын Их Хурлын тухай хуулийн 25,1-д Улсын Их Хурал бүрэн эрхээ хэрэгжүүлэхдээ тодорхой асуудлыг шалган судалж, санал боловсруулах, шийдвэрлэх, дүнг нэгдсэн хуралдаанд танилцуулах үүрэг бүхий Түр хороог Улсын Их Хурлын тогтоолоор байгуулан ажиллуулж болно. Түр хороо зөвхөн Улсын Их Хурлын гишүүдээс бүрдэх бөгөөд түүний бүрэлдэхүүн, ажиллах хугацааг тухай бүр тогтооно гэж заажээ.

Монгол Улсын Үндсэн хуулийн 26 дугаар зүйлийн 1 дэх хэсэг, Монгол Улсын Их Хурлын тухай хуулийн 7.1.3-т заасан бүрэн эрх, мөн Хууль, Улсын Их Хурлын бусад шийдвэрийн төсөл өргөн мэдүүлэх журмын тухай хуулийн 3.1.4-т заасны дагуу Улсын Их Хурлын нэр бүхий гишүүд бид хот байгуулалтын шинэ Улаанбаатар түр хороо байгуулах тогтоолын төслийг та бүхэнд танилцуулж байна.

Нутгийн удирдлагын бие даасан байдлыг бэхжүүлэх, хот тосгоны эрх зүйн орчныг сайжруулах, тэдний эдийн засгийн хөгжлийг дэмжих, нийслэлийн хот төлөвлөлт, барилгажилт, дэд бүтэц, экологийн бодлоготой холбоотой хууль зүйн болон хөрөнгө оруулалтын асуудлыг судлан дүгнэлт гаргах, санал боловсруулах үүрэг бүхий хот байгуулалтын түр хороог байгуулах нь зүйтэй гэж үзлээ.

Сүүлийн жилүүдэд хөдөөгөөс хотыг зорьсон их шилжилт, хөдөлгөөн, бүртгэлд албан ёсоор хамрагдаагүй иргэд болон оюутны тоо зэргийг харгалзвал өнөөдрийн байдлаар Монгол Улсын нийт хүн амын 60.0 орчим хувь нь нийслэл Улаанбаатар хотод төвлөрөн хотын хүн амын нягтшил хэт өндөр, цаашид ч  энэ улам  бүр өсөх хандлагатай байна.

Улаанбаатар хотын хүн амын болон авто машины тооны өсөлттэй холбоотойгоор хотын утаа буюу агаарын бохирдол байх ёстой хэмжээнээс хэд дахин өндөр үзүүлэлттэй байгаа нь хотын нийт иргэдийн эрүүл мэнд онц аюултай нөхцөл байдалд орж байна. Мөн замын хөдөлгөөний эрчим эрс нэмэгдэхийн зэрэгцээ Улаанбаатар хотын авто зам хүрэлцээгүйн улмаас замын түгжрэл гэх хүндхэн асуудал хотын иргэдийн тулгамдсан асуудал болоод байна. Түүнчлэн нийслэл Улаанбаатар хотод шилжин ирэгсдийг ямар ч хяналт, дэд бүтэц, зохион байгуулалтгүй суурьшуулж байгаагаас нийт гэр хорооллын хамаарах нутаг дэвсгэр өдрөөс өдөрт  тэлж байгаа нь агаарын бохирдлын асуудлыг улам хүндрүүлж, хот бүхэлдээ экологийн доройтол, гамшгийн хэмжээнд хүрсэн ч шийдвэрлэж чадахгүй олон жил болж байна.

Улаанбаатар хотод замбараагүй газар олголт, дэд бүтцээ шийдвэрлээгүй барилгажих үйл явц явагдаж хот үндсэндээ төлөвлөгөөгүй, бодлогогүй нягтарч байгаа нь хотыг тэлэх, шинээр төлөвлөх, газрыг шинэчлэн зохион байгуулах, дэд бүтцийг сайжруулах том хөрөнгө оруулалтуудыг шийдвэрлэх зайлшгүй шаардлага байгаа төдийгүй эдгээр тодорхой шийдвэрүүд Улсын Их Хурлын түвшинд гарах шаардлагатайг илтгэж байна.

Нийслэлийн өмнө тулгараад буй дээрх нөхцөл байдлуудыг шийдвэрлэх үүднээс хот, тосгоны эрх зүйн байдал, хот байгуулалтын асуудлыг шинээр харах, шийдвэр гаргалт болон төсөв хөрөнгийн эрх зүйн орчныг сайжруулах зэрэг асуудлыг эрхлэх шинэ Улаанбаатар түр хороог Улсын Их Хурлын бүтцэд байгуулан ажиллуулах шаардлагатай байна.

Иймд эдгээр асуудлыг судлан шийдвэрлэж, бидний гаргасан саналыг дэмжиж өгнө үү гэж та бүгдээс хүсье.

Н.Энхболд: - С.Бямбацогт гишүүнд баярлалаа. Тогтоол санаачлагчийн илтгэлтэй холбогдуулан асуух асуулттай гишүүн байна уу? Д.Дондог, Д.Балдан-Очир, Батбаяр, Батсуурь, Ц.Мөнх-Очир, Д.Одбаяр, Н.Ганбямба

Д.Дондог: - Баярлалаа. Улаанбаатар хотын өмнө тулгамдаж байгаа асуудал зорилтыг ойлгож байна. Үнэхээр хүндрэл бэрхшээл байгаа, бүгдээрээ үүнийг амсаж амьдарч байгаа. Энд түр хороо байгуулахтай холбоотой санаачилж байгаа гишүүдээс асуулт асууя. 

Нэгдүгээрт, Түр хороо ажиллах хугацаанд Улаанбаатар хотод яг юу шийдэж дуусах вэ гэдгийг асууя. Яагаад гэвэл Түр хороо богино хугацаанд байгуулагдаж, асуудлаа боловсруулаад шийдүүлээд татан буугдаж байх ёстой ийм хороо.  Монгол Улсад зөвхөн Улаанбаатар гэхгүй, хот суурин газар бас нэлээд байгаа. Ялангуяа Дархан, Эрдэнэт, Чойбалсан гээд хүн ам олонтой, тэгээд аймгийн төвүүд, тэгээд сумдын төвүүд. Тэгэхээр зэрэг миний бодлоор бол Хот байгуулалтын дэд хороо гэж байгуулаад, тэгээд Байнгын ажиллагаатай, парламент болгонд байгуулагдаж ажилладаг ийм бүтэцтэй байвал болохгүй байсан юм уу? Түр хороо чинь бол түр зуурын юм болоод өнгөрөөд үр дүн гарахгүй явчих юм биш биз дээ гэсэн санааны үүднээс асууж байна.

Их Хурлын удирдлагуудаас асуулт байна. Түр хороонууд хэд хэд байгуулагдаж байна. Түр хороо чинь яг Байнгын хорооны статустай ажилладаг. 7 Байнгын хороо чинь хичнээн ч Байнгын хороо болж хувирах юм бэ? Тэгээд нөгөө зардал төсөв, бүтцийн хувьд болж байна уу? Болох уу?

Н.Энхболд: - Төсөл санаачлагчдаас хэн нь хариулах вэ? Их олон хүн байна. Хариулт өгөх хүн байна уу? Төсөл санаачлагч З.Алтай, Н.Алтанхуяг, С.Батболд, Г.Баярсайхан, Л.Болд, Л.Гантөмөр, Д.Ганхуяг, Д.Загджав, Д.Зоригт, Д.К.Батбаяр, Ц.Мөнх-Оргил, Д.Очирбат, С.Оюун, Ч.Сайханбилэг, Д.Тэрбишдагва, Х.Тэмүүжин, Д.Энхбат, С.Эрдэнэ. 

Санаачилсан гишүүдээс ганцхан Ч.Сайханбилэг л байх шиг байна. Хойшлуулах юм уу? 

Төсөл санаачлагчдын төлөөлөгч асуудлаа хэлэлцүүлэхийг хойшлуулъя гэж байна. Дараагийн хурлаар хэлэлцүүлье гэж Ч.Сайханбилэг гишүүн хэлж байна.

Тийм учраас энэ асуудлыг чуулганы нэгдсэн хуралдаанаар дахиж хэлэлцэх асуудлын төлөвлөгөөнд оруулж байгаад хэлэлцье.

Өнөөдрийн нэгдсэн чуулганы хуралдаанаар хэлэлцэх асуудлууд дууслаа.

Гишүүддээ баярлалаа.

15.00 цагаас Ерөнхий сайдын сонсголтой. Гишүүдийг хуралдаанд ирэхийг урьж байна. 

Тооллогын тов өөрчлөн тогтоох тухай Улсын Их Хурлын тогтоол гарсан. 

Эцсийн найруулга дээр саналтай гишүүд байна уу? 

Байхгүй бол Тооллогын тов өөрчлөн тогтоох тухай УИХ-ын тогтоолын төслийн эцсийн найруулгыг сонслоо.

Гишүүдэд баярлалаа.

15.00 цагаас Ерөнхий сайдын мэдээлэлтэй. Гишүүдийг хуралдаандаа ирж оролцохыг урьж байна.                                                   (10:35-11:35 Д.Цэндсүрэн)

Хуралдаан 11 цаг 35 минутад завсарлаж, 15 цаг 15 минутаас үргэлжлэв.  

Монгол Улсын Ерөнхий сайд С.Батболдын мэдээлэл: 

“Атрын III дахь аян ба мал аж ахуйн салбарын ажлын явц, үр дүн, цаг үеийн асуудал”.
Н.Энхболд: - Ээлжит чуулганы 12 сарын 11-ний өдрийн үдээс хойшхи хуралдааныг мэдэгдье. Энэ хуралдаанаар “Атрын гурав дахь аян” ба мал аж ахуйн салбарын ажлын явц, үр дүн, цаг үеийн байдал сэдвээр Монгол Улсын Ерөнхий сайд мэдээлэл хийнэ. 

Энэ мэдээлэлтэй холбогдуулаад сайд нар байлцаж байх ёстой. Одоогийн байдлаар Ё.Отгонбаяр сайд, Т.Бадамжунай сайд, Ч.Хүрэлбаатар сайд, Сангийн сайд ирэх үү, Сангийн сайд баймаар байна. Хүнс, хөдөө аж ахуй, хөнгөн үйлдвэрийн яамны Стратегийн төлөвлөлт бодлогын газрын дарга П.Баянмөнх, мөн яамны Мал аж ахуйн бодлогын хэрэгжилтийг зохицуулах газрын дарга П.Ганхуяг, Газар тариалангийн бодлогын хэрэгжилтийг зохицуулах газрын дарга Б.Бурмаа, Онцгой байдлын ерөнхий газрын нөөц сэргээн босголтын газрын дарга Д.Батсайхан нарын хүмүүс оролцож байна. 

Ерөнхий сайдыг индэрт урья. “Атрын гурав дахь аян” ба мал аж ахуйн салбарын ажлын явц, үр дүн, цаг үеийн асуудал сэдвээр Монгол Улсын Ерөнхий сайд мэдээлэл хийж байна.

С.Батболд: - УИХ-ын дэд дарга, эрхэм гишүүд ээ,

Монгол Улсын Засгийн газар хvн амын хvнсний хангамж, аюулгvй байдлыг хангах зорилтын хvрээнд “Атрын гурав дахь аян”-тариалангийн хөгжлийн Үндэсний хөтөлбөрийг 2 дахь жилдээ амжилттай хэрэгжvvлж байна.

“Атрын гурав дахь аян”-тариалангийн хөгжлийн Үндэсний хөтөлбөрийг хэрэгжvvлж эхлэхээс өмнө тариалангийн нийт талбайн ердөө 30 гаруй хувийг ашиглаж, газар тариалангийн vйлдвэрлэлд ашиглаж буй техник, тоног төхөөрөмж хуучирч, технологийн шаардлага хангахгvй болсноос хэрэгцээт буудайн дөнгөж 24.9 хувь, хvнсний ногооны 47.0 хувь, төмсний 86.0 хувийг тус тус дотоодын vйлдвэрлэлээр хангаж байлаа. 

Үндэсний хөтөлбөр хэрэгжсэн хоёр жилийн хугацаанд дараахь арга хэмжээг Засгийн газраас тодорхой бодлого, төлөвлөгөөний дагуу авч хэрэгжүүллээ. Үvний vр дvнд дээрх байдал үндсээрээ өөрчлөгдөөд байна.

Юуны өмнө газар тариалангийн үйлдвэрлэлийг сэргээхтэй холбогдсон хэд хэдэн хуулийн төслийг Улсын Их Хуралд өргөн барьж хэлэлцүүлэн батлуулсны дүнд импортоор авч байгаа хөдөө аж ахуйн зориулалттай трактор, комбайн, машин механизм, гурилын үйлдвэрийн болон усалгааны тоног төхөөрөмж, бордоо, ургамал хамгааллын бодисыг гаалийн болон нэмэгдсэн өртгийн албан татвараас чөлөөлж, улсад болон гурилын үйлдвэрүүдэд худалдан авсан буудайнд урамшуулал олгож, Монгол Улсыг хөгжvvлэх сангийн хөрөнгийн зарим хэсгийг хүнсний буудайн нөөц хэлбэрээр байршуулсан зэрэг нь гурилын үнийг тогтворжуулах, үйлдвэрлэлийг нэмэгдvvлэх, газар тариалангийн салбарын аж ахуйн нэгжүүд санхүүгийн чадавхийг дээшлүүлэхэд чухал хувь нэмэр болов.

Засгийн газар хөтөлбөрийн хүрээнд давхардсан тоогоор тариалан эрхлэгч 1500 гаруй аж ахуйн нэгж, иргэнд 7.8 мянган тонн шатахуун, 23.3 мянган үр, 1000 тонн эрдэс бордоо, 225.2 тонн ургамал хамгааллын бодис олгож дэмжлэг vзүүлсний үр дүнд төлөвлөсөн хэмжээндээ тариалалтыг явуулж, 2008 онд 256.4 мянга, 2009 онд 269.0 мянган га-д чанар сайтай уринш бэлтгэлээ.

“Атрын гурав дахь аян” тариалангийн хөгжлийн үндэсний хөтөлбөрийн хүрээнд 3 ангиллын нийтдээ 560 ширхэг зүтгэх хүчний трактор, 115 ширхэг үр тарианы комбайн, 380 ширхэг хөдөө аж ахуйн чиргүүл, дүүжин машин импортоор авч нийлүүлэх ажлыг зохион байгуулсны үр дүнд газар тариалангийн үйлдвэрлэлд ашиглаж буй зүтгэх хүчний тракторын 65 хувь нь шинэчлэгдээд байна. Тариалан эрхэлж байгаа жижиг аж ахуйн нэгж, иргэдийг техник, технологийн үйлчилгээнд хамрагдах боломжийг бүрдvvлэх зорилгоор 11 аймгийн 22 суманд техникээр үйлчилгээ үзүүлэх дундын нэгжийг байгуулснаар 4000 гаруй ногоочдын гар хөдөлмөрийг механикжууллаа.

Бvх сумдад Агропарк байгуулж, 30 тоннын багтаамжтай зоорь, 24 метр квадрат талбайтай хvлэмж, бага оврын тракторын иж бvрдэл олголоо. Өрхийн аж ахуйн үйлдвэрлэлийг механикжуулах зорилтын хvрээнд дунд оврын 98 тракторыг төмсний иж бүрдлийн хамт, бага оврын 104 тракторыг хадлангийн иж бүрдлийн хамт тус тус нийлүүлэх ажлыг зохион байгууллаа. 

“Ногоон хувьсгал” хөтөлбөр болон НVБ-ын Хүнс, хөдөө аж ахуйн байгууллагаас хэрэгжүүлж буй төслийн хүрээнд 940 га-д тариалах төмс, хүнсний ногооны үрийг 8.0 мянган өрхөд олгосон нь орлого багатай өрхийн амьжиргаанд зохих нөлөө үзүүлсний зэрэгцээ төмс, хүнсний ногооны vйлдвэрлэлийг 12-16 хувиар өсгөлөө. Улаанбаатар хотод хүлэмжийн төрөлжсөн аж ахуйн нэгж байгуулах зорилгоор нийт 43.2 мянган метр квадрат талбай бүхий 310 иж бүрдэл нийлэг хальсан хүлэмж олгосон нь таримлын нэр төрөл нэмэгдэх, зах зээлд нийлүүлэх бүтээгдэхүүний тоо, хэмжээ өсөх нөхцөлийг бүрдүүллээ. 



Жимс, жимсгэний үйлдвэрлэлийг дэмжих зорилгоор төсөл сонгон шалгаруулж 19 аймгийн 78 аж ахуйн нэгж, хоршоо, иргэнд нийтдээ 920 сая төгрөгийн урт хугацаатай зээл олгож, жимс, жимсгэний талбайг 300 га-гаар нэмэгдүүлж, нийслэлийн Хан-Уул дүүрэгт 20 га талбай бүхий суулгац үйлдвэрлэх эх цэцэрлэг байгууллаа.

Хөтөлбөр хэрэгжсэн хоёр жилийн хугацаанд услалтын систем шинээр барих, сэргээн засварлах ажилд улсын төсвөөс 10.8 тэрбум төгрөг зарцуулж усалгаатай талбайн хэмжээг 2008 онд 8.8 мянган га-гаар, 2009 онд 5.3 мян.га-гаар нэмэгдүүлснээр нийт талбайн хэмжээг 35.0 мянган га-д хүргэлээ.

Газар тариалангийн салбарт авч хэрэгжүүлсэн дээрх арга хэмжээний vр дүнд 2009 онд 392.9 мянган тонн үр тариа, үүнээс 389.1 мянган тонн буудай, 156.0 мянган тонн төмс, 81.4 мянган тонн хүнсний ногоо тус тус хураан авч, жилийн хэрэгцээт буудайны 97.0 хувь, төмсний 100.0 хувь, хүнсний ногооны 50.0 хувийг дотоодын ургацаас хангах боломж бүрдлээ. 

Цаашид буудай, гурил, төмсний хэрэгцээг дотоодын үйлдвэрлэлээр хангах түвшинд хүрч, дотоодод үйлдвэрлэсэн бүтээгдэхvvний борлуулалтад хүндрэл учирч болзошгvй байгаатай холбогдуулан “Импортын барааны гаалийн  татварын хувь, хэмжээг батлах тухай” Улсын Их Хурлын тогтоолд үр тарианы албан татварыг жилийн туршид 5 хувиар тогтоож байсныг 2009 оны 12 дугаар сараас эхлэн 15 хувь, төмс болон гурилын татварыг сарын ялгаагүйгээр 15 хувь болгон тус тус нэмэгдүүлэх саналыг үйлдвэрлэгчид, асуудал хариуцсан яамнаас гаргаж байгааг судалж байна. Саяхан атрын 50 жилийн ойг төвлөрсөн байдлаар бус орон нутагт тэмдэглэлээ. Сэлэнгэ аймагт болсон уг арга хэмжээнд Монгол Улсын Ерөнхий сайдын хувьд миний бие оролцож тариаланчдынхаа баяраас хуваалцаж, урам хайрлалаа.

Одоо Та бүхэнд мал аж ахуйн салбарын ажлын явц, үр дvн, тулгамдаж байгаа асуудлын талаар танилцуулъя.



Өнгөрсөн оны жилийн эцсийн мал тооллогын дүнгээр улсын хэмжээнд 43,3 сая толгой мал тоологдсон бөгөөд энэ оны 11 дvгээр сарын 1-ний байдлаар 14.8 сая мал төллөж, 13.9 сая төл бойжиж байна. Мэргэжлийн байгууллагаас хийсэн сүргийн эргэлтийн тооцооноос vзвэл 48,2 сая гаруй мал өвөлжихөөр байна. Одоогийн байдлаар 21 аймаг, нийслэлийн 5.4 сая мал өөр аймаг, сумын нутагт отор хийж байна.

Засгийн газар Төрөөс малчдын талаар баримтлах бодлогын баримт бичиг болон малчин өрхийг орлогын албан татвараас чөлөөлөх хуулийн төслийг Улсын Их Хурлаар батлуулж, хэрэгжүүлэх ажлыг зохион байгуулж байна.



Мал аж ахуйн салбарын 2009-2010 оны өвөлжилтийн бэлтгэл хангах тухай асуудлыг Засгийн газар 2009 оны 7 дугаар сарын 22-ны өдрийн хуралдаанаар хэлэлцэж, “Өвөлжилтийн бэлтгэл хангах зарим арга хэмжээний тухай” Засгийн газрын 221 дүгээр тогтоол гаргаж, орон нутагт хүргүүлэн хэрэгжилтийг зохион байгуулав. Засгийн газар 1,0 сая тн байгалийн хадлан, 176,9 мянган тн үйлдвэрийн болон гар тэжээл бэлтгэх даалгаврыг аймаг, нийслэлд өгч ажиллалаа. Хамгийн сүүлийн мэдээгээр улсын хэмжээнд 957,2 мянган тонн өвс, 124,0 мянган тонн үйлдвэрийн болон гар тэжээл бэлтгэсэн байна. 



Засгийн газрын Хэрэг эрхлэх газар, Хүнс, хөдөө аж ахуй, хөнгөн үйлдвэрийн яам, Байгаль орчин, аялал жуулчлалын яам, Онцгой байдлын ерөнхий газар, Цаг уур, орчны шинжилгээний газрын холбогдох мэргэжлийн хүмүүсийн оролцсон ажлын хэсэг энэ оны 9 дүгээр сард Дундговь аймгийн 5, Өмнөговь аймгийн 6, Өвөрхангай аймгийн 8, Баянхонгор аймгийн 6, Говь-Алтай аймгийн 9, нийт 5 аймгийн 34 сумын гангийн байдлыг тогтоож дүгнэлт гаргасан. Энэ дүгнэлтээр дээрх аймгуудын нийт нутгийн 50-80 хувь нь гантай, 20-40 хувь нь гандуу байгааг харгалзан Засгийн газар “Мал өвөлжилтийн бэлтгэлтэй холбогдуулан авах нэмэлт арга хэмжээний тухай” Засгийн газрын 296 дугаар тогтоол гаргаж, 5 аймгийн улсын нөөцийн 10 цэгт 2.3 мянган тонн өвс, тэжээл татан байршуулахад шаардагдах тээврийн зардалд зориулан 393,8 сая төгрөг, отроор яваа малчдад эрүүл мэнд, нийгмийн болон төрийн үйлчилгээ үзүүлэхэд шаардагдах нэмэлт зардалд зориулан 7 аймагт 208,0 сая төгрөг Засгийн газрын нөөц хөрөнгөөс, бэлчээрийн нөөцтэй боловч усан хангамж хүрэлцээгvй 5 аймгийн 12 суманд худаг гаргахад шаардагдах 149,4 сая төгрөг Хүнс, хөдөө аж ахуй, хөнгөн үйлдвэрийн сайдын 2009 оны төсвийн багцаас тус тус гарган санхүүжvvлэх асуудлыг шийдвэрлэж, хэрэгжүүлэх арга хэмжээ авлаа. 



Мөн холбогдох яамд хамтран судалж 2009-2010 оны өвөл, хаварт улсын тусгай хамгаалалттай 20 газарт 9 аймгийн 39 сумын 680,4 мянган мал, хилийн зурвас нутагт 8 аймгийн 29 сумын 1225 өрхийн 517,5 мянган мал тус тус түр хугацаагаар отроор өвөлжvvлж, хаваржуулах асуудлыг шийдвэрлэн отор нүүдлийг зохион байгуулж байна. 



Аймаг дундын тусгай хэрэгцээний отрын бэлчээр нутгийн нийт 577.3 мянган га талбайд мал өвөлжүүлж хаваржуулах боломж, нөөцийг судлан Дорноговь аймгийн Малах, Баянхонгор аймгийн Бор Аргалант, Завхан аймгийн Багахайрхан, Дорнод аймгийн Чойбалсангийн отрын бүс нутагт 8 аймгийн 450,0 мянга гаруй малыг өвөлжүүлэх гэрээ хэлцлийг хийж, отор нүүдлийг зохион байгуулж байна. 



Орон нутгийн хэмжээнд отор нүүдлийг зохион байгуулах чиглэлээр зохицуулалт хийж ажилласны дүнд одоогийн байдлаар Дундговь, Өмнөговь, Дорноговь, Баянхонгор, Завхан, Төв, Сүхбаатар аймгуудаас нийт 1789 өрхийн 662.1 мянган малыг гадны аймаг, суманд отор нүүдлээр өвөлжүүлж, хаваржуулах асуудлыг зохицуулан шийдвэрлэж байна. 

Манай улс хөдөөгийн хүн ам, мал аж ахуйг усаар хангах 42419 худагтай. Үүнээс 35982 нь ашиглагдаж байна. Энэ нь нийт малын 50 хувийг усаар хангах боломжтой гэсэн үг юм. Хүнс, хөдөө аж ахуй, хөнгөн үйлдвэрийн яам бэлчээр усжуулах зорилгоор 2017 он хvртэл жил бүр 1000 худаг шинээр гаргахаар төлөвлөсөн бөгөөд үүнд жилд 14.0 тэрбум төгрөгийн хөрөнгө оруулалт шаардлагатай байна гэж тооцсон байна. 2009 оны бэлчээр усжуулах арга хэмжээний хүрээнд 3,8 тэрбум төгрөгөөр 16 аймаг, отрын бүс нутагт шинээр 216 худаг барьж байгуулахаас одоогийн байдлаар 180 гаруй худаг барьж, нийт ажлын 83,3 хувийг гүйцэтгэсэн мэдээтэй байна. Мөн газрын доорх усны хайгуулыг 400,0 сая төгрөгөөр 5 аймагт хийж, ус гаргах боломжтой цэгийн тоог 300-аар нэмэгдүүлээд байна.

Цаг уур, орчны шинжилгээний газраас vнэлгээ хийсэн дvнгээс vзэхэд 2009-2010 оны өвөл, хаврын нийт бэлчээрийн 35,0 хувь нь нөөцтэй буюу өөрийн аймаг, сумын малаас гадна тодорхой тооны малыг отроор өвөлжүүлэх боломжтой, 10,0 хувь нь отор нүүдэл зохион байгуулахгvй орон нутагтаа малаа өвөлжүүлэх бололцоотой, 30,0 хувь нь бэлчээрийн багтаамж 1-5 дахин хэтэрсэн, 25,0 хувь нь бэлчээрийн багтаамж 5-аас дээш дахин хэтэрсэн байна. 



Бэлчээр, хадлангийн талбайн хөнөөлт шавьж, мэрэгчидтэй тэмцэх ажлын хvрээнд 2009 онд бэлчээрийн ургамалд хөнөөл учруулж буй үлийн цагаан оготно, царцаатай тэмцэх арга хэмжээг нийт 465.0 мянган га талбайд улсын төсвийн хөрөнгөөр хэрэгжүүллээ. Үүний үр дүнд урьдчилсан байдлаар 11 аймгийн 69 сумын бэлчээрийн даац багтаамж 360,0 мянган га-гаар нэмэгдэх боломжийг бүрдүүлээд байна.

Мал сүргийг эрүүлжүүлэх, халдварт, паразиттах өвчнөөс урьдчилан сэргийлэх, оношлох шинжилгээнд 2009 онд давхардсан тоогоор нийтдээ 46.3 сая мал хамрагдаж, 6,3 тэрбум төгрөг зарцууллаа. 



Энэ жил мал, махны экспортыг нэмэгдvvлэх чиглэлээр тодорхой арга хэмжээ авч хэрэгжүүлж байгаагийн дотор Засгийн газрын 297 дугаар тогтоол гаргаж, мал, мах экспортлох хилийн боомтуудын тоог 7-гоор нэмэгдүүлж нийт 19 боомт болгосон, нийтдээ 680,0 мянган толгой үржлийн малыг экспортлох тооны хязгаарыг аймгуудад өгч, нутгийн захиргааны байгууллагуудтай хамтран зохион байгуулж, 88 иргэн, аж ахуйн нэгжийг сонгож тусгай зөвшөөрөл олгосон байна. Гэвч одоогийн байдлаар 4540 vржлийн болон таваарын адуу, 650 толгой үржлийн хонь экспортолсон мэдээтэй байна. 

Улсын хэмжээнд жилд 85.0 мянган тонн тураг мах үйлдвэрлэх хүчин чадалтай мал нядлах 32 үйлдвэр байгаагаас 18 нь сүүлийн 3 жилд үйл ажиллагаа тогтмол эрхэлж байна. 2009 онд үйлдвэрийн аргаар боловсруулсан мах, махан бүтээгдэхүүний экспорт урд жилүүдийнхээс нэмэгдэх хандлагатай байна. Одоогийн байдлаар үхрийн мах 5,7 мянган тонн, адууны мах 5,6 мянган тонн, нийт 11,3 мянган тонн мах экспортлоод байна.



Манай улс гадаад худалдааны харилцаатай орнуудаас ОХУ, БНКазУ, БНХАУ, Япон, Украйн Улс, Арабын БН Эмират улстай мал эмнэлгийн салбарт хамтран ажиллах болон малын гаралтай бүтээгдэхүүн экспортлох, импортлох үеийн хорио цээрийн нөхцөлүүдийг харилцан тохиролцон хэлэлцээр, протокол байгуулаад байна. Мал, мах экспортлох үеийн мал эмнэлэг, хорио цээрийн нөхцөл, шаардлагыг хангах зорилгоор 2009 онд “Монгол Улсаас ОХУ-д үржлийн болон хэрэглээний хонь, ямаа экспортлох мал эмнэлгийн гэрчилгээ”-ний загварыг эцэслэн тохиролцлоо. 

Мөн ОХУ-д мал, мах гаргах үйлдвэрүүдийг аттестатчлах болон холбогдох зарим боомтын нөхцөлийг тохирч дүгнэлт гаргах зорилгоор ОХУ-ын Мал эмнэлэг, ургамал хорио цээрийн хяналтын албаны шинжээчдийг Монголд 3 удаа урин ирүүлж, нийт 12 махны үйлдвэрийг аттестатчлан улмаар Завхан аймгийн Арц суурийн боомтын хорио цээр, мал эмнэлэг ариун цэврийн нөхцөл импортлогч орны тавьсан шаардлагад нийцэж байгаа эсэхэд хамтарсан шалгалт хийлээ. Мөн 2009 онд БНХАУ-тай “Хүнсний бүтээгдэхүүний импорт, экспортын аюулгvй байдлын хамтын ажиллагааны тухай Хэлэлцээр” байгууллаа.

Хүнс, хөдөө аж ахуй, хөнгөн үйлдвэрийн яамнаас зарим бүс нутгийг шүлхий өвчнөөс тайван статустай болгох тухай дүгнэлт гаргуулахаар Дэлхийн мал, амьтны эрүүл мэндийн байгууллагад асуудал тавиад байна.



Мал, мах экспортлох гол нөхцөл бол мал эрүүл байх, мал эмнэлэг, хорио цээрийн сайн нөхцөлтэй байх, орчин үеийн технологи бүхий, олон улсын стандартад нийцсэн мах боловсруулах үйлдвэртэй байхыг сонирхогч талууд тавьж байна. Иймд Засгийн газраас сум, дүүрэгт ажиллаж байгаа мал эмнэлэг болон үржлийн анхан шатны нэгжийг бэхжүүлэх, чадавхижуулах талаар тодорхой асуудал боловсруулахыг Хүнс, хөдөө аж ахуй, хөнгөн үйлдвэрийн яаманд өгөөд ажиллаж байна.

 

Одоогийн байдлаар нийт нутгийн 70 орчим хувьд цасан бүрхүүл тогтож, Говь-Алтай, Баянхонгор, Дундговь аймаг, Увс аймгийн зүүн болон зүүн хойд талын сумд, Төв аймгийн зүүн урд талын сумд, Говь-Алтай аймгийн Алтайн өвөр говийн сумдад мал өвөлжилтийн байдал хүндрээд байна. Түүнчлэн мэргэжлийн байгууллагаас анхааруулснаас vзэхэд Завхан, Говь-Алтай аймагт зудын байдал онцгой хүндэрч болзошгүй байгааг болон Өвөрхангай, Дундговь, Баянхонгор, Өмнөговь аймгийн өвөлжилтийн нөхцөл байдлыг Засгийн газрын ажлын хэсэг томилон ажиллуулж судаллаа. 

Түүнчлэн Дундговь, Төв аймагт миний бие ажиллаж орон нутаг өвөлжилтийн нөхцөл байдалтай газар дээр явж танилцсан болно. Мал өвөлжилтөд үүссэн нөхцөл байдлыг судалсан ажлын хэсгийн санал дүгнэлтийг холбогдох яам, агентлаг судалж, цаашид авах арга хэмжээний талаар санал боловсруулж Засгийн газрын хуралдаанаар 2 удаа хэлэлцэж, өвс, тэжээл улсын нөөцөөс гаргаж худалдах, нөхөн байршуулах, малын эм, биобэлдмэл олгох, зохион байгуулалтын олон талт арга хэмжээг авч хэрэгжүүлэх чиглэлээр тогтоол гаргалаа. Цаашид өвөлжилтийг хэрхэн зохион байгуулах, малчдад төрийн болон нийгмийн үйлчилгээг сайжруулах асуудлыг Засгийн газар зөвхөн тогтоол гаргаснаар хязгаарлахгvй, мөдхөн болох аймаг, нийслэлийн Засаг дарга нарын зөвлөлгөөний үеэр үргэлжлүүлэн зөвлөлдөж, үүрэг даалгавар өгөх болно.



Цаашид мал аж ахуйн салбарт дараахь арга хэмжээг шат дараалан  хэрэгжүүлэх шаардлага гарч байна:



• 2010 оныг “Төрөөс малчдын талаар баримтлах бодлого”-ыг хэрэгжүүлэх жил болгон, уг бодлогын хүрээнд хэрэгжүүлэх ажлыг эрчимжүүлэх;



• Мал эмнэлгийн байгууллагыг бэхжүүлж, малын зарим халдварт өвчнөөс мал сүргийг эрүүлжүүлж, хөрш болон сонирхогч орнуудад мал, мах экспортлох нөхцөлийг хангах шаардлага гарч байна. Ийм нөхцөлийг бүрдүүлэхгүйгээр бидэнд хэдэн ч сая мал, хичнээн ч мянган тонн мах байгаад эдийн засгийн эргэлтэд оруулж чадахгүй болох нь харагдлаа. Энэ хүрээнд Улсын Их Хурлын зарим гишүүдийн боловсруулсан “Монгол мал” үндэсний хөтөлбөрийг Улсын Их Хурлаар батлахыг Засгийн газар дэмжиж байгаа болно.

Анхаарал тавьсанд баярлалаа.

Н.Энхболд: - Ерөнхий сайдад баярлалаа. Одоо гишүүд асуулт асууна. Ер нь мэдээлэл, Ерөнхий сайдын мэдээлэл бол цаг 30 минутад багтаад явах ёстой. Сая хурал 15.10-т эхэлсэн. 16.40 гэхэд бид нар энэ асуудал дуусах ёстой. За гишүүд асуултаа асууя. Дараа нь санал гэж байхгүй учраас бас саналаа асуултан дундуураа хэлбэрийг нь бодолцоно биз дээ. Асууж эхэлье, бүгдэд нь багтаагаад үг өгнө. С.Бямбацогт гишүүн асууя.

С.Бямбацогт: - Баярлалаа. Үнэхээр Атрын 3 дугаар аян Монгол Улсад амжилттай хэрэгжсэн. Энийг бол ёстой үгүйсгэхийн арга байхгүй байх аа гэж бодож байгаа. Гэхдээ үнэхээр одоо байгаль цаг уур, газар зүйн онцлогоосоо болоод баруун бүс нутагт хамгийн үр дүн багатай хэрэгжсэн ажил бол Атрын 3 дугаар аян. Яагаад вэ гэхээр үнэхээр тэнд үржил шимтэй хөрс нь байхгүй, ус нь байхгүй, цаг агаарын нөхцөлөөс болоод Атрын 3 дугаар аяны үр дүн гэдэг юмыг хамгийн бага хүртсэн нутаг бол Ховд, Увс, Говь-Алтай, Завхан, Баян-Өлгий аймаг гэж ойлгож байгаа. Сая Ерөнхий сайд маань  хэлж байна. Үр тарианы татварыг 5 хувийг 15 хувь болгож нэмэгдүүлнэ, гурилын импортын татвар бас нэмэгдэх юм шиг байна. Нэгэнтээ баруун бүс нутагт газар тариалан эрхлэх, ялангуяа үр тариа тарих бололцоо, боломж байхгүй байгаа. Энэ бүс нутагт хамгийн өндөр үнэтэй юм бол хамгийн өргөн хэрэглээний бүтээгдэхүүн гурил маань хамгийн өндөр үнэтэй байж байгаа юм.

 Тэгэхээр энэ гурилын үнийг одоо яаж Улаанбаатар хотод, төвийн бүс нутагт адил байлгах талаар ямар бодлого баримтлах гэж байгаа юм бэ. Бид тэнд баруун бүс нутагт ажиллаж, амьдарч байгаа ард иргэд маань хамгийн өндөр үнэтэй гурил хэрэглэж байгаа. Хамгийн Атрын 3 дугаар аяныг дэмжих дээр ямар бодлого баримталж байгаа вэ хариулт өгөөч ээ гэж нэгдүгээр асуулт.

Хоёрдугаарт нь, энэ төмс, хүнсний ногоо тариалахад бас л яг баруун бүс нутагт усны хүрэлцээ их бага байдаг, ус. Нэгэнтээ ус байхгүй юм чинь тэнд газар тариалан эрхэлнэ гэж ярих, тэр олон техник, тоног төхөөрөмж, төмс, хүнсний ногоо боловсруулах үйлдвэрийг ярих бололцоо байхгүй л дээ. Тэгэхээр одоо усалгааг нэмэхдээ, усыг нэмэгдүүлэх тал дээр Засгийн газраас ямар арга хэмжээ нэмэгдүүлэх бодлого төлөвлөж байгаа талаар асууя гэж бодож байна.

Гуравдугаар асуулт. Энэ малчид маань бүгдээрээ банкны малчид болсон гэж бид нар сүүлийн үед нэлээн жил гаруй, бараг 2 жил ярьж байна л даа. Одоо ч гэсэн яг хэвээрээ байж байна. Өнөөдөр хонь 25 мянган төгрөгийн үнэтэй байж байгаа. 10 мянгаар банкинд барьцаалсан, хүү торгуультайгаа нөгөө мал нь ерөөсөө тэгээд 25 мянгадаа хүрчихсэн ингээд явж байгаа. Тэгэхээр бид нар санхүү, эдийн засгийн хямралын үед банкаа дэмжсэн, барилгаа дэмжсэн, зуу, зуу, хоёр зуу, гурван зуун тэрбумаар нь бас дэмжсэн шүү дээ төрөөс тодорхой бодлогоор. Яг үүнтэй адилхан малчдыг энэ банкны зээлийн хүүг бууруулах, зээлийн хүүг нь зогсоох энэ санхүү, эдийн засгийн хямралын үед гэж ийм арга хэмжээ авах бололцоо боломж байдаг юм болов уу, байдаггүй юм болов уу. Энэ тал дээр ер цаашид Засгийн газар яах бол, малчдын зээлийн хүүг одоо зогсоох тал дээр тодорхой арга хэмжээ. Зээлийн хүүг бол зээлийн хугацааг нь сунгаад байгаа болохоос хүү нь зогсож байгаа юм байхгүй л дээ. Тэгээд нэгэнтээ төлж чадахгүй зээлийн хүүг одоо хүү нь өсөөд ингээд хүүгээрээ зээл нь өсөөд байдаг энэ тал дээр яах юм бол гэж.

Дөрөвдүгээрт нь энэ малыг үнэтэй болгох тал дээр бас тодорхой арга хэмжээ авна гэж ярьж байна. Ерөөсөө л малыг ээмэгжүүлэх, малыг эрүүлжүүлэх, малыг даатгалтай болгох, малын гаралтай, ялангуяа экспортын чиглэлтэй үйлдвэрлэлийг дэмжих гэсэн ийм 4 үндсэн асуудал дээр л бид нар төвлөрчих юм бол энэ малтай холбоотой, малын гаралтай түүхий эдийг өсгөх, малыг өсгөх малчдын орлогыг… (минут дуусав)

Н.Энхболд: - Нэг минут гэж байхгүй шүү, тэгэхээр дараагийн гишүүд 3 минутдаа багтаагаад асуултаа товчхон асуугаад явахгүй бол олон хүн байна уг нь багтчих юмсан тиймээ бүгдээрээ. Баярлалаа. Т.Бадамжунай сайд хариулъя.

Т.Бадамжунай: - Баярлалаа. Тэгэхээр гурилын хангамжийг улс орон даяар хангах бодлого бол Засгийн газраас тодорхой гарсан байгаа. Одоо төвийн бүс болон зүүн чиглэлийн бүс үндсэндээ энэ 2 жилийн хооронд бий болох боломж хангагдсан байгаа. Ирэх 2010 онд гол анхаарал хандуулж байгаа чиглэл бол Увс аймгийн Баруунтурууныг түшиглэсэн үр тарианы аж ахуйг хөгжүүлж, баруун аймгийн гурилын хэрэгцээг хангана гэсэн бодлого явж байгаа. Тэрүүгээрээ бид нар энэ хүндрэлийг шийднэ, бололцоотой гэж ингэж ойлгож байгаа юм.

Хоёрдугаарх, асуудал нь мөн усны хангамжийн талаар Ховд аймаг, Баян-Өлгий аймгийн чиглэлээр бол 2009 онд бусад аймгуудаас түлхүү байдлаар анхаарагдсан. 2010 онд үүнийгээ бодитой ажил болгох тал дээр хөрөнгө хүчний болон зохион байгуулалтын ажлууд еще нэмэгдэж хийгдэнэ. Дан ялангуяа Ховд аймаг дээр энэ бодитой ажил болж, хүнсний ногоог баруун бүсийг хангах гол бааз суурь болгох бүрэн бололцоотой болж байгаа.

Гурав дахь малчны өр зээлийн талаар Засгийн газраас өнгөрсөн жилд банкуудыг хүлээж авч, хугацааг нь сунгаж, хүүг нь бууруулах, үйлчилгээний хураамжийг нь тэглэх зэрэг арга хэмжээнүүдийг авсан. Энэ жилийн байдлаар судалгаа гаргасан ойрмогхон үед Засгийн газрын тэргүүн танилцахаар бэлтгэгдэж байна. Гэхдээ ерөөсөөө л бид нар энэ амь аргацаасан аргаасаа илүү хамгийн гол нь энэ Засгийн газрын барьж байгаа бодлого бол зээлдэгч өөрөө хөрөнгийн чадамжтай болох асуудлаар л тэрний ард гарна гэж ойлгож байгаа. Тийм учраас 2010 оныг сая Ерөнхий сайдын мэдээлэлд малчдын талаар төрөөс баримтлах бодлогыг хэрэгжүүлэх он болгоно гэдэг бол энэ бүх зүйлүүдийн ард гарахын тодорхой зорилго байгаа.

Н.Энхболд: - Мал эрүүлжүүлэхтэй холбоотой юм нь дээр.

Т.Бадамжунай: - Тийм, ер нь бид нар сая дөрөв дэх асуудал бол бараг санал маягтай. Үнэхээр одоо малыг ээмэгжүүлээд, эрүүлжүүлээд, эрчимжүүлээд эргэлтэд оруулснаар л энэ олон бэрхшээлийн ард гарна гэдэгтэй санал нэг байгаа. Энэ чиглэлээр бас сая Ерөнхий сайдын мэдээлэлд орсон. Монгол мал хөтөлбөр, мөн малчдын талаар төрөөс баримтлах бодлогон дээр туссан зүйлүүдийг хэрэгжүүлэхийн тулд УИХ-аас ч энэ жил бас төсөв дээр боломжийн юм тавьж өгсөн. Энэ 2010 онд энэ ажил нэлээд урагшаа явна гэж ингэж ойлгож байгаа.

Н.Энхболд: - Баярлалаа. Н.Ганбямба гишүүн асууя.

Н.Ганбямба: - Баярлалаа. Сангийн сайдаас эхний асуулт асуумаар байна. Газар тариалан, атар 3 дугаар аян бол сайхан гараа сайтай эхэлсэн. Тэгээд энэ жил хоёр дахь жил, одоо энэ хоёр дахь жилд газар тариалангийн үйлдвэрлэлийг дэмжих гол асуудал бол үнийн бодлогоор дэмжих асуудал байгаа юм. Үнийн бодлогоор, өөрөөр хэлэх юм бол 1 тонн улаан буудайг 330 мянган төгрөгөөр улс худалдаж авна гэчихээд өнөөдөр яагаад 290 мянган төгрөгөөр болоод гэнэтхэн өөрчлөв өө? Дараачийн асуулт нь 1 тонн буудайг архи спиртийн үйлдвэрээс бусад гурилын үйлдвэрүүдэд өгөхөд нь, тушаахад 1 тоннд нь 80 мянган төгрөгийн урамшуулал байсан, яагаад энийг 50 мянган төгрөг болгочихов оо? Өөрөөр хэлэх юм бол Атрын 3 дугаар аяныг 2 дахь жилдээ дэмжих юм бол энэ энерцээрээ цаашаа ирэх жил бид нар төмс, хүнсний ногоо, улаан буудайн гурилыг 100.0 хувь дотооддоо хангах, хятад гурил идэхээ болих, цэглэх ийм л зорилготой эхэлсэн аян шүү дээ. Хятадаас төмс, хүнсний ногоо авахгүй гэсэн ийм л зорилготой болохын тулд л хийж байгаа аян шүү дээ. 

Тэгээд энэ дараагийн асуудал өтгийн калькуляци 1 тонн буудай ямар үнэтэй тооцоо гарсан бэ? Өтгийн калькуляциар нь аваад үзэх юм бол. Одоо яахав дээ зүгээр хуучин бол өтгийн калькуляциар гол юмыг зохицуулж байсан бол одоо зах зээлийн нөхцөлд бол зах зээлийн үнэ гээд ингээд ярьдаг болсон л доо. Тэгэхдээ өтгийн калькуляци хийсэн тооцоо байвал 1 тонн улаан буудайг ямар өртгөөр авсан бэ гэдгийг хариулж өгөхгүй юу гэж.

Тав дахь асуулт нь энэ бэлчээрийн гол асуудал бол усжуулах асуудал юм байгаа юм. Усжуулахад өнөөдөр 40 гаруй мянган худаг байна гэж байна. Яг ний нуугүй хэлэхэд 116 сая га-д бэлчээртэй, энэний маань 33-хан хувь нь устай байдаг, тийм учраас бэлчээрийн даац хэтэрлээ гэдэг нь энэ услалтын асуудлыг л шийдэх асуудлыг ярьдаг болохоос биш малд 43 сая хүрээд нэмэр нэг их айхтар ачаалал болохгүй байгаа шүү дээ. Манайд бол бэлчээр нь байж байгаа юм. Ганцхан ус, худаг цэг байхгүйгээс болоод нийт бэлчээрийн 33-хан хувийг ашиглаж байна гэсэн үг. Хуучин системийн үед бол бүр 65, 66 хувь нь устай байсан юм. Булаг, шандтай байсан, худагтай байсан юм. Гэтэл яг одоогийн энэ бэлчээртэй холбоотой асуудлыг шийдье гэвэл ер нь энэ худаг, бэлчээрийг усжуулахад нь жаахан хөрөнгө ахиухан гаргах бололцоо байхгүй юу л гэж. Тэгэх юм бол бид бэлчээрийн усны асуудлыг шийдчих юм бол асар өргөн том бэлчээрийг ашиглах тийм сайхан нөөцийг одоо бид нар ашиглаж чадахгүй байгаад байгаа байхгүй юу. Энэ дээр хийсэн ер нь тооцоо байна уу?

Уг нь жилдээ нэг 14 тэрбум төгрөг зараад байвал хэдэн жилийн дараа бэлчээрийг нийтэд нь усжуулна гээд л нэг тооцоо яваад л байдаг юм. Ер нь тэгээд энэ мал аж ахуй руугаа анхаарлаа хандуулбал яасан юм, бэлчээрээ усжуулбал яасан юм бэ гэж. Нөгөөтэйгүүр энэ хүнсний зүйлээс хоёрхон зүйлийн нөөц байдаг юм Монголд 100 хувь. Нэг нь мах, нэг нь сүү, хоёулангийнх нь зах зээл доголдолтой, малчдаас хямдхан авдаг, Улаанбаатарын хэрэглэгчдэд өндөр үнээр...(минут дуусав.)

Н.Энхболд: - Асуултыг ойлгосон байх гэж бодож байна. С.Баярцогт сайд эхлээд хариулъя, дараа нь Бурмаа дарга бэлтгэж байгаарай. Тэр үнийн калькуляци гээд байгаа юман дээр тийм. Бүгдийг нь үү. За тодруулах юм байвал. За С.Баярцогт сайд хариулъя.

С.Баярцогт: - Н.Ганбямба гишүүний асуултад хариулъя. Хөдөө аж ахуй, үр тарианы үйлдвэрлэлийг хариуцсан бүхэл бүтэн яам байгаа. Үнийн асуудлыг Сангийн яам зохицуулдаггүй ээ, энэ асуудлыг бол зах зээл зохицуулж байгаа үнийн асуудлыг. Тэгээд би таны асуултад хариулахын тулд хэдэн тоо хэлье гэж бодож байна. Нэгдүгээрт нь, 330-ыг Сангийн яам буулгаагүй ээ. 330 гэдэг тоог Сангийн яам гаргаагүй ээ. Засгийн газраар үнийг бол, худалдаж авах үнийг сая л ярьсан. Тэр дээр өнөөгийн зах зээлийн үнэ, бодит байдлыг үнэлээд л 290 мянган төгрөгөөр тогтоосон. 

Тэгэхээр тэр энийг бол та Хүнс, хөдөө аж ахуйн яамнаас асуух хэрэгтэй. Энэ манай яам бол үнэ тогтоодоггүй ээ. Энийг бол би дахиад хэлж байна. 2008 онд нийт үр тарианыхаа 50 хувийг худалдаж авъя гэдэг ийм шийдвэр гаргаад, энд зориулсан мөнгийг бол Эрсдэлийн сангаас, Монгол Улсыг хөгжүүлэх сангийн эрсдэлийн сангаас гаргаа гэдэг ийм шийдвэр бол гарсан байгаа. Энэ бол тухайн үедээ 1 тонн буудайн үнийг 400 мянган төгрөгөөр бодоод, нийт ургацынхаа 50 хувь буюу 100 мянган тонныг худалдаж аваа гэдэг ийм шийдвэр гарсан байгаа. Тэгээд энийг хэрэгжүүлэх явцад бол үндсэндээ 5.5 тэрбум төгрөг үлдээд 100-даа хүргэж чадаагүй. 83.5 тэрбум тонн буудай худалдаж авсан байгаа. 2008 оныхоор хэлж байна шүү дээ. 2008 онд буудайн үнэ тонн тутмыг нь 400 мянган төгрөгөөр тогтоосон байгаа. Энийг УИХ дээр орж ирж ярилцаад, тогтоод шийдсэн ийм зүйл байгаа юм. Энэ үед бол гишүүд ярьж байсан.

Буудайн үнэ бол дэлхийн зах зээлийн үнээс дэндүү өндөр үнэтэй байна. Ийм маягаар тогтоож байна шүү. Энэ нь өөрөө зах зээл дээр тодорхой хэмжээний дохио өгч байна гэдэг ийм асуудлууд яригдсан. Энэ жилийн хувьд 2008 ондоо гаргасан буудайныхаа худалдаад тэр мөнгөөрөө дахиж дараагийн жилийнхээ буудайны тодорхой хувийг худалдаж авах ёстой. Тэгээд энэ дээр нь бол 2008, 2009 оны УИХ-ын шийдвэрийн дагуу бид нар 100 мянган тонноо худалдаж авах хэмжээний 40.0 тэрбум төгрөгтөө хүргэж, худалдаж авъя гэх юм бол бид нар тодорхой хэмжээгээр зах зээлийн үнээр худалдаж авах юм бол нийт ургацынхаа ихэнх хувийг худалдаж авах ийм бололцоо байгаа юм. 

Тийм учраас Засгийн газар шийдвэр гаргаад, 5.5 тэрбум төгрөгийг ноднингийнх дээр нэмээд нийт дүнгээр нь худалдаж аваа гэдэг ийм шийдвэр бол гарсан байгаа. Буудайны үнэ тогтоох асуудал бол Сангийн яам шийдэж байгаа асуудал бишээ. Энэ бол нийт Монголын таваарын буудайны үнэн дээр үндэслэж л тогтоож байгаа. Тэгээд энэ тогтоолдоо бид нар тонн тутамд 290 мянган төгрөг байх бололцоотой юм гэж ингэж үзсэн байгаа. Энэ дээр бид нар манайх руу нийлүүлж байгаа гол хоёр бүтээгдэхүүнээ л үзсэн. Манайх бол буудайныхаа импортыг Оросоос авч байгаа. Казакстанаас авч байгаа. Одоо Казакстаны үнэ бол тонн тутамд 214 мянгаас 250 мянгын хооронд байна. Оросын үнэ бол 231 мянгаас 260 мянга байна. Энэ одоо зах зээл дээр байгаа spот үнэ нь байгаа. 

Тийм учраас бид нар 290-ээр авч байна гэдэг бол гадаадад өрсөлдөж байгаа үнэн дээр бид нар бас 10-аас илүү хувийн ашиг хийдэг үнээр худалдаж авах бололцоо өгөгдөж байгаа юм. Хамгийн өндөр үнээр нь аваад 260 гэхэд 292-ын хооронд бол 30 байгаа. 30 гэдэг маань  ойролцоогоор нэг 12, 13 хувийн ашигтай ийм маягаар үнэ тогтож байгаа. Тэрнээс 330 гэдэг асуудал бол Засгийн газрын түвшинд өмнө нь яригдаагүй байсан ийм тоо байгаа. 290-ээр тогтсон энэ жилийн хувьд.  

Дараагийн асуудал нь бол урамшууллын хувь хэмжээ ноднин жилийн хувьд 80 мянга байсан. Энэ жилийн хувьд 50 мянгаар тогтоохоор болж байгаа юм. Төсөв хэлэлцэхэд 11.5 тэрбум төгрөг суулгасан. 80 мянгаар бодоод суулгасан. Тэгэхдээ энэ хэмжээ бол 2 үндсэн шалтгаантай. Нэгдүгээрт нь, урамшууллын хэмжээ нийт тонн буудайны ашгийн хувь хэмжээгээр тогтоогдох ёстой. Бид нар бол 15-25 хувийн ашигтай байлгах хэмжээнд урамшууллыг өгье гэж байгаа юм. Нэгдүгээрт дэлхийн зах зээлийн үнэ дээр буудайны үнэ буурсан. Хоёрдугаарт, нийт ургацын хэмжээ ихэссэн учраас энэ хэмжээгээрээ бол бид нар урамшууллаа өгөх ёстой гэдэг ийм байр суурь байсан. Төсөвт төсөвлөгдсөн мөнгө нь 11.5 тэрбум төгрөг байгаа. Ийм маягаар шийдэгдсэн ийм асуудлууд байгаа.

Н.Энхболд: - Б.Бурмаа дарга тэр, ер нь зүгээр дунджаар манайд ургаж байгаа нэг тонн буудай ямар өртөгтэй гарч байгаа юм бэ, үнийн калькуляци, ямар үнэтэй байж болмоор байгаа юм бэ гэдэг талаар мэдээлэл өгчихвөл сайн байна. Ганбямба гишүүний асуултад. Н.Ганбямба гишүүнээ хариултаа сонс.

Б.Бурмаа: - Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын дарга Б.Бурмаа хариулъя.

1.0 тонн буудайны өөрийн өртөг нь технологийн картаар тоолоход 280.0-310.0 мянган төгрөг байгаа. Тийм. Өртгийн.

Н.Энхболд: - Усжуулалттай холбоотой асуудал түрүүн гарсан даа. Т.Бадамжунай сайд нэмэх юм байна уу? Түрүүчийнх дээрээ.

Т.Бадамжунай: - Тэгээд яг үнэн л дээ. Сая 116 мянган га газрынхаа бид бүрэн дүүрэн ашиглаж чадахгүй байгаа учир шалтгаан нь байгалиас бий болгож өгч байсан булаг шандууд нь байхгүй болоод механикаар бий болгох худагныхаа асуудал энэ хэрэгцээгээ гүйцэхгүй байгаад л хамаг учир шалтгаан байгаа юм. Тэгэхээр зэрэг энэ механизмыг энэ Засгийн газраас 2 ч удаа мал аж ахуйн талаар авч ярихдаа яриад, ерөнхийдөө жил болгон төсөвт бид нар 14 тэрбум төгрөг мөрөөдөөд л, 4, 5 тэрбум төгрөг тавигдаад, ингээд нэг ойрын хэдэн жил шийдэхгүй юм байна, тэгэхээр өөр арга механизм олооч ээ гэдэг ийм чиглэлийг яам авсан байгаа. Тэгээд энэ 2010 онд бид төлөвлөгдсөн хэмжээнд мэдээж юм нь явах байх. Гэхдээ аль болох орон нутагт нь худаг гаргадаг техник тоноглолыг нь шийдэж өгөөд, хэрэглэгчид нь өөрсдөө урсгал зардал дээрээ нэмэр хандив болоод, хэрэглээнийх нь газрыг нь харин мэргэжлийн хайгуул шинжилгээг нь хийж өгөөд, ингээд шийдэх нь ойрын богино хугацаанд асуудал шийдэх арга зам юм байна гэж ярьж байгаа.

Тэгээд энэ чиглэлээр бид нар бас Солонгосын худаг гаргадаг техникийн судалгаа юмыг нь гаргасан байгаа. Өртгийн судалгаа гаргасан байгаа. Ойрын үед бас Засгийн газар дээр танилцуулагдахаар бэлтгэгдэж байгаа. Энэ бол бидний шийдлийн нэг шинэлэг хэлбэр болох болов уу гэж ингэж бодож байгаа.

Н.Энхболд: - Баярлалаа. Б.Бат-Эрдэнэ гишүүн асууя.

Б.Бат-Эрдэнэ: - Баярлалаа. Засгийн газраас энэ өвөлжилтийн бэлтгэлийг хангах, энэ өвөлжилтийн байдал хүндэрсэнтэй холбогдуулаад шуурхай арга хэмжээнүүдийг авч байна, энийг бол мэдэж байгаа юм. Сайн арга хэмжээнүүдийг авч байна. Засгийн газрын энэ Ерөнхий сайд ч заримдаа явж байгаа харагдах юм, холбогдох сайд, дарга нар гарцаагүй одоо цагийн байдал хүндэрсэн, өвөл хүнд байгаа ийм бүс нутагт очиж шийдвэрлэх арга хэмжээнүүдийг авч байгаад баяртай байгаа гэдгээ юуны өмнө хэлье гэж ингэж бодож байна. 

Ялангуяа манай Хэнтий аймгийн Хэрлэнбаян-Улааны энэ отрын бүс нутгийг Засгийн газрын тогтоол гараад 2 жил өнжөөхөөр ингээд шийдвэр гаргачихсан. Гэхдээ бас зайлшгүй нөхцөл байдлыг нь анхаарч үзээд Засгийн газраас малчдыг оруулахаар ингэж шийдвэр гаргасан нь бас зөв зүйтэй байгаа гэж ингэж бодож байгаа. Гэхдээ ер нь энэ отрын бүс нутгийн талаар нэлээн тодорхой бодлого гаргамаар байгаа юм. Зөвхөн нэг удаа орохыг нь хориглох ч юм уу ийм байдлаар асуудлыг шийдэхгүйгээр ер нь дээр нь нэмээд нэлээн хөрөнгө мөнгө хаяад, тухайлах юм бол одоо энэ бэлчээрийн ургамлыг сайжруулах, тарималжуулах, өөр одоо сэргээх ямар арга хэмжээ байж болох юм хортон мэрэгч амьтдыг устгахаас өгсүүлээд усжуулах, бэлчээрийг нь усжуулахаас эхлээд нэлээн цогц ийм арга хэмжээ авмаар байгаа юм.

Тэгээд би давхардуулахгүйгээр та бүхэнд хандаад хэлэхэд, энэ Монгол мал хөтөлбөр, малчдын талаар төрөөс баримтлах бодлогыг бүрэн дүүрэн хэрэгжүүлэх чиглэлээр энэ 2010 оныг бүр онцгой анхаарч, зарлаж байгаа юм байна. Энэ бол их чухал байна. Сая төсвийг хэлэлцэж байхад бас 9.5 тэрбум төгрөг тусгасан. Их Хурлаас нэлээн анхаарал тавьж байгаа. Энд бол нэлээн дорвитой юмнууд хиймээр байгаа юм. Ялангуяа миний бодож байгаагаар бол энэ зарим аймгуудын бүр загвар сум болгож хөгжүүлэх ийм ажлын талаар ер нь та бүхэн ямар юм бодож байгаа вэ? Тэр сумдуудыг түшиглээд цогцолбор, махны, сүүний чиглэлийн хонь, үхэр үржүүлэх томоохон цогцолбор аж ахуйнуудыг байгуулах талаар ямархуу бодлого чиглэл гаргаж байна, энэ талаар ер нь хөрөнгө мөнгө төсөвлөсөн, анхаарч авч хэрэгжүүлэх гэж байгаа ийм арга хэмжээний юмнууд байна уу, үгүй юу?

Хамгийн сүүлд би нэг зүйл асуухад энэ хөдөөгийн баг, сум, ялангуяа баг малчин айл өрхүүдийг холбооны ийм найдвартай байдлыг хангах талаар холбоожуулах талаар ер нь ямар тодорхой ахиц дэвшил гарч байгаа ийм зүйл байна уу? үнэхээр одоо үндэсний оператор компани гэж үзэж байгаа бол Жи Мобайл компаний  энэ суурин сүлжээнүүдийг оруулах чиглэлээр дорвитой одоо Засгийн газраас анхаарч, хэрэгжүүлэхээр ийм санал төлөвлөж байгаа юм байна уу, үгүй юу. Энэ талаар нэг хариулт өгөөч ээ гэж?

Н.Энхболд: - Т.Бадамжунай сайд эхлээд хариулах уу?

Т.Бадамжунай: - Баярлалаа Б.Бат-Эрдэнэ гишүүнд. Асуултад хариулъя. Отрын бүс нутгийн хувьд бол сүүлийн 2, 3 жил бас засгаас тодорхой арга хэмжээ авч байгаа. Нэгдүгээрт, үүнийг хариуцсан төрийн бүтэц бий болгож, отрын бүс нутгаар зохицуулах захиргаа гэж бий болгосон. Дээр нь шинээр хэд хэдэн отрын бүс нутгийг зарлаж төвхнүүлэх, отрын бүс нутгийн шаардлагатай тэжээл ургамлыг тарих, худаг усыг гаргах, шаардлагатай зарим бүс нутгийг хамгаалах ийм арга хэмжээнүүд авагдсан. Сая шинэ Засгийн газар Батболд сайд гарсаар мөн Төв аймаг, Өвөрхангай, Дундговь, Булган аймгийн дунд одоо бас аймаг дундын отрын бүс нутаг гаргах нь зүйтэй гэдэг шийдвэрийг гаргаж, яамдын санал авагдаад, ойрын үед шийдэгдэх гэж байна.

Хэнтий аймгийн Хэрлэнбаян-Улааны тухайд бол үнэхээр сүүлийн хэдэн жил бол ямар ч бодлогогүй, тал бүрээсээ идэж болох болгон нь нутаг харгалзахгүй орж талхалсаар байгаад тэгээд ургадаг цагт нь ч гэсэн гардаггүй, иддэг цагт нь ч одоо гардаггүй ийм байдлаар хүндэрсэн байсан. Тэгээд УИХ-ын дарга явж байх үед энийг яриад 2 жилээр хориглосон, өнжөөхөөр шийдвэр гарсан. Ер нь цаашдаа бид нар энэ отрын бүс нутгийг аль болох нутаг усныхан өөрийнх нь ард түмний мэдэлд байх чиглэлээр бүс бүсэд нь таарсан хэмжээгээр байлгавал арай илүү нандин сэтгэлээр хандах юм байна гэсэн ийм ойлголтоор явж байгаа.

 Хоёр дахь асуултын хувьд бол загвар сумын тухайд үнэхээр бодох зүйл байгаа юмаа. Бид нар энэ малчдын талаар төрөөс баримтлах бодлогыг бас хэрэгжүүлэхийн тулд хийх ажлын төлөвлөгөөн дотор Засгийн газраас хийж батлахдаа ер нь зарим аймгийг зарим бололцоотой сумдыг бас тодорхой бодлого болгож, загвар болгож хэрэгжүүлбэл Монгол хүн бас юмыг хэрэгжүүлэх хугацаа юманд нь нөлөөлөх нь илүү юмаа гэж ингэж ярьсан. Тэгээд бид нар жишээлбэл газар тариалан, мал аж ахуй хосолсон загвар аймаг болох чиглэлийг Сэлэнгэ аймагт сая ургацын баярын үед Ерөнхий сайд явахдаа өгсөн. Сэлэнгэ аймгийнхан одоо Сүхбаатарынхаа одонг хүлээж авахдаа бид энэ үүргийг биелүүлнэ гэж амалсан. Тал хээрийн болон бэлчээрийн чиглэлээр байгаа аймгуудаас бид нэлээн хүндрэлтэй аймаг буюу Говь-Алтай аймгийн сонсголыг Сайд нарын Зөвлөлийн хурлаар сонсоод, түүнийг бас одоо бид Говь-Алтайг аль болох тэр чиглэлийн аймаг болгохоор сонгож авчихсан, төлөвлөгөөгөө гаргачихсан ажиллаж байна.

Сумдуудаас бид Ховд аймгийн Дарви сумыг, Завхан аймгийн Отгон сумыг, Дундговь аймгийн Дэлгэрцогтыг бол одоогоор ийм загвар болгох талд нь дэмжье, болбол аймаг аймагт нь 1-2-ыг нь ингэж дэмжье, Хэнтий аймгаас судалгаа хийлгэсэн сумдууд дотор Чандганы аж ахуй байсан тэр бүс нутаг бол загвар болох, бас эрчимжсэн аж ахуй байж болох, газар тариалан байж болох, төмс, хүнсний ногоо байж болох ийм бүс нутаг гэдэг судалгаанд орсон байгаа. 

Холбооны талаар төрөөс малчдын талаас баримтлах бодлогон дээр малчдын өмнө тулгамдаж байгаа нэг асуудал бол мэдээллийн сүлжээ, харилцааны сүлжээ байна гэдэгт нь төрийн бодлого гарч, бүх малчдыг 100 хувь нэгдүгээрт радиотой болгоо, хоёрдугаарт, холбоо мэдээллийн сүлжээтэй болгоо гэдэг бүр үгээр нь заагаад өгчихсөн байгаа. Тэгэхээр зэрэг энэ ажил энэ 2010 оноос ингээд хэрэгжинэ гэж ингэж ойлгож байгаа.

Н.Энхболд: - Д.Оюунхорол гишүүн асууя.

Д.Оюунхорол: - Баярлалаа. Яг өвөлжилт хүндэрч байгаа үед Ерөнхий сайдын мэдээллийг хэлэлцэж, Засгийн газраас хийж байгаа ажлыг танилцуулж байгаа явдалд талархаж байна. Тэгээд Завхан аймагт мөн зудын байдалтай танилцаж, Засгийн газрын ажлын хэсэг очиж ажилласан байна лээ. Тэгээд энд 2 асуудлыг шийдэж өгөөч ээ гэж манай аймаг санал тавьсан байна лээ. Нэгдүгээрт, Түдэвтэй сумын төвд улсын нөөцийн агуулахыг хийж болохоор тийм сав бол байдаг. Тэгээд энд бол улсын нөөцийн фонд байгуулах асуудлыг шийдвэрлэж өгөөд, заавал одоо Улсын нөөцийн газрын харьяа гэхгүйгээр Тосонцэнгэл юм уу эсвэл Тэс сумын харьяа тийм салбарыг байгуулж өгөөч ээ гэсэн ийм асуудлыг тавьсан. Ийм асуудлыг яаралтай судлаад шийдвэрлэж өгвөл малчид тэндээс улсын нөөцөөс өвс тэжээл худалдаж авах, тээврийн зардал нь хямдрах ийм боломжтой юмаа гэж үзэж байгаа юм.

Хоёрдугаарт нь, Цэцэн-Уул суманд өвс тэжээлийн фондыг бий болгож өгөөч, говийн сум руу өвс тэжээлийг зөөх, татах, тээвэрлэлтийн зардал, цас ихтэй үед зарим газраа 60-70 см цастай байгаа үед бол явахад хэцүү, хүргэхэд хэцүү. Тийм учраас энд өвс тэжээлийн фондыг бий болгож өгөөч ээ гэдгийг манай энэ аймгийн 2 сум, манай аймгийн удирдлагууд байнга шаардаж байгаа. Тийм учраас энэ 2 асуудал дээр онцгой анхаарч өгөөч ээ гэж нэгдүгээрт хүсэлт тавьмаар байна.

Хоёрдугаарт, манай аймагт бол Атрын 3 дугаар аян бас яах вэ боломжийн хэмжээнд хэрэгжсэн. Завхан аймгийн Тэлмэн сумын Хүрэн талын аж ахуйн нэгж бол нэлээн сайн ургац авсан. Хоёрдугаарт, энэ жил мөн бас тэжээлийн үйлдвэр байгуулсан, хорголжин тэжээлийг үйлдвэрлээд нэлээн одоо нөөц хурааж авсан. Энийг нь бол харин өвс тэжээлийн фондод улсын комисс худалдаж авах ийм боломжтой, тээврийн зардал бага ийм ажил гайгүй явж байгаа. Цаашдаа бол энэ чиглэлээр бас тодорхой тусламж үзүүлээч. Тэр сумдыг загвар сум болгоход Тэлмэн сумыг оруулж өгөөч ээ, нэмж гэж би Бадамжунай сайдаас хүсмээр байна. Яагаад гэвэл говийн сумдаас нэг нь, нэг нь бол урд талаасаа орвол манай тэр Тэлмэн суманд өөрөөр хэлбэл Хүрэн тал болон тэр тэжээл, мал аж ахуйн чиглэлээр явж байгаа үйл ажиллагаа, бизнес нь бол нэлээн гайгүй сайн. Нэлээн юм хийх боломжтой, тийм учраас би Тэлмэн сумыг урд талын сумуудаа ингээд үзүүлчих тийм загвар сум болгоосой, өөрөөр хэлбэл олон км явж, тойрч очиж, нэг сумыг үзэх гэж явах биш 24 сумын дунд нь дунд нь нэг нэг одоо загвар сум байх юм бол энэ бас хүмүүстээ юм үзэж, харах тийм боломжтой юмаа гэсэн ийм ойлголттой байна.

Гуравдугаарт, манай зудтай байгаа учраас малчид бол нэлээн их мах нядалсан, энийг экспортлох асуудлаар ОХУ руу нэлээд их яриа хэлэлцээрүүд хийгдээд байгаа боловч тодорхой үр дүн гарахгүй байна. Тувагийн Ерөнхийлөгчийг Улаанбаатар хотод ирэхэд нь бид нар бас уулзсан би жишээлбэл. Тэгээд санал тавьсан. Оросоос шалтгаалах зүйл их байдгаа, тэр лиценз зөвшөөрлийг өгөх, авахад гээд ийм асуудлууд яригддаг юм байна лээ. Тийм учраас энэ дээр онцгой анхаараад, ОХУ-тай гэрээ хэлэлцээр хийх, тэр тусмаа өнөөдөр манай Завханы ард түмний тэр их одоо үнэгүйдчих гээд байгаа махыг худалдаж авах чиглэлээр тодорхой... (минут дуусав)

Н.Энхболд: - Д.Батсайхан дарга тэр нөөцийн боломжууд... 1 минут байхгүй, сүүлийнхээ асуултыг тодруулчих, гүйцээчих. Ер нь нэг минут байхгүй шүү, би түрүүн анхааруулж хэлсэн шүү.

Д.Оюунхорол: - За тэгье. Тэр ОХУ-тай гэрээ хэлэлцээр хийх асуудал дээр онцгой анхаараад нэг тусламж дэмжлэг үзүүлээд өгөөч ээ, тэртэй тэргүй малчдын талаар төрөөс баримтлах бодлого, Монгол мал хөтөлбөр гээд Засгийн газраас хийх гэж байгаа олон чухал арга хэмжээнүүд байгаа учраас энийг бол мөн бас тэр гадаад худалдааных нь чиглэлээр нэлээн эдийн засагжуулах хөтөлбөртэй уяж өгөөч ээ гэсэн ийм саналыг тавьмаар байна.

Н.Энхболд: - Баярлалаа. Тэр 2 суманд нөөцийн фонд бий болгох асуудлаар хэн хариулах вэ? Шадар сайд хариулъя.

М.Энхболд: - Тэгэхээр 2009 онд Засгийн газар 296 дугаар тогтоол гаргаад, Баянхонгор, Говь-Алтай, Дундговь, Өмнөговь, Увс аймгуудад 7 түр цэгийг байгуулаад, энэ цэгүүдэд өвс тэжээл төвлөрүүлэх энэ арга хэмжээг авч байгаа. Энэ 7 цэгт бол 1440 тонн өвс, 890 тонн тэжээл, одоогоор бол төвлөрүүлсэн байгаа. Түдэвтэй сумын хувьд Их Хурлын гишүүн, аймгийн удирдлагуудаас хүсэлт бол ирсэн. Орон нутгийн онцгой байдлын байгууллага, Онцгой байдлын ерөнхий газар судалж үзэж байгаа. Цэцэн-Уулыг бол өнөөдөр сонслоо. Анхаарч үзье. Ер нь Завхан аймаг бол 5 улсын нөөцийн цэг салбартай, улсын хэмжээнд 41 цэг салбараас 5 нь Завхан аймагт байгаа. Тэгээд одоо нэгж малын тоо, нэгж тэр малчин өрхийн тоо ингээд харьцуулаад аймаг аймгийн дунджийг үзэх юм бол Завханд бол бас нэлээн бололцоотой гэсэн ийм дүн бол байгаа юм. Гэхдээ орон нутгаас тавьсан хүсэлтийг нь бид судалж үзэж байгаа, бололцоотой ийм дүн гарах юм бол 296 дугаар тогтоол дээр нэмэлт, өөрчлөлт оруулаад байгуулж болох тал бий. Салбар тийм, түр цэг.

Н.Энхболд: - Мал, мах борлуулахтай холбоотой гэрээ хэлэлцээрийг ОХУ-тай ялангуяа хийх боломжуудын талаар Бадамжунай сайд хариулах уу?

Т.Бадамжунай: - Д.Оюунхорол гишүүний асуултад хариулъя. Тийм одоо яг махны тухай асуудал бол зөвхөн Завхан биш нийт мал аж ахуй эрхэлж байгаа аймаг бүс болгонд байгаа хүндрэл байгаа. Тэгээд энэ талаар бол бид нар 2008 онд, 2009 онд нэлээд хэдэн алхмуудыг урагшлуулсан. Гол нь мах болон мал экспортлох чиглэлийн мах, махан бүтээгдэхүүн экспортлох чиглэлийн гэрээ хэлэлцээрүүдийг урагшлуулсан. ОХУ-тай бол энэ хугацаанд 4 удаагийн эрх зүйн бичиг баримтан дээр гарын үсэг зурагдсан байгаа. 2009 оны 2 дугаар сард Монгол Улсаас ОХУ-д үржлийн хонь, ямаа экспортлох үеийн хорио цээрийн чиглэлийн ажлыг холбогдох мэргэжлийн хяналтын газар, Монголын хөдөө аж ахуйн яам, Оросын холбогдох байгууллагуудтай гарын үсэг зурж тохирсон. 2009 оны 10 сарын 28-нд мөн ОХУ-тай хонь, ямаа, үхэр, адуу экспортлох хорио цээрийн мал эмнэлэг, ариун цэврийн нөхцөл шаардлага гэрчилгээний загварыг мөн тохирсон.

Хуучин уламжилж тохирсон 2008 оны 2 хэлэлцээр байгаа. Ингээд цаад эрх зүйн хувьд үндсэндээ Орос руу гарах бололцоо бол нээлттэй байгаа гэж хэлж болохоор байгаа. Түрүүн бас Ерөнхий сайдын мэдээлэлд гарсан. Иймэрхүү эрх зүйг бол бид нар Хятад, Канад, Япон, Казакстан, мөн одоо булангийн орнуудтай бас хийсэн алхмууд бол 2009 онд нийтдээ 11 эрх зүйн бичиг баримт зурагдсан байгаа гэдгийг бас хэлэх байна. Тэгээд ОХУ-тай болоод Завхан аймаг аль болох бас дан ялангуяа Туватай нэлээд хил залгаа, харилцааны хамтын ажиллагаатай, энэ Тувагийн Ерөнхий сайд ирэх үед аймгийнхаа удирдлагуудтай бид бас хамтарч уулзаж, энэ чиглэлийн ажлыг цаашид хийх талаар бас ярьсан. Тэгээд 2010 оны бол ерөнхийдөө нийтдээ нэг 50 мянган тонн дор хаяж махыг экспортлох махаар нь, мах, махан бүтээгдэхүүнээр нь энэний цаана үндсэндээ 6 сая бог гэсэн тоо багтаж байгаа юм. Ийм ажлыг л хийх даалгаврыг бол Засгийн газрын тэргүүнээс манай салбар авчихаад байгаа. Тэгээд үйлдвэрлэлийг бий болгох хэрэгтэй байгаа. Энэ зах зээлийг нь нээж олох хэрэгтэй байгаа юм. Үүний гол нь бодын чиглэл бол Орос руугаа, богийн чиглэл нь урагшаа гэсэн ийм чигтэй ажил явагдаж байгаа.

Өнөөдрийн байдлаар экспортолсон мах  1985 онд бол 36 мянган тонн мах үйлдвэрлэгдэхээр экспортолж байсан тоо нь хамгийн өндөр байдаг. Тэгээд буурсаар байгаад 2007 онд бол 10.9 мянгад хүрсэн, одоо эргэж өсөөд өнөөдрийн байдлаар 15 мянгад 2009 оных бол хүрээд байгаа. Ингээд 2010 оноос бид нар энэ түвшинг бол нэлээд нэмэгдүүлнэ гэсэн ийм зорилготой ажиллаж байна.  

Н.Энхболд: - Баярлалаа. Д.Балдан-Очир гишүүн асууя.

Д.Балдан-Очир: - Атрын 3 дугаар аяны үр дүн өндөр өө, ахиад нэг жил үргэлжилнэ. Монголын төр бол бодлогынхоо цөм рүүгээ орсон ийм он жилүүд байсан гэж би хэлэх гэж байгаа юм. Тэгээд энэ аян 3 жил өрнөөд, цаашаагаа энэ газар тариалангийн салбарт хүрсэн түвшин буурахгүй байх тийм эрх зүй, эдийн засаг, татвар мөнгөний бодлогыг гаргах ёстой. Энэ талаар юу бодож байна вэ гэж? Юу хэлэх гээд байна вэ гэхээр одоо бол үндсэндээ техникийн зээл, өрийн зээл, шатахууны зээл дээр явж байгаа л даа. Тийм учраас ер нь бол Монголын төр ард түмнээ тэжээх юман дээр үр ашиг нь нэг их тооцох хэрэг эхний үед бараг байхгүй гэж би бодож байгаа. 

Тийм учраас цаашдаа энэ газар тариалангийн салбарт бий болсон ихээхэн хэмжээний урт болон богино том зээлүүд энэ хэдэн аж ахуйн нэгж дээр явж байгаа. Тийм учраас энэний хугацаа дуусчихвал дахиад цаашдаа энэ хүрсэн түвшин хадгалагдах тийм бодлогыг бол Монголын төр, засгийн газар цаашид нь авч хэрэгжүүлэх ёстой тийм бодлогыг гаргах ёстой, энэ талаар би сонсмоор байна, цаашдаа энэ хүрсэн түвшинг хадгалах тэр санхүү, эдийн засаг, эрх зүйн зохицуулалт ямар юм бодож байна вэ гэж. Дээр нь хөдөө аймгуудад энэ Атрын 3 дугаар аяны хүрээнд алслагдсан аймгуудад, ялангуяа мал аж ахуйн салбар өндөр хөгжсөн газруудад тэр агросервис, сум дундад газар тариалангийн боловсруулалтын үйлчилгээ явуулах техник төвүүд бий болж байгаа, энийг та бүгд одоо бас тордож, цааш нь авч явах талаар ямар бодолтой байна вэ гэж асуух байна. 

Цаг агаарын хүндрэл бэрхшээлтэй энэ нөхцөл байдалд энэ жил бол эрт цаг агаар хүндрэх төлөвтэй байна. Тэгэхээр ирэх жилийг би бол Ерөнхий сайдынхаа сонсголоос, хөдөө аж ахуйн салбарын нөхдөөс сонсож байгаа юм юу вэ гэхээр ирэх жил бол Атрын 3 дугаар аян шиг тийм өндөр хэмжээнд, тийм далайцтайгаар мал аж ахуйн салбарт ихээхэн том бодлогын шинжтэй, арга хэмжээнүүдэд хэрэгжиж эхлэх ийм он жил болох нээ гэж би бол мэдэрч, ойлгож явж байгаа. Тэр бол Монгол мал хөтөлбөрийг УИХ-ын хэсэг гишүүдээс санаачилсан энэ бодлогын хүрээ, ер нь бол Их Хурал, Засгийн газар, бүх талаасаа нийлсэн ийм том бодлого хэрэгжих байхаа гэж бодож байгаа юм.

Тулгамдсан хоёр, гурван асуулт байна. Энэ сая энэ Завхан аймгийн 24 сумын Засаг дарга нар Улаанбаатарт цуглаад, ингээд бас Засгийн газрын шугамаар одоо түр сургалтад хамрагдсан байна лээ. Тэгээд бид нар уулзаж, цаг үеийн байдалтай ярилцсан. Доод талын сум одоо нэг 10 сая, дээд тал нь 30 сая төгрөгийн өртэй болсон байна...(минут дуусав)

Н.Энхболд: - Нэг минут байхгүй Д.Балдан-Очир гишүүн ээ. Та зүгээр 3 асуултаа бушуухан бушуухан асуултаа л хариулчих, ингээд бас цаг дуусахаас өмнө бусдадаа бололцоо өгмөөр байна. Тайлбаргүйгээр асуултаа асуучих.

Д.Балдан-Очир: - Ганцхан минут. Тэр төсвийн өр үүсэх нээ сумдад. Энийг одоо манай Засгийн газар, Сангийн яам яаж зохицуулах вэ? Энэ асуултыг асуух гэсэн юм. Хоёрт, түрүүн Д.Оюунхорол гишүүн ярьчихлаа. Сумдад 10-20 мянган толгой мал дунджаар нядлагдаж байгаа юм байна. Тэгээд энийг Засгийн газар худалдаж авах ямар боломж байна вэ, Би сая 7 хоног Завхан аймагт яваад ирсэн. Тэгээд ерөөсөө тавьсан хүсэлт маань за яахав бид энэ зуданд малаа алдахаар ерөөсөө хэдэн малаа ингээд нядалчихъя.

Н.Энхболд: - Атрын 3 дугаар аяныг цаашид үргэлжлүүлэх бодлогын талаар Бадамжунай сайд хариулах уу? Цаашдын бодлого юу байна вэ?

Т.Бадамжунай: - Тэгэхээр Атрын 3-ын аяны маань гол зорилго маань хүн ардын хүнсний хангамж, аюулгүй байдлыг л хангах зорилго байгаа. Тэгээд энэ сэдэв бол зөвхөн Монголын төдийгүй дэлхий нийтийн анхаарлыг татаж байна л даа. Өнгөрсөн 2009 онд энэ чиглэлээр дэлхийн 2 том арга хэмжээ боллоо. ОХУ-ын Ерөнхийлөгчийн ивээл дор энэ хүнсний буудай талын том дэлхийг хамарсан чуулган болсон. Саяхан НҮБ-ын хүнсний асуудлаар дэлхийг хамарсан том чуулган боллоо. Тэгэхээр зэрэг энэ чиглэлээрээ ч, хөгжиж байгаа орнуудыг 2-оос доошгүй хувиар одоогийнхоо хүнсний хангамжийг нэмэгдүүллээ гэсэн чиглэл өгсөн. Хөгжиж байгаа орнуудад түүнээс өндөр хувиар энэ хүнсний хангамжийг нэмэгдүүлэх үүргийг өгсөн. Учир нь та өөрийгөө хангаад зогсохгүй цаана нь дэлхийн одоо млрд гаруй хүн өлсгөлөн байна гэдэг ийм асуудал яригдаж байгаа. Энэ хүрээнд л Монгол Улсын Засгийн газраас одоо олсон амжилтаа бататгах хууль эрх зүйн эдийн засгийн бодлогын зүйл нь бол хүнсний хангамж, аюулгүй байдлыг хангах тухай хөтөлбөр байгаа юм. 2020 он хүртэлх. Энэ хөтөлбөрийн хүрээнд бүх ажлууд явагдаж энэ ажлууд баталгаажна гэж ингэж ойлгож байгаа.

Монгол Улсын Засгийн газрын тэргүүнээс Халх голын бүс нутгийг 270 мянган га-г 2010 онд эргэлтэд оруулах ажил дээр маш эрчимтэй ажиллаж, үүнийг дотоодын хүнсний аюулгүй байдлын баталгаа, дэлхийн түвшний хүн ардын хүнсний хэрэглээний меморандум экспортын буюу орчин үеийн газар тариалан, мал аж ахуй, эрчимжсэн бүс нутаг болгох ийм загвар болго гэдэг чиглэлийг баримталж байгаа бол энэ ажлын бас баталгаа болох байхаа гэж ингэж бодож байна.

Тэр махын тухай асуудал бол надтай холбогдолтой зүйл гарч ирж байх шиг байна. Тэгэхээр өнөөдөр бид бүхэн хэд хэдэн удаа ярьсан. Тэгээд судалгаа хийж үзэхээр манай төсвийн болон төрийн өмчийн компаниудын махны хэрэгцээгээр 2232 мянган тонн махыг хэрэглэдэг юм байна. Нийслэлийн хаврын махны нөөцөд 4800 тонн мах нөөцөл гэсэн чиглэлийг төсөв дээр мөнгийг нь суулгаад өгчихсөн байгаа. Өөр одоо мах, махан бүтээгдэхүүн хийдэг үйлдвэрүүдийн хэрэглээнд 2800 тонн мах бас хэрэг болдог юм байна. Ингээд одоо хэрэглээг нь судалж үзэхэд бол 9 мянга орчим тонн мах бол бас зах зээлд байна гэж ердийн хэвийн хэрэглээнээс гадна ийм тоо гаргасан байгаа. 

Өнөөдрийн байдлаар бид нар аймгуудад байгаа нядалсан махны хэмжээ хэд байна вэ гэхээр 20-иод мянган тонн мах аймгуудаар нядлагдсан байгаа. Бараг сая орчим малыг дахин нядлахад бэлэн байна гэсэн ийм мэдээ өгсөн байгаа. Тэгээд энэ тал дээр бол бид нар судалгаа бас нэг төрөөс хамааралтай болохоор зохицуулалтуудыг хийе, ер нь бол тэгээд бас гадагшаа зах зээлийг олж байж л энэ асуудлыг шийдэх болов уу л гэсэн ийм л чигтэй байна даа.

Н.Энхболд: - С.Баярцогт сайд аа, сумд дээр, аймаг дээр төсвийн өрүүд бий болох магадлалтай болоод эхэллээ. Энэ талаар яах вэ, бодож байгаа, мэдэрч байгаа зүйлүүд байна уу? эж асууж байна. Цаг агаар хүндэрснээс болоод.

С.Баярцогт: - Д.Балдан-Очир гишүүний асууж байгаа асуулт бол энэ онцгой нөхцөл байдал үүссэнтэй холбогдуулаад гарч байгаа зардал дээр бол тодорхой хэмжээний зардлууд нэмэгдэж гарсан тухай ярьж байна. Үүнтэй холбогдуулаад Засгийн газар дээр өвөлжилтийн бэлтгэлийг хангах ажлын хэсгийг бол Монгол Улсын сайд, Хэрэг эрхлэх газрын даргаар ахлуулаад ажиллаж байгаа. Үүнтэй холбогдуулаад оны өмнө бид нар 2 удаа арга хэмжээ авсан юм. Бүр онцгой байдал үүсч болзошгүй аймаг сумын тоог нь заагаад, тэр аймгууд дээр нэмэлт мөнгө бол гаргасан байгаа. Дээрээс нь бас Шадар сайд энэ 7 хоногт бас энэ асуудлыг нэмж оруулж байгаа. Хүндрэл гарч байгаа сумууд дээр.

Тэгэхээр энэ зүйл бол төсвийн өртэй бол холбоогүй ээ, Нэг зүйлийг ойлгох хэрэгтэй. Энэ бол онцгой нөхцөл байдал үүсээд, нэмэлт зардал гарч байгааг бол зохицуулж байгаа асуудал. Төсвийн 2009 онд бид нар их хэмжээний одоо төсвийн хэмнэлт хийж, урсгал зардал багассантай холбогдуулаад үүсч байгаа өрүүдийг бид нар төсвийн ерөнхийлөн захирагчдын урсгал зардал дотроо шингээж зохицуулж, шийдээ гэдэг шийдвэрийг гаргаад, бүх аймагт нь чиглэлүүдийг өгчихсөн байгаа. Тэгэхээр асуудлыг бол 2 тусад нь гаргах хэрэгтэй. Цэвэр төсөвтэй холбоотой нь бол урсгал зардал дотроо шийдэгдэнэ, онцгой нөхцөл байдал үүссэн сумдыг бол энэ өвөлжилтийн бэлтгэлийн хүрээнд авч хэрэгжүүлж байгаа арга хэмжээний дотор шийдээд шийдээд явж байгаа ийм зүйл байгаа гэдгийг хэлмээр байна.               (15:15-16:20 Д.Энэбиш)

Н.Энхболд: - Д.Дондог гишүүн асууя.


Д.Дондог: - Зарим асуудал давхцлаа. Би тодруулж асууя. Өнөөдөр Төв аймгийн тариаланчдын төлөөлөгч хүмүүс бидэнтэй уулзсан. Н.Энхболд гишүүн бид уулзсан. Нийтлэг яриад байгаа юм шиг байна. Түрүүн бас гишүүд асуулаа. Будааны үнийг 330 байсныг 290 болгочихлоо. Хавар тариалалт явуулахдаа бидэнд үрээ 700-гаар өгсөн. Одоо бид авсан зээлийнхээ өрийг 770-аар бодож төлөхөөр болж байна. Тэрийг бид төлнө. Хавар гэрээ хийхдээ 330-аар гэрээ хийсэн. Гэрээгээр байсныг солихыг зөрчиж байна гэсэн ийм юм яриад байгаа.
Бас өчигдөр Төв аймгийн 35 тариаланчид Улаанбаатар хотод ирж хуралджээ. Асуудлыг танилцуулж байна гээд Их Хурлын гишүүдтэй уулзана гээд өнөөдөр уулзсан. Үүнийг цааш нь анхаараач гэсэн санал тавиад байна. Үүнийг яах ёстой вэ? Энэ талаар хариулт өгөөч ээ.


Хоёрдугаарт, үтрэмийн машин оруулж ирнэ, 40 машин орж ирэх ёстой. Тэрийг авна гээд мөнгөө шилжүүлээд тохирчихсон байсан байна. Үтрэмийн машин орж ирээгүйгээс болоод будаа цэвэрлэх үйл ажиллагаа хойшлогдсон. Өдийд тушаагдаагүй ийм асуудал гарсан. Энэ бас гэрээтэй асуудал, орж ирээгүй. Энэ хариуцлагыг яах вэ гэсэн ийм асуудал тавьж байна.


Гуравдугаарт, Төв аймгийнхан Улаанбаатар хотод Алтантариад будаагаа тушааж байгаа юм байна. Хэвийн хорогдлыг 1 тонн тутамд хэд орчим хувиар тооцдог вэ? Олон жилийн практикаар, энэ жилийн байгаа үзүүлэлтээр. Төв аймгийн компаниудын тавиад байгаа нь бол 21-23 хувийн хорогдолтойгоор будааг аваад байна. Жишээлбэл, 3 мянган тонн будаа тушаасан хүн 700 тонн нь ямар ч үнэ өртөггүйгээр алга болчихоод байна. Бид цэвэрлээд, ялгаад салгаад өгч байгаа гэсэн ийм асуудал тавигдаад байгаа юм. Энэ дээр хэд орчим хувийн хорогдолтой байдаг юм бэ? Ярьж байгаа хүмүүсийн тооцоогоор бол бага л байх бололтой юм яриад байгаа юм. Эдгээр зүйл дээр тодорхой хариулт өгөөч ээ. Үүнийг олон хүн радиогоор сонсож, хүлээж байгаа байх. Олон хүмүүсийн нийтлэг тавигдах асуултад хариулт болох байх гэж хөндөж тавьж байна. Энд Төв аймгаас 15 аж ахуйн нэгж будааны хорогдол дээр нийт 21.7 хувийн хорогдолтойгоор тооцож будаагаа өгч байгаа юм байна.


Дээр нь, будааны урамшууллын мөнгө 50 мянгаа он дуусахад өгөхгүй юм гэнэ, зөвхөн ондоо багтаж өгөх юм гэнэ. Тэгсэн мөртлөө одоо өгчих мөнгө байхгүй гэсэн яриа гараад байна. Тэгвэл урамшуулал цаашдаа байхгүй болох юмуу гэсэн асуулт тавиад байна. Үүнд бас тодорхой хариулт өгөөч ээ.


Дараа нь, өвс тэжээлийн фонд хичнээн аймаг, суманд байна вэ? Бүгд хангагдсан уу, үгүй юу гэдэг асуудал байна. Өвс тэжээл татсан уу? Мөн Баян-Улааныг нээж өгөх боломж байгаа юу?


Н.Энхболд: - Т.Бадамжунай сайд эхлээд хариулъя. Үтрэмийн 40 машины асуулт байна. Хэвийн хорогдолтой холбоотой асуултуудыг мэргэжлийн хүмүүс хариулах байх. Дээр нь нэмж хэлэхэд, энэ жил авсан ургацанд олгоно гэсэн урамшууллын мөнгийг заавал энэ жилдээ багтааж өгнө гэж заасан юм байхгүй шүү. Энэ жил авсан ургацыг урамшуулах л юм бол оны өмнө байна уу, хойно байна уу биш, өгөх ёстой. Т.Бадамжунай сайдтай санал солилцсон. Бид ингэж ойлголцсон гэж бодож байгаа. Сангийн  сайд энэ дээр нэг ойлголттой байх нь зөв болов уу гэж бодож байна. Д.Дондог гишүүн бид хоёр эдгээр хүмүүстэй хамт  уулзсан юм. Тийм учраас үүнийг би хэлье.


Т.Бадамжунай: - Д.Дондог гишүүний асуултад хариулъя. Үтрэмийн машин, техник оройтдог шалтгаан нь тендерээс үндсэн шалтгаан болдог л доо. Бид өнгөрсөн жил аль болохоор хугацаа алдуулахгүй талаар холбогдох яамд нь анхаарсан хэрнээ л болохгүй байгаа. Энэ жил тендерийн зарлах, дүгнэх, хэрэгжүүлэх хугацааг урагшлуулж, 1 сардаа багтаахаар, энэ дутагдлуудыг давтахгүй байхаар ажиллаж байгаа.


Үтрэмийн машин энэ намрын хураалтын өмнө орж ирж чадаагүй гэдэг нь үнэний талтай. 


Хорогдлын тухайд бол ерөнхийдөө Төв аймгийн будааны чанар хэмжээний хувьд үнэхээр сайхан ургасан. Будааны хувьд Төв аймгийн зурвас хэсэг газар хяруунд цохиулж чанарын хувьд тааруухан тал байгаа. Өөрөөр хэлбэл, хяруунд цохиулсан байгалийн зүй бус зүйлд өртсөн будаа яах аргагүй, хорогдлын хэмжээ өндөр гарахаас аргагүй. Тийм учир, шалтгаан энэ аймагт нэлээн нөлөөлж байгаа болов уу гэж ойлгож байна.


Ерөнхийдөө стандарт хангасан, хэвийн сайн чанарын будаа 7-14 хувийн хорогдолтой. Үнэхээр муу будаа бол 20 бүү хэл, хувийн хорогдолтой байх бололцоотой юм.


50 мянган төгрөгийг он дамжуулах тухай асуудал дээр Төсвийн хууль сахилгаараа оны юм ондоо дуусах ёстой. Буцааж хураагдаад, буцаад тодотголтой олгогдох ёстой. Гэхдээ тэр чирэгдлийг гаргуулахгүй байх талаас нь будааны энэ урамшуулал явсаар байгаад яах аргагүй оны төгсгөл рүү шахагддаг ийм цаг хугацааны зовлон байгаа. Ирэх жилээс энэ хугацаа өөрчлөгдвөл энэ бэрхшээл нэгдүгээрт арилах байх. Энэ жилийн тухайд бол бид аль болохоор зохицуулалтыг хийж, өгөх ёстой юмыг өгөх талаас нь хандах нь зүйтэй юм гэсэн байдлаар Сангийн сайд бид бас ярьсан. Тийм учраас он дотроо амжихгүй бол хаагдах нь ээ гэсэн ойлголтууд байхгүй байх гэж бодож байна.


Н.Энхболд: - С.Баярцогт сайд, түрүүн хариулсан даа. Тэгэхдээ 330 байж байгаад 290 болсон чинь, үйлдвэрүүдтэй байгуулсан гэрээн дээрээ 330 гээд. Ерөнхий сайд Засгийн газраас хэлсэн тооны дагуу бид бичсэн гээд. Түүнд тооцож, ашиг, орлого, бүх юмаа тооцсон гээд явж байсан шүү. Тэгэхээр тэр бол цаасан дээр буугаагүй, тооцоо байсан гэж хэлэхэд төвөгтэй юм билээ. Энэ дээр та хариулсан нь дээр байх.


С.Баярцогт: - Сангийн яам гэрээ хийхгүй шүү дээ. Тийм учраас гэрээ хийсэн газар нь хариулах хэрэгтэй. Тухайн жилийн худалдаж авах будааны үнийг Засгийн газрын хурлаар хэлэлцээд тогтоож байгаа. Зах зээлийн үнэ харж байгаад будааны өөрийн өртгийг тооцож байгаа. Энэ жилийн хувьд, 1 га-гаас авч байгаа будааны дундаж 13-аар тогтоож байгаад бид авсан. 13-аас өндөр байгаа шүү дээ. 


Би түрүүн хэлсэн. Нэгэнт тоог нь хэвлэл, мэдээллийнхэн байгаа бол илүү хүнд хүргэх байх гэж бодоод байгаа юм. Казахстаны үнийг би одоо хэлье. Казахстаны үнэ 1 тонн тутамд 153-179 доллар, Оросынх 165-186 байгаа. Хамгийн өндөр үнэ буюу 186-г 1 доллар 1400 гэж бодоод үржүүлбэл 260 байгаа юм. Энэ дээр 11.5 хувийн ашиг хийсэн үнэ гэхэд 290 байгаа юм. Дээр нь 50 мянгын урамшуулал өгнө гэдэг нь өөрөө дахиад 17.2 хувийн ашиг хийж байгаа юм. Ийм ашигтайгаар урамшуулал явагдаж байгааг ойлгох ёстой. Би л лав тэгж ойлгоод байгаа юм.


Суурь үнээ өмнө нь буруу тогтоосон гэдэг нь харагдаад байгаа юм. Ноднин 400-гаар тогтоогоод авчихсан. Зах зээл дээр 330-аар худалдаж байгаа шүү дээ. Бид зохиомлоор ингэж үнэ хөөрөгдөөд байх юм бол энэ бодлогын хувьд  буруу дэмжлэг болно. Бодитой хийгдсэн зүйлүүд ийм юм.


50 мянгын хувьд, би гишүүдэд ойлгомжтой болгож хэлье гэж бодоод байна. Ноднин 80 мянга байсан. 80 мянга байхад 1 тонн будааны үнэ 400 мянга байсан. 20 хувийн ашигтай урамшуулал өгсөн. Энэ жилийн хувьд, 11.5 тэрбум төгрөг суулгасан. Хэрвээ 80-аар өгвөл ашиг нь 27 хувь болж байгаа юм. Тэгээд 147 тонныг л худалдаж авна. 50 мянгаар хийхэд ашиг нь.


Н.Энхболд: - С.Баярцогт сайд аа. Сая Д.Дондог гишүүн 80-аас 50 болгосныг асуугаагүй. 50 мянгыг ондоо багтааж авахгүй бол та нарт дахиад өгөхгүй гэсэн ийм юм ярьсан байна. Үүнийг бид оны хойно өглөө гэж бодоход 50 мянгыг авна гэж бодож байгаа шүү дээ. Тэрийг өгүүлж өгөөч ээ гэсэн хүсэлтийг ярьсан шүү дээ.


С.Баярцогт: - Би үүнийг нэгмөсөн тайлбарлахгүй бол буруу ойлголт яваад байгаа үүднээс тайлбар хэлж байгаа юм. 50 мянгын хувьд 290-ээр тооцоход 17.2 хувийн ашигтай байгаа юм. Тэгээд 230 тонныг худалдаж авч байгаа юм. Энэ бол манай тариалан эрхлэгчдэд маш ашигтай тооцоо. Өнөөдрийн үнэ, урамшуулал хоёр нийлээд ашгийн ойролцоогоор 28.6 хувийн ашигтай гарч байгаа юм. Ийм өндөр ашигтай бизнес хийгээд, дэмжлэг явж байна гэдгийг Хөдөө аж ахуйн яам сайн тайлбарлах хэрэгтэй. Хүмүүсээс цалин аваад бүхэл бүтэн яам болоод сууж байгаа. Эдгээр зүйлүүдийг тариалан эрхлэгчдэд зөв, зүйтэй тайлбарлахад ойлгож, хүлээж авна шүү дээ. Тэгэхгүй 80 мянгаар авахаар маш багыг авна. Тэгээд 27 хувийн ашиг өгнө гэсэн ийм утгагүй дэмжлэг байж болохгүй. Энэ дэмжлэг цаашдаа зах зээлийнхээ үнэтэй уялдсан маягаар явагдах ёстой гэсэн ийм байр сууриа тайлбарлах ёстой.


Төсвийн хуулийн хувьд тухайн жилдээ бүх зүйлүүд нь хийгдэх ёстой. Хэрвээ тушааж чаддаггүй юм бол ядаж гэрээгээ та нар хийх ёстой юм. Гэрээгээр хийгдсэн байхад мөнгө нь хадгалагдаад үлдээд, зохицуулалт хийгдэнэ шүү дээ. Энэ бол техникийн асуудал. Энэ дээр хүндрэл гарахгүй байх. Гэхдээ будаагаа тушаах гэж байгаа аж ахуйн нэгж, байгууллагууд өөрсдөө санал, санаачилгатай ажиллах хэрэгтэй. Ядаж санхүүгийн жил дуусахаас өмнө ирээд гэрээгээ хийчихсэн байх ёстой юм. “Би төдий хэмжээний будааг тэр, тэр гурилын үйлдвэрүүдэд тушаана” гээд. Тэгвэл ойлгомжтой болно. Савны асуудал бол.


Н.Энхболд: - Гурилын үйлдвэрүүд авна гээгүй байхад тэр өөрөө хийж чадахгүй шүү дээ.


С.Баярцогт: - Савны асуудал хүндрэлтэй байгаа учраас гурилын үйлдвэрүүд шууд худалдаж авч чадахгүй байгаа юм. Тэгэхээр хураагаад авчихсан будаанаасаа улс нийт 230-ыг энэ жил авна гэж байгаа бол нийт аймаг, газар тариалангийнханд шударгаар тэрийг зарлаад, компани бүр танайд би өөрийнхөө будааны төдөн хувийг өгч чадах нь байна гэдэг нь тооцоологдоод хийгдчихсэн байх ёстой юм. Энэ бол техникийн л асуудал болж байгаа юм. Тийм учраас энэ дээр эргэж хурааж авч байсан туршлага ерөөсөө байхгүй. Зохион байгуулалтын юмаар асуудлыг шийдээд, онд нь багтаагаад урамшууллуудыг өгөх ёстой гэсэн байр суурьтай байгаа.


Д.Дондог: - Миний асуусан асуулт бол төд, төд болчихлоо гэж байгаа юм биш. өрөө 700-гаар өгөөд 770-аар тооцож буцааж авч байгаа юм. Будаагаа 330-аар авна гээд гэрээ хийсэн, 290 болчихлоо гэж. Гэрээ хийсэн юмуу, үгүй юу гэдэг дээр л хариулт өгөх юм бэ? Гэрээ хийчихсэн бол яах аргагүй гэрээ зөрчигдөж байгаа юм. Гэрээ хийгээгүй бол Засгийн газар үнээ тогтоох юм бол тэр эрх мэдлийн асуудал учраас энэ дээр ярьж байгаа юм байхгүй.


40 машин дээр ялгаагүй. Т.Бадамжунай сайд хариулах байх. Гэрээ хийгээд мөнгөө төлчихсөн, машин орж ирээгүйгээс болоод будаагаа цэвэрлээгүйгээс болоод өгч чадахгүй байна. Энэ дээр яах юм бэ? Хариуцлага байна гэж л хэлээд байгаа юм.


Сүүлийн хоёр асуултад хариулаагүй байгаа. Өвс, тэжээлийн фонд нийт /микрофон хаагдав/.


Н.Энхболд: - Шадар сайд сүүлийн асуултууд хариулъя. Өвс, тэжээжийн фонд.


М.Энхболд: - Засгийн газрын 249 дүгээр тогтоолын дагуу улсын нөөцийн цэг салбаруудад нийлбэрээрээ 20 мянган тонн өвс, 15 мянган тонн тэжээл байх ёстой. Өнөөдрийн байдлаар 41 үндсэн цэг салбарт, 7 түр цэг салбарт 15 мянган тонн өвс, 13 мянган тонн тэжээл улсын нөөцийн цэг салбаруудад байна. Энэ нь 75-86 хувийн биелэлттэй байгаа. Тоо хэмжээндээ яагаад хүргэж хуримтлуулж бөөгнүүлж чадахгүй байна вэ гэхээр өнгөрсөн оны нөхөн бүрдүүлэлт хийх хөрөнгийн эх үүсвэр, мөн худалдсан өвс тэжээлийн орлогоор энэ жил бүрдүүлж байгаа, энэ жилийн тэжээл өвсний үнэ өссөн учраас улсын төсвөөс түүнийг нь нөхөж, нэмж өгөх боломж, бололцоо байхгүй учраас байгаа хөрөнгийнхөө хэмжээнд ийм хэмжээтэй хуримтлуулсан.


Өнөөдрийн засгийн газрын ээлжит бус хуралдаанаас улсын нөөцийн цэг салбаруудад байгаа өвс тэжээлүүдийг худалдан борлуулах чиглэлийг ерөнхийд нь өгсөн байгаа.


Хэрлэн-Баян-Улааныг Т.Бадамжунай сайд хариулах уу?


Н.Энхболд: - Хэрлэн-Баян-Улааны талаар хариулчихсан даа. Т.Бадамжунай сайд товчхон хариулъя.


Т.Бадамжунай: - Хэрлэн-Баян-Улааныг түрүүн хариулсан.


Н.Энхболд: - Э.Мөнх-Очир гишүүн асууя.


Э.Мөнх-Очир: - Олон юм давхардаж байна. Гэхдээ нэг юм хэлэхгүй бол болохгүй юм шиг байна. Нэгэнт Атар-З гээд аймаг бүр дээр өнөөдөр тодорхой зохион байгуулалттайгаар ажил зохиогдоод явж байгаа. 18-нд би Булган аймагт очих ёстой. Тэгэхээр эргээд мөнгөний асуудал гарах гээд байна. Тариаланчдын мөнгийг хэзээ өгөх юм бэ? Болохгүй бол машин механизм, шатахуун, масло тос авч байсан энэ өрийн мөнгийг нь өгөөч ээ. Засгийн газар энэ өрөө өгчихөж болохгүй байгаа юмуу? Хадгалж аваад 330-аас 290 болгосон асуудал бол их яригдлаа. Тийм учраас би тэрийг яримааргүй байна. Ядахдаа машин, механизм өрөнд өгсөн, цаашаа өгөх, дамжуулах зэрэг мөнгө байгаа байх. Тэрийг өгч болохгүй байна уу?


Нөгөө талаар Ерөнхий сайдад хандаж нэг асуулт байна. Энэ жил чамлахааргүйгээр ажилласан. Дэлхийн бондоор мал гаргаад авч чадсан. Ирэх жилээс хилийн боомтын байнгын ажиллагааны асуудал Засгийн газар дээр яригдсан уу? Энэ ямар төвшинд явж байгаа вэ? Хавраас бид энэ асуудлыг шийдэж чадах уу гэдэг асуулт байна.


Гуравдугаарт, “Монгол мал” хөтөлбөрийг хэрэгжүүлэхэд ямар дараалалтай байна вэ? Одоо 9.5 тэрбум төгрөг тавигдсан байгаа. Түүний зарцуулалтыг яаж явна гэж Хөдөө аж ахуйн яам ярьж байгаа бол. Ажлын хэсэг Их Хурал дээр гарсан байгаа. Ажлын хэсэгтэй уялдуулж явж байгаа юм байгаа болов уу? Манай Д.Балдан-Очир гишүүн хэлэхдээ тэнд хүмүүс янз, янзаар л  яриад байгаа сураг байна. Тийм учраас үүнийг яам нь, сайд маань өөрөө юу гэж бодож байгаа бол?


Дөрөвдүгээрт, ганц юм хэлье. Ерөнхий сайд аа. Засгийн газрын танхимын гишүүд чинь хоорондоо учраа олохоо байчихсан юмуу? Нэг хүнээс юм асуухаар, тэр яам цалин авч байгаа, тэр яам мэднэ гэх юм. Эсвэл нөгөө яам нь мэднэ гэх. Тэгж болдог юм болов уу. Бид өнөөдөр энд нэг л танхимын мэдээллийг сонсоно. Нэг танхим асуудлаа хоорондоо ярилцаад, шийд гаргаад. Ялангуяа 330 мянган төгрөгийг өгнө гэж танхим шийдчихээд мөнгөний асуудал ярьж, төсөв дээр суулгагдаж байсан байх. Түүнээс биш өнөөдөр ашиггүй болчихлоо гээд тэр шийдийг өөрчлөөд нэг яам нь тогтоол гаргаад мөнгө гаргахгүй гэдэг шийд гаргаад байж болохгүй болов уу гэж би бодож байгаа юм. Тийм учраас өнөөдөр хойш цаашдаа бид танин мэдэхүйн юм ярих биш, хоорондоо энэ сайдууд нь учраа олоод, тооцоогоо тэнд нягталж байгаад орж ирж байгаач ээ гэдгийг хэлэх гэсэн юм.


Н.Энхболд: - Будааны мөнгийг Т.Бадамжунай сайд хариулах уу? Будаагаа тушаачихаад мөнгөө аваагүй газар байгаа юмуу?


Т.Бадамжунай: - Тариаланчдын чиглэлээр бид аль болохоор хүлээсэн үүргээ биелүүлэх чиглэлд ажиллаж байгаа. Хаврын тариалалт үндсэндээ хэл амгүй явсан. Энэ бас төрийн дэмжлэгээр явсан. Хаврын уринш мөн томоохон хэмжээний ажил мөн төрийн дэмжлэгээр хэл амгүй явсан. Намрын хураалт бас олон бэрхшээл байсан хэдий ч олон бэрхшээлийг давж шийдвэрлэгдсэн гэдгийг тариаланчид маань бүгд сэтгэл хангалуун хэлдэг.


Харин одоо тушаасан будааны мөнгөний асуудал дээр сая шийдвэр гарч байна. Худалдаж авах үнийн хэмжээ гарлаа. Дээр нь техникийн болон шатахууны, уриншийн зээлүүд байгаа. Харилцан  бие биедээ өгөх, авах. Энэ өрийн асуудал бас шийдэхдээ бас зохистой, төрийн бодлогоор уян хатан хандах чиглэлийг одоо Засгийн газрын чиглэлийг одоо Засгийн газрын гарч байгаа үнэ тогтоосон шийдвэрийн тодорхой хэсэгтээ хэлж байгаа. Тийм байдлаар бид хандаж, энэ ондоо өр зээлийг барагдуулна гэсэн ийм бодлоготой ажиллаж байгаа. Тариаланчид ч нэгэнт авсан, өгсөн юмынхаа тооцоог аль болохоор дуусгая. Гэхдээ энэ дээр уян хатан хандлага, ядаж тав, гурван төгрөгийн урамшууллын механизм үйлчилбэл яасан юм бэ гэсэн санал тавьдаг. Одоо ч энэ асуудлыг мөн ярьж байгаа. Үүнийг Засгийн газрын хэмжээнд ярьж, болох талаас нь хандах чиглэлийг өгч байгаа.


“Монгол мал” хөтөлбөрийн энэ жилийн төсөвт тавигдсан мөнгийг  яг үүнд зарцуулна гэж хэлэх нь хараахан болоогүй байгаа гэж миний хувьд ойлгож байгаа. “Монгол мал” хөтөлбөрийн төслийг бэлтгэх ажлын хэсэг олон удаа хуралдан ажиллаж, энэ хөтөлбөрийн хүрээнд юу, юу хийх вэ. Энэ чиглэлийн ажлыг хийхэд ямар зүйлүүдийг шийдвэрлэх вэ? Энэ ямар хугацаанд хэрэгжих вэ, хэдий хэмжээний төсөв гарах вэ гэсэн ерөнхий төсөөллүүд бүгд гарчихсан. Энэ хэмжээнд 9.6 бол өчүүхэн хэмжээ байгаа. Тэр дундаас 2010 онд аль руу чиглүүлэх вэ гэдгийг том ажлын хэсэг хуулийн ажлын хэсэг, Их Хурлын нөхдүүд дээр яригдана. Тэр ярих сэдэв бэлэн байгаа. Тэр үед чиглэл гарах байх. Ер нь эхлээд хөтөлбөр батлагдаж байгаад, дараа нь чиглэл нь тодорхой болох байх гэж бодож байна.


Н.Энхболд: - Ерөнхий сайд С.Батболд.


С.Батболд: - Э.Мөнх-Очир гишүүний боомттой холбоотой асуултад хариулъя. Ер нь боомтын асуудлыг Засгийн газар дээр бид ярина. Одоо байгаа нөхцөл бол аль, аль талаасаа хоёр хөршүүд маань байгаа боомтуудынхаа үр, өгөөж, ачаалал, дэд бүтцийг бэхжүүлэх тал дээр анхааръя. Тэгж байж цагийг уртасгах, мөн шинээр байгуулах тухай асуудал ярья. Тэгэхгүй бол одоо байгаа нь бүрэн дүүрэн хангалттай ажиллаж чадахгүй байна гэсэн ийм байр суурьтай байна.


Нөгөө талаас, нэгэнт ийм байдал байгаа учраас тухайлбал, ОХУ бол нийт 29 орчим боомт байгаагийн 20-иодыг нь одоо ажиллуулаад байх эдийн засгийн үр, өгөөж нь бага байгаа учраас хаавал яасан юм бэ гэсэн асуудлыг манай талд тавьчихаад байгаа юм. Бид үүнийг хаах нь манай хоёр талын харилцаа, худалдаа, хил орчмын хамтын ажиллагаанд сөрөг тал үзүүлнэ. Үүнийг та бүгд бодож үзээч ээ гэдэг байр суурийг Оросын талд тавьчихаад байгаа. Оросын тал боомтын ашиглалтыг сайжруулах асуудлыг шийдвэрлэх нь чухал болохоос, хаахгүй байна гэдэг юмуу, эсвэл хаах асуудал нь хоёр дахь асуудал юм. Гэхдээ ашиглалт нь үнэхээр хангалтгүй байвал хаана гэсэн ийм байр суурин дээр одоо ч байгаа. Тийм учраас бид энэ асуудлыг боомтуудынхаа үйл ажиллагааг сайжруулахдаа, ачааллыг нэмэгдүүлэхдээ шаардлагагүй бол яах вэ гэдэг асуудлуудыг ярих шаардлага байгаа.


Н.Энхболд: - Д.Хаянхярваа гишүүн асууя.


Д.Хаянхярваа: - Баярлалаа. Асуулт давхардаж байна л даа. Д.Дондог гишүүний ярьсанчлан манай Дарханы Хонгорын нэр бүхий долоо, найман компани эндээс сонгогдсон гурван гишүүнтэйгээ ярьж бас энэ үнэтэй холбоотой асуудал дээр саналаа тавьсан. Энэ асуудлыг ярихад Сангийн яам “би гэрээ хийгээгүй”, Хөдөө аж ахуйн яам “би гэрээ хийгээгүй” гээд. Тариаланчид болохоор бид 330-аар гэрээ хийсэн, гэрээ хийгээд бүх юмаа тохирсон”. Гэтэл 290 болголоо. Ийм буруу үйлдэл хийж болохгүй гээд тал талын чиглэлээр санал, гомдол тавиад байдаг. Үүнийг  хэн мэдэж, хэн хариулт өгөх ёстой болоод байна вэ? Эсвэл би ойлгохгүй өнгөрчихөв үү. Ямар ч гэсэн хэн нэг нь гэрээ хийсэн гэдэг нь тодорхойгүй байдлаар өнгөрчихөөд байх юм.  Үүнд хариулаач ээ.


Хоёрдугаарт, өнөөдөр тариаланчдын авсан уриншийн зээл, техникийн зээл, янз, янзын хор, бордооны зээл гээд өчнөөн зээлүүд байгаа. Энэ зээлүүд нь ямар хэмжээний зээлүүд байгаа юм бэ? Өнөөдрийн хурааж авсан тариагаараа 290-ээр нь тооцоод аваад өгөхөд тариаланчид өрөө дараад өр төлбөргүй үлдэх бололцоотой нөхцөл нь байна уу, үгүй юу гэдгийг тооцож үзсэн газар байна уу? Өнөөдөр ядахдаа шатахууны, өрийн, хорны үнийг хүртэл 330-аар нь тооцож аваад, бусад тариаланчийг дэмжих санд авдаг буудайгаа 290-ээр авна гэсэн тэр шийдвэрээ гаргаж болдоггүй юмуу? Ийм чиглэлээр ажиллаж болохгүй юу.


Гуравдугаарт, санал байна. Атрын З дахь аяны хүрээнд бид дэмжлэг үзүүлж байна гээд бид нэг жилийн хугацаанд Засгийн газар хэдий хэмжээний хөрөнгө зарсан бэ? Тэгээд бид ганцхан жилийн дараа болохоор “зах зээлийн үнэ нь ийм юм байна, энэ чинь болохгүй юм, манайх дэндүү их будаа авчихлаа” гээд үүнийгээ хаячихдаг. Тэгвэл дөнгөж үлгэн салган, хөл дээрээ тогтох гэж байгаа нөгөө үр, тарианы компаниуд маань эргээд онхолдох юм биш үү? Тэгвэл бид нар зүгээр нэг жилийн дотор дэмжлэг явуулж байна гэж шоу маягтай мөнгө зарчихаад эргээд  жилийн дараа болохоор тэрийгээ цааш нь дэмжээд, хөл дээр нь босгож улам бэхжүүлэх талаас нь хандах ёстой байтал “одоо болчихлоо” гэсэн байдлаар хаячихвал түрүүний авсан өр, зээл, бусад бүх юмандаа татагдаж унаад, эргээд төр зарсан мөнгөө ч олж авч чаддаггүй, өр зээлэндээ өгсөн бусад зээлээ ч олж авч чаддаггүй. Нөгөө компаниуд нь ч тэрэндээ татагдаж унаад, дахиад газар тариаланг сэргээж, Атрын 4 дэх аяныг бий болгоно гэсэн яриа үүсэх вий дээ гэдгээс болгоомжлох тал дээр анхаарч үзээч ээ гэсэн санал хэлэх гэсэн юм.


Н.Энхболд: - Гэрээ хийгдсэн эсэх их маргаантай асуудал болчихоод байгаа юм. 330 гэдэг тоо хаанаас ч хамаагүй гарч ирээгүй байж таарна. Гэрээнүүдэд тоо нэг ярианаас л үүдэн тавигдсан байгаа байх. Үүнийг тайлбарлахгүй бол бид хичнээн тайлбарлаад ч тариаланчид бухимдалтай байгаа юм. Энэ талаар Т.Бадамжунай сайд сайн ойлгуулж өгөхгүй бол болохгүй нь ээ.


Т.Бадамжунай: - З30 гэдэг тоо бол хаврын тариалалтын үе, намрын хураалт эхэлж байх үед дэлхийн зах зээлийн үнэ ерөнхийдөө тариалан тарьж хураахтай холбогдсон технологийн картын үнээр бол ойролцоо тийм үнэ гарч байсан. Тэр үед энэ жилийн ургацын будаа энэ хэмжээний байх юм болов уу, 330 орчимд шийдэгдэх бололцоотой байх гэсэн яриаг миний үед л ярьж байсан. Гэрээний тухайд бол 330 гэсэн гэрээг өр зээлийн асуудлаар тооцох тооцооны үндэслэлийн болгож, тухайн үеийн ханшаар тоо тавьсан байхыг би үгүйсгэхгүй байна.
Гэхдээ яг авдаг, өгдөг үеийг харгалзан үзнэ гэсэн юм зайлшгүй байгаа байх гэж ойлгож байна. 


Өнөөдөр 330 гэдэг тоо хүрээгүй юу гэвэл хүрээгүй биш, хүрсэн байгаа гэдгийг тариаланчид маань бас ойлгож байгаа. 290-ээр үндсэн үнэ гаргаад, урамшууллынхаа 50-тай бодохоор 340 болж байгаа. Тэгэхээр 330 гэдэг үнэ дээр маргааны гол нь биш байх. Үндсэн, анхны хэлсэн тоо хэмжээ яагаад өөрчлөгдсөн бэ гэдгийг сонсоод хүмүүс юмаа ойлгох  байх гэж бодож байна.


Өр зээлийн асуудал дээр уян хатан хандах асуудлыг авч үз гэдэг чиглэл Засгийн газар дээр яригдсан. Ийм чиглэлээр бид асуудал яригдаж байна. Өнөөдөр албан ёсоор тогтоолын шийдвэр зурагдаагүй байгаа учраас би яг тэгсэн гэсэн хариу хэлэхээргүй байна. Энэ дээр анхаарал татаж, бид ярьж байгаа.


Ж.Сүхбаатар: - Би үүнтэй холбогдуулан асууя. Атрын 3 дугаар аяны эхний жилийг бид нэлээн сүр, дуулиантай, төрийн шууд дэмжлэгийг ч хайр, харамгүй өгсөн. Үр дүн ч сайхан гарсан. 2 дахь жил дээрээ болохоор хүч суларсан байдалтай байсан. Тариаланчдын хичээл, зүтгэл сайн байсан. Байгаль, цаг уурын нөхцөл тааламжгүй хандсан. Яг ийм үе дээр нь С.Баярцогт сайд Дархан, Сэлэнгийн чиглэлийн хүн, сайн ойлгож байгаа. Яг ингэж хэлж урмыг нь хугалж болохгүй. Өнгөрсөн жил их өндөр үнэ тогтоогдсон байсан. Одоо үнийнх нь төвшин зөв хэлбэр рүүгээ орж байна гэсэн ийм юмыг чуулганы танхимд хэдүүлээ ингэж ярьж болох байх. Хууль тогтоогчид, шийдвэр гаргагчдын хувьд сигналаа тэгж эвгүй өгмөөргүй байгаа юм. Яагаад ингэсэн бэ гэхээр сая Атрын 50 жилийн ой болоод Дарханд тэмдэглэсэн. Энэ дээр Ерөнхий сайд, Засгийн газар, Хөдөө аж ахуйн яам ач холбогдол өгөх болов уу гэсэн чинь нэг ч хүн очоогүй. Сэлэнгэ аймагт сүр дуулиантай л хажуугаар нь гараад явцгаасан байсан. Бид хэрэндээ л сайхан тэмдэглэсэн. Хүмүүсийн сэтгэл санаа их өндөр байсан.


Ахмад тариаланчидтай уулзахад хэлж байсан. Үнийн хувьд иймэрхүү болчихлоо. Гэхдээ ирэх жилээс Их Хурлын гишүүний хувьд та бодоорой. Бид рапс тарих байх аа. Сая рапс тарьсан хүмүүсийнхийг Хятадууд худалдаад авчихсан. Маш ашигтай гарсан. Бид байгаль, цаг уурын талыг ч бодсон, үнийн талыг ч бодсон, Засгийн газрын энэ ажиллаж байгаа ажлыг ч харсан гэсэн рапс тариад Хятадуудад зараад явбал ашигтай юм байна гэж хэлж байгаа юм.


Би үүнтэй холбогдуулаад рапсын үнийн төвшин, тариалалт энэ жил өнгөрсөн онтой харьцуулахад ямар байсан бэ гэдэг асуултыг асуумаар байна.


Хоёрдугаарт, Хятадад 3500 толгой адуу гаргасан гэж байна. Урьд нь Байнгын хороон дээр Гаалийн ерөнхий газрын дарга н.Цэвээнжав хэлж байсан. Бид өмнө нь Замын-Үүдээр ноолуур татваргүй гаргах ийм бололцоо гаргасан Их Хурлын тогтоол гаргаж байсан юм. Тэгээд гарсан уу гээд асуухаар, “уучлаарай, гараагүй. Хятадын талтай ийм хорио, цээрийн юм байгуулаагүй байсан” гэсэн. Сүүлд Засгийн газрын албан ёсны мэдээлэл дотор юу явж байсан бэ гэхээр малчдын орлогыг нэмэгдүүлэх чиглэлээр ноолуур татваргүй гаргах шийдвэр нь ач холбогдол өглөө гэсэн. Тэгээд нэг ч юм гараагүй гэж Гаалийн ерөнхий газар хэлж байгаа юм. Тэгэхээр мэргэжлийн хяналтын талаас асууя. БНХАУ-тай цаашид мал, мах, бусад юм гаргахад хорио цээр, ариун цэврийн талаас ямар гэрээ, хэлцлүүд хийгдэж чадаагүй үлдчихсэн байгаа вэ? Энэ ямар шатандаа байна вэ гэдэг асуултыг тодруулж өгөөч.


Н.Энхболд: - Рапстай холбоотой хариултыг яамныхан бэлдэж байгаарай. Эхлээд Содбаатар хариулъя.


Я.Содбаатар: - БНХАУ-тай бид хорио, цээрийн чиглэлд хамтын ажиллагааны гэрээтэй ажилладаг. Энэ жил 4 сард Монгол Улсын Ерөнхий сайдыг Хятад улсад айлчлахад экспорт, импортын чиглэлээр протокол үйлдсэн. Гэхдээ нэг зүйл байгаа. Хүн ам, малын гаралтай халдварт өвчин гарсан тохиолдолд гадаад худалдаан дээр тарифын хориг тавигддаг. Энэ утгаараа Хятад улс шүлхий өвчин болон бусад малын гаралтай өвчин их байгаа учраас хориг тавьчихсан байгаа. Тэр хоригоо хэзээ цуцлах вэ гэхээр Хятадтай Хүнс, хөдөө аж ахуйн яам, манайх хоёр олон удаа уулзаж ярилцсан. Очоод уулзахад Хятадууд юу гэдэг вэ гэхээр Дэлхийн мал амьтны эрүүл мэндийн байгууллага гэж байдаг. Энэ байгууллагаас Монгол улсыг хэвийн орон, эрүүл орон гэдэг бичиг авчир гэдэг. Ингэж зарлуул гэдэг. Манай дээр харамсалтай нь сар бүр малын гаралтай, шувууны өвчин ямар нэгэн байдлаар гараад байгаа. 


Тийм учраас сая Хүнс, хөдөө аж ахуйн яамтай ярьж байгаад улсаа бүсчилээд, бүсээр нь “тайван” гэдгээ нотлуулж хамтарч ажиллая гэж байгаа. Мөн Хятадын Чанар, хорио цээрийн ерөнхий газарт бид чанар, хорио цээртэй холбоотой, бүс нутгаар нь авч үздэг хоёр талт ийм хэлэлцээрийг хоёр хөрш орон учраас хийе гэж байгаа. Одоогоор Хятад улс Монгол улсад салаа туурайтай, мал амьтны түүхий эд, мах дээр хориг тавьчихсан хэвээрээ байгаа.


Хоёрдугаарт, нэг онцолж хэлэх зүйл бол Хятад улстай болон бусад улстай малын гаралтай түүхий эд, махны хорио, цээрийн асуудал манай байгууллагад биш, Хүнс, хөдөө аж ахуйн яаманд үлдчихсэн. 2003 онд яамдууд нэгдэхдээ ганцхан хорио, цээртэй холбоотой энэ юм нь Хүнс, хөдөө аж ахуйн яаманд байгаа. Тийм учраас манай хоёр хоёр талаас нэлээн ажиллаж байгаа. Тийм учраас ноолуурыг гаргахад ийм хүндрэл гарсан.


Адууны тухайд Хятад улс адуун дээр хориг тавиагүй учраас бид адууны мах, адууг хөлөөр нь гаргах асуудлыг хууль, номоор нь гаргаж байгаа юм.


Н.Энхболд: - Эхлээд Т.Бадамжунай сайд хариулъя.


Т.Бадамжунай: - Ж.Сүхбаатар гишүүний асуултад хариулъя. Нэгдүгээрт, Дарханд болсон баярын талаар уучлалт хүсмээр байна. 28, 29-нд хорио тавигдаагүй байх үед хамгийн түрүүнд Дархан Ургацын баяраа тэмдэглэх тухай хугацаа тавьсан байсан. Тэгэхээр түүнийг хойшлуулъя гээд тохирчихсон юм. Засгийн газраас бүх аймгуудад ач холбогдол өгөөд Засгийн газрын гишүүд хуваарилагдсан. Тэнд Л.Гансүх сайд ахалсан, манай газрын дарга холбогдох хүмүүс оролцохоор бэлтгэгдсэн байсан. Гэтэл өөрсдөө эргүүлээд 28-ндаа гэнэтхэн, бид ч мэдээгүй өнгөрсөн. Өөрөөр хэлбэл, аймаг, орон нутгийн хариуцлагагүй зохион байгуулалт шүү гэдгийг хэлж, уучлалт хүсмээр байна.


Хоёрдугаарт, рапсын тухай асуудлыг хөндөж байгаа сэдэв маань ийм бодлогоо эргүүлээд ийм болгочих вий гэж бидэнд хандаж, сануулга маягаар асуулт тавьж байна гэж ойлголоо. Өнгөрсөн жил 2007 оны тариалалт, 2008 оны зохих тариалалт рапс голлож, үндсэн таваарын хэрэглээний буудайгаа бага тарьж байсан. Энэ урамшууллын механизм үйлчилж, тодорхой бодлого явснаар рапс 2009 онд бага хэмжээтэй таригдсан. Тийм нөлөөлөл бүхий ханшийн тооцоо хийгдээд байх хэмжээнд байхгүй байгаа.


Ер нь цаашдаа бид 1.2 сая га газраас үлдсэн, атаршсан газрууд дээр тэжээлийн болон хүнсний бусад чиглэлийн ургамлуудыг тариалах асуудлуудыг бодож байгаа. Тариаланчид ч бас бодож байгаа юм шиг байгаа юм. Манай Дархан хотод энэ чиглэлийн хэрэглээний, гол түүхий эдийн хэрэглэдэг Ургамлын тосны үйлдвэр ашиглалтад орж байгаа. Цаашдаа рапс нэлээн өргөн хэмжээнд таригдах түүхий эд болох байх гэж бодож байна.


Ж.Сүхбаатар: - Я.Содбаатар дарга хэлж байна. Зүгээр хориг л тавьчихсан байгаа гэж байна. Гаалийн ерөнхий газрын даргын хэлснээр бол тийм хэлэлцээрийн юм байхгүй байсан юм билээ гэж хэлж байсан. Өөрийн чинь хэлснээр түр зуурын хориг юм бол би үүнийг ойлгож байна. Дутуу хэлэлцээр, протоколын тийм юм байгаа юм биш гэж асуухаар энд тодруулж хэлмээр байна.


Хоёрдугаарт, Хонгорын сангийн аж ахуй бол 50 жилийн өмнө байгуулагдсан анхны Атрын сангийн аж ахуй учраас би тэрийг зориуд хэлж байгаа юм. Хүнс, хөдөө аж ахуйн яамны нөхдүүд мэдээгүй ч юу байхав. Тэнд Дарханы тэр чиглэл рүү анхаараад. Ер нь анхаардгийг би ойлгож байна. Гэхдээ сая 50 жилийн ой дээр бас эвгүй л байсан. Тийм учраас би үүнийг зориуд хэлж байгаа юм.


Н.Энхболд: - Я.Содбаатар хариулъя.


Я.Содбаатар: - Гэрээ, хэлцлүүд байгаа. Хоёр талын маш нарийвчилсан гэрээ, хэлцүүд байгаа. Хамгийн сүүлд гэхэд 8 сард дамжин өнгөрч байгаа малын гаралтай түүхий эд, мах дээр гэрээ, хэлцэл хийсэн. Чиглэл, чиглэлүүд дээр хийгдэж байгаа зүйлүүд байгаа. Энд тавигдсан хориг нь Дэлхийн мал, эмнэлгийн эрүүл мэндийн байгууллагатай холбоотой л Хятад улс тавьчихаад байгаа ийм хориг юм. Манайх ч гэсэн хориг тавьдаг л даа. Хятадад гахайн шүлхий өвчин гарахад гахайн махан дээр нь хориг тавьдаг тийм хориг яваад байгаа.


Гааль дээр энэ дээр буруу мэдээлэл өгсөн байх. Гэрээ, хэлцэл байдаг.


Ж.Энхбаяр: - Ерөнхий сайдаас асуулт, хүсэлт хамт байна. Говь-Алтай аймаг зудын байдалд үндсэндээ аймгаараа 100 хувь шилжлээ. Малчидтай уулзаж холбогдлоо. 1999, 2000 онд гурван жилийн давтамжтай байсан 12 сая малын хохиролтой тэр зуд 10 жилийн эргэлтийн цикль, давтамж нь энэ жилээр эхэлж байна. Тийм учраас үүнийг энэ жилийн түр зуурын арга хэмжээ гэж үзэж болохгүй болчихлоо. Цаг агаарын байдал, зудын байдалд тухайн үед зохицуулалт хийж, тэр хохирлыг давахын тулд олон улсын байгууллагуудад хандах, малчдыг ялангуяа Говь-Алтай аймаг шиг ийм алслагдсан бүс нутгийн багуудыг холбоожуулах, багийн эмч нар эрүүл мэндийн үйлчилгээ хүргэх эмчийн багцыг бүрдүүлж өгөх, өвс, тэжээл, хүн эмнэлэг, бусад үйлчилгээг хангах энэ чиглэлээр олон улсын байгууллагын зээл тусламжид хандаж эртхэн ажил зохион байгуулаач ээ. Нөхцөл улам хүндрэх нь бүр тодорхой болж байна.


Хүсэлт байна. Манай аймгийн Баян-Уул, Бигэр, Цогт, Эрдэнэ сум үндсэндээ машин байхгүй. Сумын төвөөс захын малчин өрхөд хүрэхэд 100-200 км явж очиж байгаа юм. Ийм говийн алслагдсан нутагт өнөөдөр машин байхгүй мөртлөө төрийн үйлчилгээ бүрэн зогсчихоод байна. Үүнийг анхааралтай авч, сумдын асуудлыг, машин тэрэгний асуудлыг шийдэж өгөөч ээ. Тэнд үйлчилгээ алга, хүндээ хүрч чадахгүй байна. Эмнэлэг машингүй байна, захиргаа машингүй байна. Үүнийг анхаараач ээ.


Улсын нөөцөд очсон өвс үндсэндээ дууссан. Өнөөдөр Говь-Алтай аймагт нэг боодол өвс байхгүй байна. Өнөөдөр Засгийн газрын хурлаар ороод борлуулах эрх өгч байна гэсэн. Хуралдаж байх хооронд өвс нь дуусчихсан. Дахин төлөлт юман дээр онцгойлон анхаараач ээ гэсэн хүсэлт байна. Мөн түүнчлэн энэ үед аймаг маань эрчим хүч байхгүй, цахилгаан байхгүй хүндрэлтэй байгаа үед эрчим хүчний татаасыг олгох, С.Баярцогт сайдаас хүсэж байна. Тэр дизель станцад өнөөдрийг хүртэл мөнгө нь олгогдоогүй. Би нэг сар гуйж байна. Үүнийг Баярцогт сайд аа шуурхайлж өгөөч. Дээр нь, хоёр станц байгаа. Он гарангуут мөнгө төгрөг дээр нь хурдан хөдөлж өгөөч ээ. Танай Сангийн яамны нөхдүүд маш удаан хөдөлгөөнтэй, хүнд сурталтай хүмүүс байна шүү, анхаараач ээ. Түүнчлэн Т.Бадамжунай сайдаас асуухад 270 мянган га-г эргэлтэд оруулна гэдэг ямар бодлого вэ? Монголын хүн ам суурьшдаггүй хамгийн захын нутаг. Энд юу бодож яваад байна гэдгийг сайн тайлбарлаарай. 

Атрын З дугаар аяныг шалгах шаардлага болсон, ерөнхий сайд аа. Хэдэн тэрбумыг зараад ямар үр дүнд хүрэв. Өнөөдөр атартай холбоотой ашиглангийн хэрэг хэдэн тэрбумаар явчихсан. Би удаа дараа хэлж байсан. Миний мэдэх олон зуун сая төгрөгийн ашиглангийн асуудал байдаг. Үүнийг шийдсэн хариу одоо хүртэл ирдэггүй. Тэгэхээр ямар байгууллага шалгах ёстой юм бэ? Атрын үр дүнг шалгах ёстой. Гол нь юунд зарцуулаад, юунд хүрэв, цаана нь юу болоод өнгөрөв гэдэг дээр /микрофон хаагдав/.

Н.Энхболд: - 250 мянгын асуудал байна. Бусад нь голдуу санал юм байна. 250 мянган га-тай холбоотой асуултуудад Т.Бадамжунай гишүүн хариулъя.

Т.Бадамжунай: - 270 мянган га-г Монголын хүнсний хэрэглээний гол бүс нутаг гэж урьд нь ч байсан. Энэ үед ч байгаа. Энэ чиглэлээр Монгол улсын үе, үеийн Засгийн газрууд анхаарч байгаад, 2008 оноос мастер төлөвлөгөө олон улсын шугамаар хийлгээд, сая 2009 онд дуусаж байгаа юм. Тэр бол нэлээн нарийн төлөвлөгөө, хөтөлбөр хийгдэж гарсан. Усны хайгуулын, хөрсний хайгуулын. Энд ямар юм байж болох вэ гэх зэрэг асуудлаар.

Дэд бүтцийн асуудал шаардлагатай. Хөрс, ус, байгалийн тогтолцоо боломжийн зүйл байгаа. Энд яах аргагүй Монгол улс ашиглаж, өөртөө байгаа боломжийг ашиглаж, экспортын чиглэлийн, экологийн чиглэлийн, хамгийн орчин үеийн газар тариалан, мал аж ахуй хосолсон загвар бүс нутаг болгох чиглэл рүү хандуулна гэсэн. Манай 4 жилийн  чиглэлд ч байгаа, 2010 оны үндсэн чиглэлд ч мөн явагдаж байгаа юм. 

Машины тухайд Говь-Алтай аймагт сая 2 машин хуваарилагдсан байгаа. Төгрөг сумын хүн эмнэлэгт, Жаргалан сумын хүн эмнэлэгт хоёр машин шийдэгдсэн. Холбооны тухай асуудал хөндөгдсөн. Саяын Засгийн газрын тогтоолоор нэлээн олон зүйлүүдийг сая авч үзсэн. Энд 11-т нь сум, багийн харилцаа, холбооны техник хэрэгслийн найдвартай ажиллагааг хангах, цаг агаар хүндэрсэн үед холбоо барих асуудлыг шуурхай зохион байгуулах арга хэмжээг авч ажиллахыг мэргэжлийн агентлаг Сансарт үүрэг болгосон байгаа. Ажлын хэсэг явж ирээд үүргийн сааталт, хүндрэлтэй байгаа Говь-Алтай аймаг багтаж байгаа гэж хэлэх байна.

Н.Энхболд: - Гишүүд Ерөнхий сайдын мэдээлэлтэй холбогдуулж асууж, зарим нь саналаа хэллээ. Атрын З дахь аян ба мал аж ахуйн салбарын ажлын явц, үр дүн, цаг үеийн асуудлаар Ерөнхий сайдын хийсэн мэдээллийг УИХ сонслоо.

Ялангуяа энэ жилийн тариалангийн ажлын сүүлчтэй холбоотой асуудлыг богино хугацаанд цэгцтэйхэн зохицуулахгүй бол 2 жил хийсэн ажлын маань үр дүн, нэр хүнд нь их эвгүй байдалд орж мэдэхээр байгаа шүү. Үүнийг өнөөдрийн Засгийн газрын бүрэлдэхүүнд ажиллаж байгаа гишүүд, Ерөнхий сайд анхаарах ёстой шүү. Хамтарсан Засгийн газрыг эхлүүлж, үр дүнд хүрч байгаа хамгийн урдаа барьдаг ажлуудын нэг. Бид эргээд үүнийг унагаахгүй хэмжээнд ажиллах ёстой гэж бодож байна. Гишүүдийн тавьсан асуулт, гарч байгаа саналууд бүгд үүнд чиглэж байгааг анхаарахыг хүсэж байна. Мэдээллийн дагуу чиглэл, Их Хурлаас бичиг очиж магадгүй. Энэ дээр анхаарал тавьж ажиллахыг хүсэж байна.

Өнөөдрийн нэгдсэн хуралдаан хаасныг мэдэгдье. 

                                                                                  (16:20-16:55 Б.Батгэрэл)
Хуралдаан 16 цаг 55 минутад өндөрлөв.

Соронзон хальснаас буулгасан:

